
Rannsókn þessi er lokaverkefni mitt til meistaraprófsgráðu í uppeldis- og 

menntunarfræði við Menntavísindasvið Háskóla Íslands. Leiðbeinandi með 

verkinu er Sveinn Eggertsson dósent við Félagsvísindasvið Háskóla Íslands. 

Skipaður ráðgefandi sérfræðingur er Ingibjörg H. Harðardóttir lektor á 

Menntavísindasviði Háskóla Íslands. 

Val mitt á rannsóknarefni tengist eflaust að einhverju leyti reynslu minni 

af að flytja úr sveit í borg og upplifa nokkuð ólíka nálgun á dýrahald. Einnig 

kemur þar til fyrri menntun mín í líffræði og í uppeldis- og menntunarfræði 

en þessi fög hafa talsvert ólíka sýn á viðfangsefnið. Vistkerfi náttúrunnar 

hafa lengi verið mér hugleikin og áhrif mannsins á þau en með ólíkri 

menntun og opnari huga hefur áhugi minn meira beinst að upplifun 

mannsins af náttúrunni. Velta má því fyrir sér hvort gæludýrahald sé að 

einhverju leyti birtingarmynd á þörf mannsins fyrir samskipti við náttúruna. 

Burtséð frá því er þekking á samskiptum fólks við gæludýr mikilvæg og á 

þeim áhrifum sem þau geta haft á líðan og þroska eigenda sinna. Í ljósi 

þessa og því að rannsóknir á þessu sviði hafa lítið beinst að börnum tel ég 

mikilvægt að leita eftir upplifun og reynslu barna af gæludýrum. Hundar 

sem gæludýr urðu fyrir valinu vegna vinsælda þeirra og eðlis. 

Fjölmargir hafa komið að rannsókninni á einn eða annan hátt og eiga 

þakkir skildar. Fyrst og fremst vil ég þó þakka öllum þeim börnum, 

foreldrum þeirra og því fagfólki sem tók þátt í rannsókninni. Það jákvæða 

viðmót sem ég mætti almennt hjá þátttakendum og góðar mótttökur á 

heimilum barnanna var mér ómetanlegt. Ég þakka einnig leiðbeinanda 

mínum Sveini Eggertssyni fyrir ánægjulegt samstarf og dygga leiðsögn. 

Ingibjörgu H. Harðardóttur sérfræðingi með verkinu þakka ég góðar 

ábendingar. Hundaræktunarfélagi Íslands, Hundaræktunarfélaginu Rex og 

Dýrahjálp Íslands þakka ég fyrir faglegar upplýsingar og veitta aðstoð við 

öflun þátttakenda. Af öðrum sem veittu aðstoð vil ég sérstaklega þakka 

þeim Bjarna Kristófer Kristjánssyni og Kristínu Pálsdóttur fyrir yfirlestur, 

hvatningu og ábendingar. Að lokum á eiginmaður minn og börn þakkir skilið 

fyrir hvatningu og hóflega þolinmæði á meðan á verkinu stóð en ég veit að 

þau gleðjast ekki síður en ég að því loknu. 

Ágrip 

Markmið rannsóknarinnar var að auka þekkingu á tengslum barna og 

gæludýra og hvaða lærdóm eða persónubundna ávinning börn geta 

öðlast af umgengni við þau. Þetta var gert með því að skoða þætti í 

samskiptum barna og hunda. Rannsóknin var unnin með eigindlegum 

aðferðum. Annars vegar voru tekin viðtöl við tíu börn á aldrinum tólf 

til sextán ára sem voru með hunda á heimilum sínum og hins vegar 

fjóra aðila sem hafa faglega þekkingu á hundahaldi. Niðurstöður 

leiddu í ljós að börnin upplifa hundana sem góða vini sem eru til 

staðar og veita þeim félagsskap. Tilfinningatengsl barnanna við 

hundana voru oft sterk og var snerting við þá börnunum mikilvæg. 

Börnin töluðu um hundana sem hluta af fjölskyldunni og var samvera 

foreldra og barna töluverð vegna hirðingar og þjálfunar þeirra. Börnin 

sýndu ábyrgð í hundahaldinu og settu sig í spor hundanna. Algengt var 

að börnin færu með hundana á námskeið sem veitti þeim dýpri 

þekkingu á eðli og atferli hundanna en þau öðluðust af umgengni við 

þá einni saman. Af jákvæðri upplifun barnanna af hundahaldi og máli 

fagfólks má ætla að grundvöllur sé fyrir fjölbreyttara félags- eða 

frístundastarfi fyrir börn þar sem hundar koma við sögu. Draga má þá 

ályktun að samskipti við hunda geti aukið tilfinninga-, félags- og 

vitsmunaþroska barna. Það getur verið mikilvægt innlegg í rannsóknir 

á sviði uppeldis, menntunar og þroska barna. Niðurstöðurnar ættu 

einnig að nýtast hundaeigendum, fagfólki tengdu hundahaldi og geta 

stuðlað að aukinni dýravelferð og bættu hundahaldi.   

Abstract 

„It involves some happiness“ 

Children‘s experience of family pet dogs 

The objective of the study was to increase the understanding of the 

relationship of children with pets and what they learn or gain 

personally by interacting with pets. The study focused on various 

factors in the relationships of children and dogs using qualitative 

methods. Ten twelve to sixteen year old children, that had dogs in 

their homes, were interviewed and four specialists in dog keeping. 

The results showed that the children experienced the dogs as good 

friends, which were there for them and kept them company. The 

children had often strong emotional relationships with the dogs and 

physical contact was important. The children spoke of the dogs as one 

of the family. The children spent considerable time with their parents 

taking care and training the dogs. The children showed responsibility 

when taking care of the dog, they could identify with the dog and 

showed it compassion. It was common that the children went with 

the dogs to courses that gave them deeper understanding on the 

nature and behaviour of the dogs, than they would have by just being 

around them. Based on the positive experience of the children and 

the discussion with the specialists it can be concluded that there is 

room for more diverse dog related social and past time activities for 

children. The results of the study indicate that the interactions with 

dogs can increase emotional, social and intellectual development of 

children, which can be important for research on upbringing, 

education and development of children. The results are as well useful 

for dog owners and dog related professionals and could further 

increase animal welfare and dog culture. 

1 Inngangur 

Frá upphafi mannkyns hafa dýr gengt mikilvægu hlutverki í þróun og 

afkomu mannsins (Knight og Herzog, 2009). Hundurinn er þó líklega fyrsta 

dýrið sem maðurinn hefur aðlagað að sínum lífsháttum, gert að húsdýri og 

síðar að gæludýri (DeMello, 2012; Clutton-Brock, 1995). Húsdýr (e. 

domesticated animals) eru dýr sem maðurinn heldur í ákveðnum tilgangi, 

stjórnar tímgun þeirra, afkoma þeirra er undir manninum komin og hjá 

þeim finnast erfðafræðilegir þættir sem annars finnast ekki í villtri náttúru 

(DeMello, 2012). Gæludýr eru yfirleitt fremur haldin inni á heimilum fólks 

því til skemmtunar og félagsskapar en af nauðsyn. Þau eru viðráðanleg 

manninum og venjulega ræktuð sérstaklega sem gæludýr (DeMello, 2012). 

Gæludýr eru algeng í hinum vestræna heimi og hefur farið ört fjölgandi 

síðastliðna tvo áratugi (Melson, 2011) og er svo komið að í dag er 

gæludýrahald samþykkt í vel flestum samfélögum (Wells, 2009). Algengustu 

gæludýrin eru yfirleitt hundar og kettir (Wood, Giles-Corti, Bulsara og 

Bosch, 2007; Archer, 1997) sem eru jafnframt þau gæludýr sem fólk hefur 

hvað mest samskipti við, þar sem þau ganga yfirleitt laus á heimilum fólks 

(Archer, 1997). Í Evrópu eru hundar næst algengustu gæludýrin á eftir 

köttum og má sem dæmi áætla að á 13% sænskra heimila og 20% norskra 

heimila sé einn hundur eða fleiri (The European Pet Food Industry 

Federation, 2012). Á heimsvísu eru hundar algengustu gæludýrin en talið er 

að um 223 milljónir hunda séu hafðir sem gæludýr í heiminum í dag (Europe 

IFAH, e.d.). 

Eftir því sem næst verður komist hefur ekki verið gerð könnun á 

gæludýraeign hérlendis og ekki eru til áreiðanlegar skráningar yfir fjölda 

þeirra. Í rannsókn Evu Daggar Kristjánsdóttur og Karls Benediktssonar 

(2007) á rými hunda í Reykjavík segir hins vegar að hundurinn sé næst 

algengasta gæludýrið á eftir kettinum. Ekki er ólíklegt að gæludýraeign hér á 

landi sé sambærileg því sem þekkist í öðrum Evrópulöndum en Lund, 

Eggertsson, Grøndahl og Eggertsdóttir (2010) vilja meina að hundahald hér 

á landi hafi farið ört vaxandi síðastliðna áratugi og svipi nú til þess sem 

þekkist víða annars staðar í Evrópu. 

Ekki eru til nákvæmar tölur yfir fjölda hunda hér á landi en ljóst er þó að 

á tiltölulega fáum árum hefur orðið töluverð aukning í hundaeign 

landsmanna. Til að fá ákveðna mynd af fjölda og fjölgun hunda hér á landi 

má taka sem dæmi að árið 2012 voru skráðir 5.475 hundar á 

höfuðborgarsvæðinu en höfðu verið 3.551 sex árum áður (Vísir, 2012). 

Alltaf má gera ráð fyrir að einhverjir hundar séu ekki skráðir og er það 

eflaust mismunandi milli sveitarfélaga en talið er að allt að 25% allra hunda í 

Reykjavík séu ekki skráðir (Vísir, 2012). Á Akureyri eru nú á skrá um 550 

hundar (Vilborg Sigurðardóttir munnleg heimild, 19. apríl 2015) en voru 280 

árið 2005 (Akureyri, e.d.) Á höfuðborgarsvæðinu og Akureyri hefur því orðið 

nær tvöföldun á fjölda hunda á stuttu tímabili en draga má þá ályktun að 

svipað eigi við um aðra staði á landinu. 

Fólk ber oft sterkar tilfinningar til gæludýranna sinna en þættir eins og 

tegund gæludýrs og aldur eða félagslegar aðstæður fólks geta þar haft áhrif 

(Kurdek, 2009). Margt bendir til þess að tilfinningatengsl fólks við hunda séu 

sterkari en við önnur gæludýr og jafnvel sé litið á hundinn sem einn af 

fjölskyldunni (Lund, Eggertsson, Jørgensen, Grøndahl og Eggertsdóttir, 

2009; Albert og Bulcroft, 1988). Tengsl fólks við gæludýr eru talin geta verið 

það sterk að tilfinningar eigenda við dauða þess geti svipað til þess sem 

verður þegar náinn aðstandandi fellur frá (Archer, 1997). Sterk tengsl 

manna og hunda eiga sér líklega langa sögu því í 14 þúsund ára gömlum 

gröfum manna hafa fundist bein hunda sem talið er benda til þess að 

hundurinn hafi verið manninum mikilvægur á þeim tíma (DeMello, 1012; 

Morey, 2006). Enn í dag er það ekki óalgeng ósk þeirra sem eiga stutt eftir 

ólifað eða aðstandenda látinna að heimilishundurinn fái að leggjast til 

hinstu hvílu með eiganda sínum (Rúnar Geirmundsson munnleg heimild, 12. 

mars 2015). 

Gæludýrahald er talið geta haft fjölmörg jákvæð áhrif í för með sér jafnt 

fyrir börn og fullorðna. Fyrst og fremst eru gæludýr talin geta veitt fólki 

félagsskap og betri líðan (Wells, 2009) en jafnframt geta ýtt undir sálrænan 

þroska (e. psycholological development) barna (Wells, 2007; Melson, 2003). 

Eflaust er það ein ástæða þess hversu algeng gæludýr eru í 

barnafjölskyldum en þættir eins og samkennd, geta sett sig í spor annarra 

og axlað ábyrgð eru nokkuð sem talið er að börn geti tileinkað sér í 

samskiptum við gæludýr (Walsh, 2009a; Melson, 2003). Allt eru þetta þættir 

sem yfirleitt eru taldir gegna mikilvægu hlutverki fyrir velferð barna eins og 

hvað varðar nám og félagslega færni. 

Þrátt fyrir algengi og mikilvægi gæludýra hefur upplifun og reynslu fólks 

af gæludýrahaldi verið gefinn tiltölulega lítill gaumur (Melson, 2002; Melson 

og Fine, 2006) og enn síður upplifun barna af gæludýrum (Serpell, 1999). 

Rannsóknir sem tengjast þroska barna hafa lengi vel beinst að áhrifum 

samskipta barna við nánustu fjölskyldumeðlimi og annað fólk (Melson, 

2001; Kellert, 2002; McNicholas og Collis, 2001) og ekki verið þannig úr 

garði gerðar að gefið sé tækifæri til að nefna gæludýr (Melson, 2001). 

Markmið þessarar rannsóknar er því að auka þekkingu á tengslum barna og 

gæludýra með því að skoða þætti í samskiptum barna og hunda. Sjónum er 

ekki síst beint að þeim félagslega ávinningi sem börn geta hlotið af 

hundaeign og persónubundnum þáttum er tengjast sálrænum þroska þeirra 

vegna lærdóms og reynslu af umgengni við hundana. Hundar urðu fyrir 

valinu vegna algengi þeirra og hversu stóran þátt þeir spila oft í lífi fólks. Hér 

á eftir er gerð grein fyrir fræðilegum bakgrunni rannsóknarefnisins, 

markmiðum rannsóknarinnar og rannsóknarspurningum. Því næst er 

rannsóknaraðferðum lýst sem og þátttakendum og annmörkum 

rannsóknarinnar. Loks koma niðurstöður og umræður ásamt heimildaskrá 

og viðauka. 

2 Fræðilegur bakgrunnur 

Hér á eftir er fyrst fjallað um það fræðasvið sem tekur til rannsókna á 

samskiptum manna og dýra, þróun rannsókna á sviðinu og hvernig þær 

snúa að börnum. Því næst er fjallað um það aðdráttarafl sem dýr hafa 

yfirleitt á fólk og tengingu þess við þróun mannsins. Í framhaldinu er farið 

yfir algengi gæludýra, það hlutverk sem þau geta skipað hjá fólki og þau 

sterku tilfinningatengsl sem börn mynda oft við gæludýr. Þar á eftir er 

sjónum beint meira að hundinum sem gæludýri. Fjallað er um sérstöðu hans 

sem gæludýrs og þann persónulega ávinning sem fólk getur hlotið af 

umgengni við hann bæði hvað varðar innri sem ytri þætti eins og að veita 

eigendum sínum félagsskap eða ýta undir þátttöku þeirra í félagslegum 

athöfnum. Að lokum er fjallað um þætti er tengjast hundahaldi og geta 

stuðlað að bættri líkamlegri og andlegri heilsu fólks og þannig ýtt undir 

jákvæðan þroska barna og ungmenna jafnt sem annarra. 

2.1 Rannsóknir á samskiptum manna og dýra 

Þrátt fyrir að í dag sé margt í umhverfi okkar mótað af eða tilkomið fyrir 

tilstilli mannsins hefur náttúran visst aðdráttarafl og örvar bæði vitsmuna- 

og tilfinningalegan þroska barna (Kellert, 2002). Í ljósi þess, vaxandi 

þéttbýlismyndunar og samfélagsbreytinga er mikilvægt að skoða þroska 

barna út frá samskiptum þeirra við dýr, plöntur og náttúrulegt umhverfi 

(Melson, 2003). Dýr eru stór hluti af náttúrunni og umhverfi fólks og er því 

upplifun barna af samskiptum við dýr talin geta verið mikilvægur 

áhrifavaldur á þroska þeirra sem og umhyggju þeirra fyrir umhverfi sínu 

(Myers og Saunders, 2002). Siðferðileg gildi til náttúrunnar eru alltaf í 

mótun hjá börnum en þroskast oft í stökkum á ákveðnu aldursbili. Þegar 

komið er á unglingsár fá börn dýpri sýn, gildi þeirra mótast af gagnrýnari 

hugsun og festast fremur í sessi (Kellert, 2002). 

Rannsóknir á samskiptum manna og dýra (e. anthrozoology) er fremur 

ung þverfagleg fræðigrein sem notið hefur vaxandi athygli síðan hún kom 

fram á sjónarsviðið fyrir um tveimur áratugum. Fræðigreinin fæst við það 

svið sem dýr skipa í félags- og menningarlegu umhverfi mannsins og beinir 

sjónum að samskiptum manna og dýra fremur en að dýrunum eingöngu. 

Þekking á atferli dýra gefur engu að síður aukinn skilning á gagnkvæmni í 

þessum samskiptum. Þannig er skoðað hvernig dýr birtast í bókmenntum og 

listum, hvernig dýr eru notuð í trúarlegum tilgangi, landbúnaði og 

rannsóknum og tengsl fólks við gæludýr svo dæmi séu tekin (DeMello, 

2012). 

Þrátt fyrir að áhugi á samskiptum manna og dýra hafi aukist síðastliðna 

áratugi eru rannsóknir á sviðinu ekki langt komnar en margt bendir þó til að 

ávinningur af gæludýraeign sé meiri en minni fyrir fólk (Esposito, McCardle, 

Maholmes, McCune og Griffin, 2011). Aukin þekking hefur fengist á því 

hvernig dýr geta bætt líf fólks og hvernig bæta megi umhverfi og aðstæður 

dýra. Rannsóknir á þessu sviði eru því jafnframt mikilvægar til að leggja 

grundvöll að nýjum stefnum sem móta og bæta það sameiginlega umhverfi 

sem dýr og menn deila (DeMello, 2012). 

Samskipti fólks við hunda eru eflaust þau samskipti dýra og manna sem 

einna mest hafa verið rannsökuð (Blouin, 2013). Fáar rannsóknir hafa engu 

að síður verið gerðar á samskiptum barna og hunda og hafa þær flestar 

byggt á gögnum eins og spurningakönnunum, frásögnum fólks og 

læknaskýrslum en ekki reynslu barnanna sjálfra (Wynne, Dorey og Udell, 

2011). Miklósi (2009) vill meina að rannsóknir á samskiptum manna og dýra 

hafi verið ágætlega staðlaðar en fjölbreyttari aðferða sé þörf. Mikilvægt er 

að inngrip og meðferðir þar sem dýr koma við sögu byggi á niðurstöðum 

rannsókna en ekki sögusögnum um að samskipti fólks við dýr geri því gott 

(Miklósi, 2009; Esposito o.fl., 2011) sérstaklega þar sem börn eiga í hlut. 

Þegar rannsóknir eru gerðar með börnum er mikilvægt að skoða ytri og 

innri áhrifaþætti í umhverfi barnsins eins og vistfræðilíkan (e. bioecological 

model) Bronfenbrenner tekur á (Woolfolk, Hughes og Walkup, 2008; 

Melson, 2011). Urie Bronfenbrenner sem líkanið er kennt við kom fyrst fram 

með kenningafræðilegan grunn að líkaninu um 1970. Hann byggði líkanið á 

greiningum fjölmargra rannsókna er tengdust börnum og þroska þeirra á 

einn eða annan hátt. Hann sagði að mikið af þeim rannsóknum sem gerðar 

hefðu verið snérust um óæskilega hegðun barna, fremur en æskilega 

hegðun og væru ekki gerðar í eðlilegu umhverfi barnsins. Mikilvægt væri að 

skipta um sjónarhorn og skoða jafnframt æskilega hegðun og þroska barna í 

þeirra rétta umhverfi (Bronfenbrenner, 1994). 

Vistfræðilíkan Bronfenbrenner byggir á því að umhverfi barnsins er skipt 

niður í kerfi eða lög þar sem gagnvirkra áhrifa gætir innan og milli kerfa. Það 

kerfi sem stendur barninu næst er svokallað nærkerfi (e. microsystem) og 

undir það falla þættir eins og fjölskylda, skóli og vinir (Woolfolk o.fl., 2008). 

Margt bendir til að börn líti oft á hundinn sem sinn besta vin (Melson, 2011; 

Knight og Edwards, 2008; Cohen, 2002) og má því ætla að hann falli í innsta 

kerfi líkansins. Líkanið gerir ráð fyrir að innan nærkerfissins sé svokallað 

millikerfi (e. mesosystem) sem byggist upp á samskiptum milli þátta í 

nærkerfinu (Woolfolk o.fl., 2008) en dæmi um það geta verið samskipti milli 

foreldra og kennara. Ef gert er ráð fyrir að hundurinn sé í nærkerfi líkansins 

er hann líka í millikerfinu sem geta verið samskipti hans við foreldra eða 

fjölskyldu barnsins. Þriðja kerfi líkansins er stofnanakerfi (e. exosystem). Í 

stofnanakerfinu eru þættir sem geta haft áhrif á barnið þó það standi 

nokkuð frá því. Þetta eru þættir eins og atvinna foreldra, aðgangur að 

hverskonar þjónustu, trú, menningarleg gildi og nágrannar (Woolfolk o.fl., 

2008). Það sem viðkemur hundinum og flokkast undir stofnanakerfi getur 

verið búseta, aðgangur að opnum svæðum eða önnur þjónusta við 

hundaeigendur svo eitthvað sé nefnt. Fjórða og síðasta kerfið í líkani 

Bronfenbrenner er lýðkerfi (e. macrosystem) en undir það falla þættir eins 

og lög og efnahagur landsins (Woolfolk o.fl., 2008). Samþykktir og 

reglugerðir um hundahald geta fallið þar undir. 

Samband barna og hunda er vert rannsóknarefni þegar horft er til þess 

hversu nálægt börnum og fólki almennt hundar geta staðið. Mikilvægt er að 

taka tillit til persónulegra þátta barna sem og umhverfis þeirra eins og 

vistfræðilíkan Bronfenbrenner leggur upp með. Samspil þessara þátta getur 

verið á fjölmarga vegu og haft áhrif á upplifun og reynslu barna af hundum 

sem gæludýrum. Vistfræðilíkan Bronfenbrenner leggur því til góðan ramma 

utan um rannsóknir á þessu sviði. 

2.2 Gæludýr og aðdráttarafl þeirra 

Árið 2012 var áætlað að í Evrópu væru rúmlega tvöhundruð milljónir 

gæludýra (Europe IFAH, e.d.). Í rannsókn sem gerð var meðal þýskra barna á 

aldrinum ellefu til sautján ára kom fram að 69% þeirra sem tóku þátt áttu 

gæludýr (Binngieβer, Wilhelm og Randler, 2013) sem gefur hugsanlega 

hugmynd um gæludýraeign hér á landi. Walsh (2009a) segir að samkvæmt 

bandarískum gæludýraiðnaði (American Pet Product Association) hafi á 

árunum 2007-2008 verið gæludýr á 63% bandarískra heimila og þar af verið 

börn á 75% þeirra heimila. Talið er að þar búi fleiri börn með gæludýri en 

með báðum foreldrum sínum (Walsh, 2009b) en flestar rannsóknir benda til 

að hlutföll kvenna og karla sem búa með gæludýrum séu nokkuð jöfn 

(Herzog, 2007). 

Ástæður fyrir gæludýraeign geta verið margar en (Wilson, 1993) vill 

meina að menn leiti ósjálfrátt eftir tengslum við aðrar lífverur og vistkerfi. 

Hann kallar þetta lífsækni (e. biophilia theory) sem sé tilkomin vegna langrar 

þróunar mannsins samhliða þróun annarra lífvera. Vegna þessa veiti 

maðurinn lífverum sérstaklega athygli og hafi ákveðna þörf fyrir samveru 

við dýr og náttúru. Sýnt hefur verið að ung börn veita dýrum fremur athygli 

en leikföngum sem líkja eftir hljóðum og útliti dýra og er það talið styðja við 

hugmyndir Wilson um lífsækni mannsins (Melson, 2011; DeLoache, Pickard 

og LoBue, 2011). Hugmyndin um lífsækni snýst ekki eingöngu um að lífverur 

og náttúra séu aðdráttarafl fyrir manninn heldur líka að maðurinn óttist 

ákveðin náttúruleg einkenni eða aðstæður. Þannig er maðurinn til dæmis 

almennt mun hræddari við köngulær heldur en manngerða hluti sem geta 

verið mun hættulegri (Wilson, 1993). Að mati Myers og Saunders (2002) er 

það hegðun dýra sem gerir þau svona heillandi, hversu breytileg hún er og 

gagnvirk í samskiptum við manninn. Fólk leiti alltaf eftir félagsskap og dýr 

geti veitt hann að einhverju leyti. 

Mikil aukning hefur orðið á gæludýraeign fólks síðastliðna áratugi, en 

sumir telja að ástæða þess sé sú að sífellt fari fækkandi þeim möguleikum 

fólks til að komast í snertingu við villt dýralíf og að dýr séu orðin tiltölulega 

fátíð í daglegu umhverfi fólks (Melson og Fine, 2006; DeMello, 2012). 

Margir foreldrar segjast hafa fengið gæludýr barnanna vegna, því yfirleitt 

eru þau talin hafa góð áhrif á börn. Gæludýr eru þannig almennt talin kenna 

börnum að bera ábyrgð, þroska siðferðisvitund þeirra eins og að taka tillit til 

annarra, sýna samkennd og umhyggju og síðast en ekki síst veita börnum 

félagsskap (Serpell, 1999). 

Gæludýr eru oft mjög dýrmæt eigendum sínum og margir 

gæludýraeigendur tala um þau sem hluta af fjölskyldunni eða sem góðan 

vin (Cohen, 2002; Clayton og Myers, 2009; Blouin, 2013). Börn sem eru 

beðin um að teikna mynd af fjölskyldu sinni eða segja frá henni taka gjarnan 

með gæludýrin og þá sérstaklega þegar það eru dýr með félagslega 

eiginleika gagnvart manninum eins og hundar, kettir eða fuglar (Melson, 

2001). Þó þannig sé tekið til orða merkir það samt yfirleitt ekki að fólk meti 

dýrin til jafns á við aðra í fjölskyldunni. Fjölskyldumeðlimur er fremur notað 

til að undirstrika að dýrið er ekki hluti af veraldlegum eigum fjölskyldunnar. 

Það sem greinir þar á milli er að gæludýrið er að einhverju leyti þátttakandi í 

þeim félagslegu samskiptum sem einkennandi eru innan fjölskyldna 

(Melson og Fine, 2006). Þau geta veitt öryggi og félagsskap svipað og aðrir í 

fjölskyldunni og vill Cohen (2002) því meina að á þeim forsendum sé oft 

talað um gæludýrið sem hluta af fjölskyldunni. 

Gæludýraeign getur verið krefjandi verkefni og jafnframt tækifæri til 

æfinga á þáttum sem yfirleitt tilheyra fjölskyldulífi. Það geta verið þættir 

sem varða umgengni og hlutverk hvers og eins en líka reynt á samskipti, 

innan sem utan fjölskyldunnar, við úrlausn vandamála sem upp kunna að 

koma vegna gæludýrsins. Sem dæmi má nefna að ágreiningur um að dýrinu 

sé spillt með dekri eða refsað of hart má líkja við þau deiluatriði sem 

þekkjast við uppeldi barna (Walsh, 2009b). Félagslegur og tilfinningalegur 

(e. socio-emotional) stuðningur gæludýra getur jafnframt ýtt undir jákvæð 

samskipti innan fjölskyldunnar og þannig aukið færni hennar til að vinna og 

leysa úr daglegum verkefnum og ágreiningi sem upp kann að koma (Walsh, 

2009b). Hér á eftir er fjallað frekar um tengsl barna við gæludýr og þann 

tilfinningalega stuðning sem þau geta veitt. 

2.3 Tilfinningatengsl barna við gæludýr 

Engin ein kenning hefur verið sett fram sem nær yfir tilfinningatengsl barna 

við gæludýr. Tengslakenning (e. attachment theory) Bowlby hefur hins 

vegar verið notuð að einhverju leyti sem nálgun á viðfangsefnið (Melson, 

2002; Melson, 1990). Tengsl eru kjarninn í kenningunni og vísa til 

tilfinningatengsla milli fólks en kenningin er sprottin af rannsóknum á 

tengslum milli barna og foreldra (Woolfolk o.fl., 2008). Kenning Bowlby 

hefur verið talin geta lagt grunninn að tengslum barna og gæludýra á þeim 

forsendum að fólk umgangist gæludýr oft líkt og um börn ræði og að börn 

finni gjarnan fyrir ákveðnu öryggi í nánd gæludýra (Archer 1997; Melson, 

1990). Góð tengsl við gæludýr eru þannig talin geta veitt börnum huggun og 

öryggi (Walsh, 2009b) sem er ein meginstoðin í tengslakenningu Bowlby. 

Ekki hefur komið fram afgerandi munur á tilfinningatengslum karla og 

kvenna við gæludýr (Herzog, 2007). Hins vegar hafa komið fram 

vísbendingar um að fjölskyldugerð geti haft áhrif á tilfinningatengsl 

fullorðins fólks við hunda (Miklósi, 2009). Í rannsókn Marinelli, Adamelli, 

Normando og Bono (2007) höfðu barnlausir hundaeigendur sterkari 

tilfinningatengsl við hundana sína en þeir sem áttu börn. Niðurstöður úr 

rannsókn (Blouin, 2013) eru í samræmi við þetta en þar sögðust 

hundaeigendur setja hundana sína neðar í forgangsröðina við það að verða 

foreldrar. Fjölskyldugerð ætti ekki síður að hafa mótandi áhrif á 

tilfinningatengsl barna við hunda eins og fullorðið fólk en sterkari tengsl við 

heimilishundinn hafa fundist hjá börnum einstæðra foreldra en börnum 

sem búa með báðum foreldrum sínum (Bodsworth og Coleman, 2001). 

Hugsanlegt er að þar komi til að hundurinn er yfirleitt alltaf til staðar en það 

hefur verið talið geta haft mikilvægt gildi fyrir fólk (Melson, 2001). Óháð 

fjölskyldugerð virðist hundurinn sem gæludýr engu að síður eiga stóran sess 

í hugum barna. Í rannsókn McNicholas og Collis (2001) sem gerð var meðal 

sjö til átta ára barna kemur fram að þau leita eftir tilfinningalegum stuðningi 

hjá gæludýrunum sínum, en kettir og hundar skora þar hæst. Þau nefndu 

köttinn og hundinn sem huggun í veikindum en sögðust jafnframt leita til 

hundsins þegar þau væru hrædd. Kurdek (2009) komst að svipuðum 

niðurstöðum þegar hann skoðaði stöðu heimilishundsins innan 

fjölskyldunnar. Ungmenni sem tóku þátt í rannsókninni sögðu að þau tækju 

hundana jafnvel fram yfir föður og systkini þegar þeim liði illa en þau 

ungmenni sem það gerðu voru jafnframt virkari í hirðingu hundsins. Kurdek 

(2009) vill meina að niðurstöðurnar ýti undir að hundurinn sé einn af 

fjölskyldunni og veltir upp þeirri spurningu hvort það að taka þátt í hirðingu 

dýrsins myndi tengsl svipað og gerist milli foreldris og barns. 

Melson (2001) skoðaði hversu miklum tíma börn sem áttu yngra systkini 

og gæludýr eyddu í að annast þau. Í ljós kom að börnin vörðu fimm sinnum 

meiri tíma í hirðingu á gæludýrinu en að annast yngra systkini. Stúlkur tóku 

meiri þátt í umönnun yngri systkina en bæði kynin tóku jafnan þátt í 

umönnun gæludýranna. Melson (2001) nefnir hugsanlegar ástæður fyrir 

þessu geta verið að foreldrar hvetji börnin til að hugsa um gæludýrið. Það 

geti líka verið einfaldara að sinna gæludýrinu því það sýni viðbrögð sem 

barnið ræður frekar við en viðbrögð yngra systkinis. Verkaskipting kynjanna 

getur líka haft sitt að segja en oft hefur það fremur verið talið verk kvenna 

að sinna börnum en verkaskipting er ekki eins skýr þegar kemur að 

gæludýrum. 

Þegar skoðuð eru áhrif, hlutverk eða staða gæludýra innan fjölskyldna 

eða hjá einstaklingum sést að sumar tegundir gæludýra, eins og hundar og 

kettir, hafa meira félagslegt vægi hjá fólki en önnur gæludýr. Atferli eða 

einstaklingsbundin hegðun gæludýra getur eflaust haft mótandi áhrif á 

samband eigenda eða fjölskyldunnar við þau. Serpell (1996) vill meina að í 

rannsóknum á samskiptum manna og gæludýra hafi ekki verið tekið 

nægilegt tillit til persónuleika og hegðunar dýrsins sem hann telur að geti 

haft töluverð áhrif á tengsl og upplifun fólks af gæludýrum. Þannig hafi 

mikið af þeim mæliaðferðum sem þróaðar hafa verið, til að mæla 

tilfinningatengsl fólks við gæludýr, tilhneigingu til að líta á manninn sem 

miðpunkt rannsóknarinnar. Þessu til stuðning bendir Serpell (1996) á að í 

rannsókn hans á tengslum hunda- og kattaeigenda við dýrin sín hafi komið í 

ljós að tengsl eigenda við dýrin voru sterkari hjá þeim sem voru sáttir við 

hegðun þeirra en hjá þeim sem voru ósáttari við hana. Rannsókn Kurdek 

(2008) leiddi í ljós samsvarandi niðurstöður en einnig höfðu persónubundnir 

þættir eigandans áhrif á tengslamyndun þeirra við hundana sína. 

Þar sem samskipti barna og hunda er aðalviðfangsefni þessarar 

rannsóknar er ekki úr vegi að skoða hvað veldur sérstöðu og vinsældum 

hundsins sem gæludýrs áður en lengra er haldið. 

2.4 Hundurinn og sérstaða hans sem gæludýrs 

Flestir fræðimenn eru sammála því að hundar séu afkomendur úlfa (Canis 

lupus) (Savolainen, 2007; Salvolainen, Zhang, Luo, Lundeberg og Leitner, 

2002; Clutton-Brock, 1995) en vitneskja um þróun hundsins og þeirra 

fjölmörgu og breytilegu afbrigða sem til eru er enn nokkuð takmörkuð 

(Savolainen, 2007). Fornleifafundir benda til að þróun hundsins hafi hafist 

fyrir að minnsta kosti 15 þúsund árum (DeMello, 2012; Savolainen, 2007) en 

sameindarannsóknir gefa tilefni til að ætla að þróunarsaga tegundarinnar 

með manninum sé mun lengri og nái jafnvel aftur um 135 þúsund ár 

(DeMello,2012; Vilà o.fl., 1997). 

Margar kenningar eru um hvar og hvers vegna hundurinn hafi tekið að 

þróast (Savolainen, 2007; Miklósi, 2009). Ekki hefur verið talið ólíklegt að 

tegundin hafi þróast með mönnum samtímis á fleiri en einum stað í 

heiminum sem geti skýrt þann mikla breytileika sem er meðal hunda í dag 

(Clutton-Brock, 1995). Sameindarannsóknir benda hins vegar til að allir 

hundar eigi uppruna sinn að rekja í sameiginlegt genamengi (Leonard o.fl., 

2002) upprunið í Asíu (Savolainen o.fl., 2002; Driscoll, Macdonald og 

O´Brien, 2009; DeMello, 2012). 

Líklegast þykir að þróun hundsins frá úlfum hafi hafist þegar einstaka 

úlfar, sem hræddust manninn síður en aðrir, hafi verið notaðir til veiða og 

að verja dýrahjarðir fyrir öðrum rándýrum. Einstök dýr hafi síðan byrjað að 

greinast frá öðrum úlfum í kjölfar þess að maðurinn fór að velja dýr sem 

höfðu geðslag sem var honum fremur að skapi. Þar með hafi maðurinn haft 

áhrif á tímgun úlfsins og þróun hundsins hafist (Driscoll o.fl., 2009). 

Hundurinn var þá ekki lengur villt rándýr heldur orðinn hluti af samfélagi 

mannsins og með honum tóku að þróast líkams- og hegðunareinkenni 

mótuð af gildum mannsins (Clutton-Brock, 1995). Hundurinn er líklega 

fyrsta dýrið þar sem nýjar tegundir eru ræktaðar af manninum án ákveðins 

tilgangs og fyrsta dýrið sem vísvitandi er ræktað sem gæludýr fyrir um þrjú 

þúsund árum (DeMello, 2012). 

Heimilishundurinn (Canis familiaris) sem við þekkjum í dag er af ættinni 

Caniade. Í þeirri ætt eru 31 tegund hunda og er heimilishundurinn eina 

tegundin sem hægt er að segja að sé eiginlegt húsdýr. Í dag eru þekkt um 

400 afbrigði eða kyn af hundinum (Clutton-Brock, 1995; DeMello, 2012) og 

er mikill breytileiki í útliti og atferli þeirra (Clutton-Brock, 1995). Sambland 

af náttúrulegu vali og vali mannsins hefur leitt af sér að atferli hunda 

einkennist af hlýðni og eiginleikum sem falla manninum í geð og er því oft 

talað um hundinn sem besta vin mannsins (Clutton-Brock, 1995; Savolainen, 

2007). Félagsleg samskipti eru hundinum mikilvæg og því ekki skrýtið að 

hann kalli fram tilfinningar hjá fólki. Hann bregst við tilfinningum og hegðun 

mannsins og má því segja að þrátt fyrir að hann tali ekki tungumál mannsins 

skilji hann manninn að vissu marki og eigi í tjáskiptum við hann (Walsh, 

2009a). 

Margar ástæður geta legið að baki hundaeign. Hundar geta verið haldnir 

til skemmtunar, sem gæludýr, en einnig sem vinnuhundar til dæmis við 

löggæslu og björgunarstörf, búrekstur eða til aðstoðar einstaklingum sem 

glíma við hvers kyns fötlun. Fjölmargir möguleikar eru til að nýta hundinn í 

daglegu amstri fólks en Miklósi (2009) vill þó meina að helsta ástæða 

hundaeignar sé leitin eftir félagsskap og að hundar séu taldir góður 

félagsskapur fyrir börn. Draga má þá ályktun að hundaeign sé ánægjuleg 

upplifun fyrir börn því fólk sem hefur haft hunda á heimilum sínum sem 

börn er líklegra til að eiga hunda þegar á fullorðinsár er komið (Miklósi, 

2009). Ekki síst vegna þess og í ljósi þeirrar löngu þróunarsögu sem 

hundurinn og maðurinn eiga sameiginlega er mikilvægt að rannsaka betur 

samskipti manna og hunda og raunverulegt gildi þeirra tengsla. Mikið af 

þeim rannsóknum sem gerðar hafa verið á samskiptum manna og hunda 

hafa beinst að vinnuhundum en lítil áhersla verið lögð á að skoða tengsl 

fólks við hunda sem haldnir eru sem gæludýr (Marinelli o.fl., 2007). Hér á 

eftir er fjallað frekar um rannsóknir sem gerðar hafa verið á tengslum fólks 

við hunda og þann ávinning sem talið er að fólk geti borið úr bítum af 

umgengni við hunda og önnur gæludýr. 

2.5 Persónulegur ávinningur af gæludýra- og hundaeign 

Það er alls ekki svo að ávinningur af gæludýraeign sé óumdeilanlegur. 

Gæludýrum geta fylgt þættir sem fólk á ekki von á eða gerir sér ekki grein 

fyrir þegar það tekur dýrið inn á heimilið eins og mikil binding, óþrifnaður 

og fjárútlát. Óvænt ofnæmi fyrir gæludýrinu, nýtt húsnæði eða aðrar 

breytingar á högum fólks geta valdið því að finna þarf gæludýrinu nýtt 

heimili eða jafnvel grípa til annarra ráðstafana með tilheyrandi uppnámi 

fjölskyldunnar. 

Hvað varðar hunda eru það hins vegar börn sem geta borið hvað mestan 

og alvarlegastan skaða af samskiptum við þá. Með fjölgun hunda hefur 

bitum af völdum þeirra fjölgað (Wynne o.fl., 2011) og eru algengust meðal 

ungra barna (Schalamon o.fl., 2006; Raghavan, 2008). Algengast er að börn 

séu bitin af hundi fjölskyldunnar eða hundi sem þau þekkja til og er 

sjaldnast að þeir hafi bitsögu (Schalamon o.fl., 2006; Reisner, Shofer og 

Nance, 2007). Í ljósi þessa segja Schalamon o.fl. (2006) að mikilvægt sé að 

fræða almenning um hvernig eigi að umgangast og nálgast hunda og ekki 

síst börn þar sem þau eru í hvað mestri hættu af því að hljóta alvarlegan 

skaða af. 

Þrátt fyrir þessa neikvæðu hlið hundahalds er engu að síður almennt 

talið að umgengni við hunda geti haft margvísleg jákvæð áhrif í för með sér 

fyrir fólk (Serpell, 1991; McConnell, Brown, Shoda, Stayton og Martin, 

2011). Á síðustu þrjátíu árum hefur töluvert verið gert af rannsóknum sem 

benda til bættrar líkamlegrar og andlegrar heilsu fólks sem og skjótari bata 

eftir veikindi eigi það gæludýr (Walsh, 2009a; Wells, 2009). Walsh (2009a) 

vill meina að fyrri tíma rannsóknir hafi hugsanlega ekki verið mjög 

áreiðanlegar en þó bendi seinni tíma rannsóknir engu að síður til sömu 

niðurstöðu. 

Lítið hefur verið horft til áhrifa dýra í rannsóknum er tengjast lífi og 

sálrænum þroska barna (Melson, 2001). Þó er talið að samskipti við dýr geti 

þroskað siðferðisvitund barna (Wells, 2007) og vitsmunaþroska þeirra 

(Melson 2003). Þau læri að sýna samkennd, taki fremur þátt í félagslegum 

athöfnum og fái aukið sjálfstraust (Melson 2003). Dýr eru jafnframt talin 

þroska ákveðin persónuleg og félagsleg gildi hjá börnum með atferli sínu og 

viðbrögðum í samskiptum við börn. Mögulegt er að þann lærdóm geti börn 

síðan fært yfir á aðrar aðstæður eins og önnur dýr, fólk eða umhverfi 

(Myers og Saunders, 2002). Gæludýraeign getur verið börnum lærdómsrík 

og þroskandi meðal annars vegna þess hversu stutt gæludýr lifa yfirleitt í 

samanburði við manninn og er því líklegra en ella að börn upplifi jafnvel 

fæðingu, veikindi og dauða gæludýrsins síns (Melson og Fine, 2006). 

Þó rannsóknir hafi sýnt að dýr geti haft jákvæð áhrif á líkamlega og 

andlega heilsu manna er það ekki hafið yfir allan vafa (Haverkos, Hurley, 

McCune og McCardle, 2011). Ekki liggur alltaf ljóst fyrir hver eru eiginleg 

áhrif gæludýraeignar á þroska barna því einstaklingsbundnir þættir barna og 

umhverfi þeirra, eins og fjölskylda, skóli eða vinir, geta líka verið þar 

áhrifavaldar (Melson, 1990). Hér á eftir er gerð frekari grein fyrir þeim 

persónubundna ávinningi sem fólk er talið geta hlotið af umgengni við 

gæludýr. Sjónum er fremur beint að hundum en öðrum gæludýrum þar sem 

samskipti barna og hunda er viðfangsefni rannsóknarinnar. 

2.5.1 Sálrænn þroski barna 

Því er oft haldið fram að það geti veitt börnum aukna persónulega færni að 

umgangast gæludýr. Ástæða þess sé meðal annars sú að gæludýr þarfnist 

umönnunar, feli ekki líðan sína og gagnrýni ekki. Samskipti við dýr eru 

þannig talin geta ýtt undir sálrænan- og félagslegan þroska barna sem gefi 

þeim aukna færni til að takast á við nýjar aðstæður og móta jákvæð viðhorf 

og gildi (Julius, Beetz, Kotrschal, Turner og Uvnäs-Moberg, 2013). 

Endenburg og van Lith (2011) segja að fram að þessu hafi sjónum lítið 

verið beint að áhrifum dýra á vitsmunaþroska barna en talið hefur verið að 

samskipti við dýr geti örvað mál barna og samskiptafærni (e. verbal skills). 

Tjáskipti við hunda eru talin geta örvað málþroska barna meðal annars 

vegna þess að barnið þarf ekki að óttast gagnrýnin viðbrögð hundsins. Þó 

barnið viti að dýrið skilji ekki beint það sem það segir þá hefur það þá 

tilfinningu að hundurinn hlusti og skilji (Melson, 2001). 

Rannsóknir hafa sýnt að fullorðið fólk sem á dýr í æsku hefur almennt 

jákvæðara viðhorf og beri meiri umhyggju fyrir bæði mönnum og dýrum en 

þeir sem ekki hafa átt dýr í æsku (Paul og Serpell, 1993; Daly og Morton, 

2009). Eins hefur komið fram jákvæðara viðhorf til dýra hjá börnum sem 

eiga gæludýr (Binngieβer o.fl., 2013) og aukin samkennd (e. empathy) (Daly 

og Morton, 2003) en hjá þeim sem ekki eiga gæludýr. Í rannsókn Daly og 

Morton (2003) kom jafnframt fram að börn sem áttu hund sýndu meiri 

samkennd en börn sem áttu önnur gæludýr en ekki var fylgni milli 

tilfinningatengsla við gæludýrið og samkenndar barnanna. Daly og Morton 

(2006) staðfestu enn frekar að börn sem umgangast hunda, og reyndar ketti 

líka, tileinka sér fremur samkennd en börn sem umgangast aðrar tegundir 

gæludýra og kom þá fram fylgni milli samkenndar og tilfinningatengsla. Þau 

börn sem höfðu sterk tilfinningatengsl við hunda og ketti höfðu meiri 

samkennd og sýndu stúlkur meiri samkennd en drengir. Samsvarandi 

niðurstöður hafa komið fram meðal fullorðins fólks en fólk sem á hund eða 

átti hund í æsku hefur sýnt meiri samkennd en þeir sem aðeins höfðu átt 

kött eða hvorugt (Daly og Morton, 2009). 

Margt bendir til að í raun sé auðveldara fyrir börn að læra að sýna 

samkennd og umhyggju þegar dýr eru annars vegar. Ástæða þess er talin sú 

að dýr leyna ekki líðan sinni og gefa hana strax til kynna með atferli sínu 

(Walsh, 2009a). Samskipti við dýr eru á þeim forsendum meðal annars talin 

geta leitt til aukins öryggis, betri hegðunarstjórnunar og aukinnar 

samkenndar þeirra sem umgangast þau (Melson, 2003). Þrátt fyrir að 

rannsóknir hafi margar hverjar bent til að samkennd barna aukist í 

samskiptum við dýr getur verið erfitt að segja til um það. Eykst samkennd 

fólks við að eiga og umgangast dýr eða er fólk sem býr fremur yfir þessum 

þáttum líklegra til að halda dýr? Endenburg og van Lith (2011) vilja meina að 

til að geta sagt til um það þurfi langtímarannsóknir en lítið hafi verið gert af 

þeim á þessu sviði. 

Í næsta kafla er gerð grein fyrir félagslegum áhrifum gæludýra. Hvernig 

gæludýr geta veitt eigendum sínum félagslegan stuðning og ýtt undir 

félagsleg tengsl og færni þeirra út á við. 

2.5.2 Félagslegt gildi gæludýra 

Gæludýr hafa lengi verið sögð veita fólki félagsskap en nú er einnig farið að 

horfa til þess að gæludýr geti auk þess virkað sem brú í samskiptum milli 

fólks. Félagslegum ávinningi af gæludýraeign má þannig skipta í tvennt. 

Annars vegar sá félagsskapur sem gæludýrið sjálft getur veitt og hins vegar 

þau félagslegu samskipti sem fólk getur sótt út á við fyrir tilstuðlan 

gæludýrsins. 

Það hefur gjarnan verið viðhorf fólks að gæludýraeigendur sem hafi sterk 

tilfinningatengsl við dýrin sín eigi við einhverskonar persónulega erfiðleika 

að etja. Talið hefur verið að fólk leiti til gæludýranna því það eigi erfitt með 

að mynda náin tengsl við aðra og standi höllum fæti félagslega (Walsh, 

2009a). Það er þó ekki allt sem bendir til þess að svo sé, þó fundist hafi 

fylgni milli þess að gæludýraeigendur manngeri dýrin sín og andlegra 

erfiðleika eigendanna (McConnell o.fl., 2011). Serpell (2002) vill meina að 

tilhneiging mannsins til að manngera gæludýr bendi til þess að dýrin veiti 

manninum félagslegan stuðning. Félagsskapur sé manninum mikilvægur og 

hann haldi því gæludýr til að leita eftir þessum félagslegu tengslum. Má því 

ætla að gæludýr geti veitt ákveðinn andlegan stuðning og vegið að 

einhverju leyti upp á móti tilfinningu fyrir félagslegri höfnun (McConnell 

o.fl., 2011). 

Clayton og Mayers (2009) halda því fram að ekki sé fylgni milli sterkra 

tengsla fólks við gæludýr og lítilla félagslegra tengsla út á við nema um sé að 

ræða fólk sem taki gæludýraeignina mjög föstum tökum og í raun fram yfir 

annað fólk. Rannsóknir hafa líka bent til að tengsl við gæludýr komi ekki í 

stað félagslegra samskipta við annað fólk (Clayton og Mayer, 2009; 

McConnell o.fl., 2011; Lund o.fl., 2009) og að fólk sem er í góðum 

félagslegum tengslum við annað fólk myndi sterk tengsl við gæludýrin sín 

(Marinelli o.fl., 2007; McConnell o.fl., 2011) þó ekki hafi endilega alltaf 

fundist fylgni þar á milli (Cohen, 2002). Því vilja Clayton og Mayers (2009) 

meina að fyrir flesta gæludýraeigendur sé gæludýraeign til að auðga lífið en 

komi ekki í stað félagslegra samskipta við annað fólk. 

Hundar, fremur en önnur gæludýr, eru taldir geta virkað sem hvati til 

félagslegra samskipta manna á milli þar sem þeir gefa eigendum sínum 

tækifæri á að hitta annað fólk. Hundaeigendur segja að göngutúrar með 

hundunum geri þá sýnilegri og í þeim hitti þeir oft fólk með sama áhugamál 

og reynslu sem geti leitt til kunningja- og vinatengsla (McNicholas og Collis, 

2000; Wells, 2004; Wood, Giles-Corti og Bulsara, 2005; Power, 2013). Komið 

hefur fram að hundaeigendur þekkja nágranna sína og nærumhverfi betur 

en eigendur annarra gæludýra og eru jafnframt tilbúnari til að láta gott af 

sér leiða til samfélagsins (Wood o.fl., 2005; Wood o.fl., 2007). Wood o.fl. 

(2005) vilja meina að þar sem hundaeigendur séu töluvert úti við vegna 

hundanna séu þeir meðvitaðri um nærumhverfi sitt og fái ákveðna 

samfélagsvitund (e. sence of community). Fyrir vikið séu þeir tilbúnari til að 

leggja sitt af mörkum til að bæta samfélagið og umhverfi sitt. Með því að 

kynnast nærumhverfi sínu og nágrönnum öðlist hundaeigendur meiri 

félagsauð (e.social capital) og bæti yfirleitt lífsgæði sín. 

Félagslegur ávinningur af hundaeign getur þannig verið margvíslegur, 

eins og greint hefur verið frá hér að framan, en einnig er talið að hundaeign 

geti verið af hinu góða fyrir heilsuna bæði hvað varðar líkamlega og andlega 

þætti og er fjallað um það hér á eftir. 

2.5.3 Líkamleg og andleg áhrif 

Nokkuð hefur verið gert af rannsóknum á áhrifum hunda á líkamlega og 

andlega heilsu fólks en meðal annars er talið að hundaeign geti verið þáttur 

í að fyrirbyggja sjúkdóma og stuðlað að skjótari bata í kjölfar veikinda 

(Knight og Edwards, 2008; Friedmann og Thomas, 1995). Jákvæð líkamleg 

einkenni, eins og lækkun á blóðþrýstingi, hafa verið mæld í kjölfar samveru 

og snertingar við hunda (Cole, Gawlinski, Steers og Kotlerman, 2007; 

Friedmann, Thomas, Cook, Tsai og Picot, 2007). Einnig hefur komið fram 

lækkun á hormóninu kortisóli en magn þess eykst í líkamanum við 

streituvaldandi aðstæður. Í rannsókn Beetz o.fl. (2011) kom fram lækkun á 

kortisóli hjá börnum þegar hundur var hafður þeim til stuðnings við 

aðstæður sem taldar voru geta valdið þeim kvíða. Fylgni var milli snertingar 

barnanna við hundana og lækkunar á kortisóli. Sambærilegar niðurstöður 

hafa komið fram hjá fullorðnu fólki (Odendaal og Meintjes, 2003). 

Í kjölfar þess að fólk gerist hundaeigendur hefur komið fram aukning á 

útiveru þess sem yfirleitt er talin leiða til betri andlegrar og líkamlegrar líðan 

fólks (Serpell, 1991). Hundaeigendur hafa bent á að hundurinn sé þeim oft 

hvati til hreyfingar því hann þurfi að komast út sama hvernig viðri og fyrir 

vikið fái þeir sjálfir meiri hreyfingu en ella (Knight og Edwards, 2008; Lund 

o.fl., 2009). Rannsókn Higgins, Temple, Murray, Kumm og Rhodes (2013) er 

í nokkru samræmi við fyrri rannsóknir á útiveru og hreyfingu hundaeigenda. 

Þátttakendur í þeirri rannsókn sem áttu hunda hreyfðu sig meira en þeir 

sem ekki áttu hunda og sögðu að hundurinn ætti stóran þátt í því. Þekking á 

hreyfingu og útiveru barna fyrir tilstuðlan hunda er fremur takmörkuð 

(Salomon og Timperio, 2011). Könnun meðal ástralskra barna sýndi að 66% 

barna á aldrinum tíu til tólf ára gengu með heimilishundinn að minnsta kosti 

einu sinni í viku (Salomon og Timperio, 2011). Mikilvægt er að átta sig á því 

að þegar um börn er að ræða er það ekki bara hreyfing í formi göngutúra 

sem um ræðir heldur telur einnig leikur þeirra við hundana. 

Reglubundinni hreyfingu fylgir oft bætt líkamleg heilsa og líðan sem 

gefur jafnframt tilefni til betri andlegrar líðan og aukins sjálfstrausts jafnt 

hjá börnum sem fullorðnum. Þannig getur betri andlegri líðan og auknu 

sjálfstrausti fylgt hvati til hreyfingar sem bætir aftur líkamlega líðan og 

heilsu. Þetta tvennt helst nokkuð í hendur en erfitt getur verið að segja til 

um hver er þáttur hundsins í þessu. Sé hundurinn hvati til hreyfingar er vert 

að huga að því hlutverki sem hann gæti haft hjá fólki og ekki síst börnum og 

ungu fólki. Hreyfingarleysi og ofþyngd barna og ungmenna, með tilheyrandi 

líkamlegum fylgifiskum og félagslegri einangrun, hefur aukist mikið 

síðastliðna tvo áratugi (Salomon og Timperio, 2011). Hugsanlegt er að 

hundurinn geti gefið ungmennum, og öðru fólki, tækifæri til hreyfingar og 

þátttöku í félagsstarfi og dregið þannig úr einangrun og 

heilsufarsvandamálum henni tengdri (Knight og Edwards, 2008). Mikilvægt 

er því að horfa til þess hvernig hundaeign getur haft jákvæð áhrif fyrir 

samfélagið þegar til lengri tíma er litið (Knight og Edwards, 2008). Hér á eftir 

eru reifaðir nokkrir þeirra fjölmörgu möguleika sem hundar geta boðið upp 

á í leik og starfi. 

2.6 Hundurinn í leik og starfi 

Margt bendir til þess að dýr höfði sterkt til flestra barna og geti því verið 

ákjósanleg í kennslu og uppeldi barna (DeLoache o.fl., 2011). Flestir kannast 

við bækur, sjónvarpsefni, leikföng og annað ætlað börnum þar sem líkt er 

eftir dýrum eða þau höfð sem aðalviðfangsefnið til að fanga athyglina. 

Endenburg og van Lith (2011) draga þá ályktun, út frá rannsóknum Hatano, 

Inagaki og Vygotsky, að dýr geti verkað sem mikilvægur hvati til náms 

margra barna af tveimur ástæðum. Annars vegar vegna þess að tengsl við 

viðfangsefnið sé börnum hvati til náms og hins vegar þeirrar örvunar sem 

góð tilfinningatengsl geta haft til náms. Melson (2001) bendir á að gæludýr 

geti verið góður grundvöllur að uppeldiskennslu þar sem umhirða þeirra er 

ekki kynbundin eins og umönnun barna vill oft vera. 

Það að hafa hund viðstaddan kennslu barna virðist geta haft jákvæða 

þætti í för með sér. Börn á grunnskólaaldri hafa sýnt aukið sjálfstæði og 

þátttöku í námi, betri hegðun og meiri samkennd með bekkjarfélögum 

sínum þegar hundur er hafður í kennslustund (Hergovich, Monshi, Semmler 

og Zieglmayer, 2002; Esteves og Stokes, 2008). Að sama skapi greindu 

Friedmann, Katcher, Thomas, Lynch og Messent (1983) lækkun á 

blóðþrýstingi hjá börnum í lestrarkennslu þegar hundur var til staðar sem 

talið er benda til þess að hann dragi úr kvíða barnanna. Hér á landi hefur 

ekki verið mikið um lifandi dýr í hefðbundnu skólastarfi en félagasamtökin 

Vigdís (Vinir gæludýra á Íslandi) hafa um tíma unnið að verkefni þar sem 

markmiðið er að hvetja börn til lesturs með því að hafa hund í aðalhlutverki 

sem hlustanda (Auður Sif Sigurgeirsdóttir, 2014). Þá sækja árlega um átta 

þúsund börn skipulagða fræðslu í Fjölskyldu- og húsdýragarðinn þar sem dýr 

eru miðpunkturinn í kennslunni (Þorkell Heiðarsson munnleg heimild, 15. 

apríl 2015). 

Knight og Edwards (2008) vilja meina að fjölmargir möguleikar séu fyrir 

hendi til að fleiri en bara hundaeigendur geti fengið að njóta góðs af 

samskiptum við hunda og þeim ávinningi sem þeir geti veitt. Vegna 

hundsins sé hægt að skapa tengsl við annað fólk og mynda félagslegt net 

sem bæði hundaeigendur og aðrir njóti góðs af. Knight og Edwards (2008) 

nefna sem dæmi mikilvægi þess að hafa stuðning í hundahaldinu og geta 

leitað til einhvers til að fá pössun fyrir hundinn. Það komi ekki aðeins til 

góða fyrir hundaeigandann heldur líka þann sem fær tækifæri til að hafa 

hundinn tímabundið án frekari skuldbindinga. Þannig sé hægt að gefa 

börnum tækifæri til að umgangast hunda og jafnvel önnur dýr þó þau séu 

ekki í aðstöðu til að halda dýr dagsdaglega og jafnframt að láta gott af sér 

leiða. Hvað varðar þátttöku barna í sjálfboðaliðastarfi tengdu dýrum verður 

alltaf að taka tillit til aldurs barna og þroska þeirra og eru því kannski 

takmarkaðir möguleikar barna til þátttöku hvort sem er í skipulögðu eða 

óskipulögðu starfi. Þegar upp er staðið eru það foreldrar eða forráðamenn 

barna sem bera ábyrgð á dýrinu og samskiptum þess við fjölskylduna. Hér á 

landi er starfrækt félag sem kallar sig Dýrahjálp Ísland og hefur það að 

markmiði að finna dýrum í heimilisleit nýtt heimili sem og vekja fólk til 

vitundar um góða meðferð á dýrum. Félagið hefur komið sér upp hópi 

fósturheimila sem fóstra dýr tímabundið, ef þannig stendur á (Dýrahjálp 

Íslands, e.d.). Með þátttöku fjölskyldunnar í slíku starfi felast tækifæri fyrir 

börn og fjölskyldur þeirra til að taka þátt í skipulögðu sjálfboðaliðastarfi en 

fá jafnframt að umgangast dýr og njóta þess sem þau hafa upp á að bjóða. 

Hér á landi eru í boði fjölmörg námskeið fyrir hundaeigendur og 

hundana þeirra. Mikil gróska hefur verið í starfi tengdu hundum síðastliðin 

ár og er sífellt algengara að fólk taki hundahaldið föstum tökum og sæki 

námskeið með hundunum sínum. Hægt er að finna fjölbreytt námskeið fyrir 

hvolpa jafnt sem fullorðna hunda, þar sem eigendur læra undirstöðuatriði í 

hundahaldi og umgengni við hundinn, jafnt sem námskeið fyrir lengra 

komna svo eitthvað sé nefnt. 

Hvað varðar daglegt líf barna og fjölskyldna þeirra vill Walsh (2009b) 

meina að gæludýr geti að einhverju leyti mætt þörf barna fyrir stöðugleika 

og traust tilfinningatengsl. Þau séu til staðar og geti þannig auðveldað 

börnum að takast á við breytingar eins og nýtt umhverfi eða skilnað foreldra 

svo eitthvað sé nefnt. Hundurinn hefur töluverða sérstöðu sem gæludýr 

eins og vinsældir hans sýna. Löng þróunarsaga hans með manninum hefur 

gefið af sér einkenni sem falla fólki í geð og gert hann hæfan til að búa í 

nánu samneyti við fólk. Þetta ásamt því hlýja viðmóti sem margir hundar 

sýna gerir þá ákjósanlega til hvers kyns starfa með fólki, bæði börnum og 

fullorðnum. 

2.7 Samantekt á fræðilegum bakgrunni 

Ljóst er að dýr geta verið manninum hjartfólgin hvort sem hann fylgist með 

þeim úr fjarlægð eða er í beinni snertingu við þau. Síðastliðna tvo áratugi 

hefur gæludýraeign fólks aukist mikið samhliða aukinni þéttbýlismyndun 

(Melson, 2003; Melson og Fine, 2006; DeMello, 2012). Þrátt fyrir það eru 

rannsóknir á samskiptum manna og dýra og áhrifum þeirra á fólk fremur 

stutt á veg komnar (Melson, 2002; Melson og Fine, 2006) og er sérstaklega 

þörf á að beina sjónum meira að börnum og áhrifum gæludýraeignar á 

þroska þeirra (Wynne o.fl., 2011; Serpell, 1999). 

Hundar hafa nokkra sérstöðu umfram önnur gæludýr vegna hæfni þeirra 

til að eiga í tjáskiptum við manninn, þó takmörkuð séu. Það hefur orðið til 

þess að þeir búa oft í miklu nábýli við manninn sem getur tengst honum 

sterkum tilfinninga- og vinaböndum (Walsh, 2009a; Lund o.fl., 2009). Af 

þeim sökum er hann eitt algengasta gæludýr fólks (Wood o.fl., 2007; 

Archer, 1997; Europe IFAH, e.d.) og hafa rannsóknir bent til að ávinningur 

eigenda af hundaeign sé jafnvel meiri en annarra gæludýra (McNicholas og 

Collis, 2001; Daly og Morton, 2009; Power, 2013; Knight og Edwards, 2008). 

Gæludýr eru talin geta aukið vitsmuna-, tilfinninga- og félagslegan 

þroska barna í samskiptum við þau (Melson, 2001; Daly og Morton, 2003; 

Wood o.fl., 2007). Þau eru einnig talin geta veitt börnum félagsskap og 

tilfinningalegan stuðning (Walsh, 2009b; McNicholas og Collis, 2001) sem 

auki færni þeirra til að takast á við breytingar (Melson, 2001). Gæludýr eru 

talin geta verið mikilvægur þáttur í lífi barna þar sem þau eru til staðar og 

taka barninu eins og það er (Melson, 2001). Þau geta einnig gefið 

fjölskyldum tækifæri til jákvæðra samskipta þar sem sjónum er beint að 

dýrinu og velferð þess (Walsh, 2009b). Hundurinn, fremur en önnur 

gæludýr, gefur færi á útivist sem getur boðið upp á aukin samskipti 

fjölskyldunnar eða færi á félagslegum samskiptum út á við (Wood o.fl., 

2005; Power, 2013). Hreyfing og aukin félagsleg tengsl hafa oft í för með sér 

bætta líkamlega heilsu og betri andlega líðan sem getur þannig stuðlað að 

betri velferð og hamingju fólks (Serpell, 1991). 

Í ljósi margvíslegs ávinnings af hundaeign er mikilvægt að horfa til þeirra 

möguleika sem geta falist í hundaeign fólks bæði þegar börn og fullorðnir 

eru annars vegar. Alltaf þarf þó að horfa til þess að börn eru jafnframt í 

hvað mestri hættu á að skaðast af umgengni við hunda (Schalamon o.fl., 

2006; Raghavan, 2008). Fjölmargir möguleikar eru fyrir uppalendur og 

fagfólk til að nýta hunda í samskiptum við börn og stuðla þannig að auknum 

jákvæðum þroska og velferð barna. Til þess er þekking á samskiptum barna 

og hunda mikilvæg og umfram allt að hún sé byggð á traustum grunni. 

2.8 Markmið og rannsóknarspurningar 

Það dylst engum það aðdráttarafl sem náttúran getur haft á börn jafnt sem 

fullorðna. Rannsóknir á samskiptum manna og dýra eru engu að síður 

skammt á veg komnar (Esposito o.fl., 2011; Miklósi, 2009) og hafa 

tiltölulega lítið beinst að börnum (Esposito o.fl., 2011). Rannsókn á 

samskiptum barna og hunda sem gæludýra er því þarft innlegg í rannsóknir 

á þessu sviði. Þó aðeins sé horft til hunda má ætla að niðurstöðurnar geti að 

einhverju marki gefið vísbendingu um upplifun barna af öðrum gæludýrum. 

Hundar hafa vissulega ákveðna sérstöðu sem gæludýr en önnur dýr eins og 

kettir fylgja fast á hæla þeirra hvað vinsældir snertir. 

Þegar skoða á upplifun barna af samskiptum við gæludýr liggur beinast 

við að leita fanga hjá börnunum sjálfum. Mikið af þeim rannsóknum sem 

gerðar hafa verið á reynsluheimi barna af dýrum hafa hins vegar byggt á 

gögnum fengnum með öðrum hætti eins og frásögnum fullorðinna eða 

atvikaskráningum (Wynne o.fl., 2011). Með því að gefa börnunum sjálfum 

tækifæri til að koma sínum sjónarmiðum, tilfinningum og reynslu á framfæri 

er þeim gefin mikilvæg rödd inn í heim þeirra fræða sem fæst við samskipti 

manna og dýra. Engu að síður getur upplifun og reynsla fullorðinna af 

samskiptum hunda og barna verið mikilvæg. Hún getur gefið dýpri sýn á 

upplifun barnanna og stutt við þær ályktanir sem draga má út frá 

niðurstöðum rannsókna. 

Fáar rannsóknir hafa beinst að dýra- og gæludýraeign hér á landi. Þó 

hefur borið á auknum áhuga á rannsóknarefninu eins og verkefni 

háskólanema vitna til um, samanber lokaverkefni þeirra Hrafnhildar 

Ævarsdóttur (2010) og Guðbjargar Guðbjörnsdóttur (2012). Lund. o.fl., 

(2009) skoðuðu sjónarmið íslenskra og norskra hundaeigenda til 

hundahalds en eftir því sem næst verður komist hefur ekki verið gerð 

sambærileg rannsókn hér á landi á samskiptum barna og hunda. 

Markmið rannsóknarinnar er að skoða samskipti barna og hunda sem 

haldnir eru sem gæludýr. Annars vegar hvernig börn upplifa tengsl sín við 

hundana og hins vegar hvaða lærdóm eða persónulegan ávinning þau 

öðlast af því að hafa hund eða hunda sem gæludýr. Þetta er gert með því að 

kalla eftir sýn og upplifun barna sem hafa hund á heimili sínu og fagfólks 

sem tengist hundahaldi með einum eða öðrum hætti. Tvær tengdar 

rannsóknarspurningar eru lagðar fram til grundvallar markmiði 

rannsóknarinnar. Þær eru: 

 

Hver er upplifun og reynsla barna af hundum sem gæludýrum inni á 

heimilum þeirra? 

Við gagnaöflun verða eftirfarandi þættir hafðir að leiðarljósi. 

 Hver eru tengsl barnanna við hundinn? 

 Hvaða reynslu eða persónulegan ávinning ef einhvern hafa börnin 
öðlast af umgengni við hundana? 

Hver er upplifun fagfólks af samskiptum barna og hunda sem haldnir eru 

sem gæludýr? 

Við gagnaöflun verða eftirfarandi atriði höfð til hliðsjónar. 

 Aðkoma barna að hundahaldi á heimilum sínum. 

 Þátttaka barna í skipulögðu félags- eða sjálfboðaliðastarfi sem tengist 
hundum

3 Aðferðir 

Markmið rannsóknarinnar er að skoða upplifun og reynslu barna af hundum 

sem gæludýrum á heimilum þeirra. Einkum er horft til tilfinningatengsla 

barnanna við hundana og þátttöku þeirra í hundahaldinu. Til að ná fram 

þessu markmiði er kallað eftir sýn og röddum barnanna sjálfra en einnig er 

leitað eftir reynslu fagfólks á sviði hundahalds og af starfi tengdu börnum og 

hundum. Eigindleg aðferðafræði hentar vel til að mæta markmiði 

rannsóknarinnar og leita svara við þeim rannsóknarspurningum sem lagt er 

upp með. 

3.1 Eigindlegar rannsóknir og fyrirbærafræðileg nálgun 

Eigindlegar rannsóknaraðferðir er hugtak yfir vítt svið aðferða og heimspeki 

(Hennink, Hutter og Bailey, 2011) þar sem tungumálið er lykilþáttur 

(Polkinghorne, 2005). Í flestum eigindlegum rannsóknum er gengið út frá 

því að þekking sé sameiginlegur skilningur sem þróist í samskiptum fólks 

(Hennink o.fl., 2011). Bæði rannsakandi og þátttakendur byggja skilning sinn 

á ákveðnum forsendum eins og tungumáli, menningu, reynslu, þekkingu, 

færni, venjum og siðum (Helga Jónsdóttir, 2003). 

Polkinghorne (2005) segir að samkvæmt Schwandt sé markmið 

eigindlegra rannsókna að skoða reynslu fólks út frá þeirra sjónarhóli. 

Hennink o.fl. (2011) hafa eftir Denzin og Lincoln að eigindleg rannsókn 

krefjist túlkunar á raunveruleikanum og til þess þurfi að skoða fyrirbærið í 

sínu raunverulega umhverfi eða því umhverfi sem það verður til í. Þegar 

talað er um fyrirbæri er yfirleitt verið að vísa til reynslu fólks (Lichtman, 

2010). Mikilvægt er að rannsakandi nálgist viðfangsefnið með opnum huga, 

sé sveigjanlegur í umræðu og tilbúinn til að hlusta á frásagnir fólks af áhuga 

(Hennink o.fl., 2011). 

Þrátt fyrir að hugtakið fyrirbærafræði (e. phenomenology) hafi komið til 

sögunnar um miðja átjándu öld er almennt viðurkennt að upphafsmaður 

fyrirbærafræðinnar eins og hún er þekkt í dag sé Edmund Husserl 

(Lichtman, 2010; Moran, 2000). Í byrjun tuttugustu aldar kynnti hann 

fyrirbærafræðina sem heimspekilega aðferð til notkunar í eigindlegum 

rannsóknum (Lichtman, 2010) og mikilvægt mótvægi gegn einhliða 

megindlegri aðferðafræði og hugsun (Sigríður Halldórsdóttir, 2003; 

Lichtman, 2010). Fyrirbærafræðileg nálgun Husserl átti strax hljómgrunn 

meðal fræðimanna í Evrópu (Lichtman, 2010) en í dag er hægt að finna 

margar útgáfur og skóla innan fyrirbærafræðinnar (Sigríður Halldórsdóttir, 

2003). Fyrirbærafræðin leitar eftir því að finna kjarnann í sameiginlegri 

reynslu fólks sem hefur upplifað ákveðið fyrirbæri (Brinkmann og Kvale, 

2015; Lichtman, 2010; Starks og Trinidad, 2007). Það er síðan hlutverk 

rannsakandans að fá heildarmynd á reynsluna eða fyrirbærið með því að 

greina það í smærri þætti (Lichtman, 2010). 

Eigindlegar rannsóknaraðferðir henta vel fyrir þessa rannsókn þar sem 

markmiðið er að skoða reynslu og upplifun barna af hundum sem 

gæludýrum. Ætlunin er að koma auga á sameiginlega þætti í reynslu og 

upplifun barna af hundum og hentar því fyrirbærafræðileg nálgun vel á 

efnið. Gögnum er safnað með viðtölum en samkvæmt Helgu Jónsdóttur 

(2003) eiga þau vel við þegar skoðuð er reynsla fólks af afmörkuðum 

fyrirbærum en Polkinghorne (2005) hefur jafnframt eftir Kvale að markmið 

viðtala sé að lýsa og veita skilning á fyrirbærum í lífi fólks. 

3.2 Gagnaöflun 

Þátttakendur í rannsókninni voru annars vegar börn á aldrinum tólf til 

sextán ára sem höfðu hund á heimili sínu og hins vegar fagfólk á sviði 

hundahalds. Það fólk þekkti vel til hundahalds og eða hafði reynslu af 

félags- og sjálfboðaliðastarfi tengdu hundum. Við gagnaöflun voru tekin 

viðtöl í ætt við hálfstöðluð (e. semi-structured) viðtöl. Hálfstöðluð viðtöl 

komast nálægt hversdagslegum umræðum en byggja engu að síður á 

faglegum grunni hvað varðar tækni, tilgang og nálgun á viðfangsefnið 

(Brinkmann og Kvale, 2015). Flick (2014) segir að hálfstöðluð viðtöl séu 

byggð á undirbúnum spurningum, að mestu opnum, sem leiða spyrjanda og 

viðmælanda áfram. Viðtalsramminn á engu að síður að vera sveigjanlegur 

og gefa viðmælanda rými til að koma sínum sjónarmiðum á framfæri (Flick, 

2014; Brinkmann og Kvale, 2015). Með hálfstöðluðum viðtölum er leitast 

við að finna kjarnann í reynslu viðmælanda af félagslegum athöfnum og fá 

skilning á upplifun hans út frá sjónarhorni hans. Til þess þarf að leita með 

opnum huga eftir lýsingu viðmælanda á upplifun sinni og túlka þýðingu 

fyrirbærisins sem lýst er af nærgætni og virðingu (Brinkmann og Kvale, 

2015). 

Í viðtölum við börnin var byrjað á opinni upphafsspurningu og henni fylgt 

eftir eins og tilefni gaf til með markmið rannsóknarinnar að leiðarljósi. 

Reynt var að nálgast upplifun og reynslu barnanna með því að biðja þau um 

að segja frá venjum og háttum hundanna sinna. Framhald spurninganna eða 

röð þeirra var ekki í föstu skipulagi en þó voru ákveðnar spurningar sem í 

flestum tilfellum voru bornar upp fyrir börnin á einhverjum tímapunkti í 

viðtölunum (Viðauki A). Leitast var við að hafa þær spurningar opnar og 

þeim fylgt eftir eins og upphafsspurningunni. 

Í viðtölum við fagfólk var ekki stuðst við ákveðnar spurningar. Viðtölin 

byggðu á markmiði rannsóknarinnar en einnig voru hafðar í huga 

niðurstöður úr rannsóknargögnum sem fengin voru með viðtölunum við 

börnin. Þannig var reynt að fylgja eftir opnum spurningum er féllu að 

markmiði rannsóknarinnar og fengnum niðurstöðum úr viðtölunum við 

börnin. 

Viðtölin við börnin fóru fram á tímabilinu 9. október 2013 til 25. mars 

2014. Viðtölin voru á bilinu 30 til 50 mínútur að lengd. Hjá sumum 

börnunum varð greinilega vart við þreytumerki í viðtalinu og voru þau viðtöl 

því styttri en ella. Staðsetning viðtala réðst af óskum barnanna og foreldra 

þeirra. Viðtölin við börnin fóru öll fram á heimilum þeirra nema eitt sem fór 

fram á heimili rannsakanda. Viðtölin fóru ýmist fram í lokuðu rými eins og 

herbergi barnanna, eldhúsi eða rými sem var lokað til hálfs. Foreldrar eða 

annað foreldri barnanna var alltaf heima þegar viðtölin voru tekin. Í þeim 

viðtölum sem tekin voru í hálflokuðu rými var misjafnt hvort foreldrar viku 

alveg frá, eins og inn í aðrar vistarverur heimilisins, eða voru innan seilingar. 

Það var þó aldrei svo að þeir gætu auðveldlega heyrt hvað rannsakanda og 

barni fór á milli. Í sumum tilfellum voru hundarnir viðstaddir á meðan 

viðtölin voru tekin. Foreldrum og börnum var sagt í upphafi að gott væri að 

vera út af fyrir sig í viðtölunum en það var í þeirra valdi að eiga síðasta orðið 

um hvar viðtalið skyldi fara fram. 

Viðtöl við fagaðila voru tekin eftir að viðtölum við börnin lauk og 

greining á niðurstöðum úr þeim var langt á veg komin. Viðtölin voru tekin á 

tímabilinu 26. júní 2014 til 3. desember 2014 og var lengd þeirra á bilinu 60 

til 90 mínútur. Staðsetning viðtala réðst af óskum þátttakenda. Tvö viðtöl 

fóru fram á kaffihúsi, eitt á vinnustað viðmælanda og eitt á vinnustað 

rannsakanda. 

Öll viðtölin voru hljóðrituð og síðan afrituð orðrétt eins fljótt og auðið 

var að þeim loknum. Stuðst var við umfjöllun Rubin og Rubin (2005) um 

afritun viðtala. Í öllum tilfellum var afritun viðtals lokið áður en næsta viðtal 

fór fram. Með því móti var eftir atvikum hægt að greina hvað betur hefði 

mátt fara í viðtalinu og glöggva sig á atriðum sem vert væri að hafa í huga 

við næsta viðtal en Brinkmann og Kvale (2015) benda á mikilvægi þessa. 

Aðdragandi viðtals, lýsing á aðstæðum og hugleiðingar rannsakanda voru 

skráðar eins fljótt og auðið var að loknu hverju viðtali. Nöfnum barnanna og 

öðrum sérnöfnum sem komu fram í viðtölunum við þau var breytt. Í sumum 

tilfellum var einnig kyni hunds breytt og þáttum er vörðuðu fjölskyldugerð 

og áhugamál barnanna án þess þó að það hefði áhrif á niðurstöður 

rannsóknarinnar. Nöfnum fagfólks var ekki breytt eða öðru er viðkom 

aðstæðum þeirra. Hljóðskrár og rituð skjöl voru öll geymd í tölvu 

rannsakanda sem læst var með aðgangsorði. Að lokinni úrvinnslu gagna og 

ritun rannsóknarskýrslu var öllum hljóðskrám eytt. 

Við öflun þátttakenda var notast við svokallað markmiðs- og 

snjóboltaúrtak. Markmiðsúrtak byggir á því að fundinn er þátttakandi eða 

þátttakendur sem hæfa markmiði rannsóknarinnar (Þorlákur Karlsson og 

Þórólfur Þórlindsson, 2003) og með snjóboltaúrtaki benda þeir á aðra 

mögulega þátttakendur og síðan koll af kolli (Þorlákur Karlsson og Þórólfur 

Þórlindsson, 2003; Hennink o.fl., 2011). 

Til að finna börn til þátttöku í rannsókninni var í fyrstu leitað á náðir 

Hundaræktunarfélags Íslands og Hundaræktunarfélagsins Rex. Félögin 

sendu auglýsingu á alla félagsmenn sína með tölvupósti þar sem auglýst var 

eftir þátttakendum í rannsóknina. Auglýsingunni var beint til félagsmanna 

sem áttu börn á fyrrgreindum aldri og voru með hunda á heimilum sínum. 

Þeir voru beðnir að íhuga þátttöku barna sinna og bera undir börn sín hvort 

áhugi væri fyrir hendi af þeirra hálfu. Hefðu börnin áhuga á þátttöku voru 

foreldrar/forráðamenn beðnir um að hafa samband við rannsakanda í 

gegnum tölvupóst. Í kjölfarið höfðu nokkrir félagsmenn samband og lýstu 

yfir áhuga barna sinna til að taka þátt í rannsókninni. Einnig var leitað til 

vina og kunningja rannsakanda eftir börnum til þátttöku sem féllu að 

markmiði rannsóknarinnar. Börnin sem tóku þátt í rannsókninni og foreldrar 

þeirra bentu jafnframt á aðra mögulega þátttakendur. Í sumum tilfellum 

töluðu foreldrar barnanna sem tóku þátt jafnframt við líklega þátttakendur 

og foreldra þeirra og könnuðu áhuga áður en rannsakandi hafði samband 

við þá. 

Aðilar sem höfðu faglega reynslu af hundahaldi voru fundnir með leit á 

netinu en einnig bentu börnin, sem tóku þátt í rannsókninni og foreldrar 

þeirra, á aðila sem þau þekktu til og höfðu góða þekkingu á hundahaldi. 

Leitast var við að fá fagfólk með nokkuð ólíka aðkomu að hundahaldi til að 

fá sem fjölbreyttasta reynslu og sýn þess. 

Í fyrstu var foreldrum barnanna kynnt markmið rannsóknarinnar 

símleiðis en var síðan sendur tölvupóstur með frekari upplýsingum um 

rannsóknina. Með því móti var reynt að kynna hvað fælist í þátttöku þannig 

að foreldrar og börn vissu hvers væri von og sem minnst kæmi á óvart þegar 

að viðtali kæmi. Foreldrar voru hvattir til að ræða þátttöku barnanna við 

þau og senda fyrirspurnir í tölvupósti eða hringja ef eitthvað er tengdist 

rannsókninni væri óljóst. Væri áhugi enn fyrir hendi fyrir þátttöku var í 

kjölfarið reynt að finna tíma og stað fyrir viðtal. Samskipti við viðmælendur 

fóru því alltaf fram í gegnum foreldri þangað til að viðtalinu kom. Með 

hliðsjón af lýsingu Silverman (2010) var börnum og foreldrum afhent stutt 

rituð samantekt áður en viðtal hófst. Þar var greint frá markmiði 

rannsóknarinnar, aðferðum, meðferð gagna og upplýsingum varðandi 

þátttöku þar með talið að þátttakendum væri frjálst að hætta þátttöku 

hvenær sem væri kysu þeir það (Viðauki B). Óskað var eftir upplýstu 

samþykki bæði foreldra og barna fyrir þátttöku barnanna (Viðauki C). 

Rannsakandi fór yfir samantekt með foreldrum og börnum og var þeim 

gefið tækifæri til spurninga áður en viðtalið hæfist. Að loknum viðtölum var 

börnunum gefin lítil gjöf sem þakklætisvottur fyrir þátttökuna. 

Haft var samband við fagfólk í gegnum síma, því kynnt rannsóknin og 

athugað hvort áhugi væri fyrir þátttöku. Væri áhugi fyrir hendi var þeim 

sendur tölvupóstur með frekari upplýsingum um rannsóknina. Í kjölfarið var 

fundinn tími og staður fyrir viðtölin. Við upphaf viðtala var fagfólki afhent 

fyrrnefnd samantekt, sem börn og foreldrar þeirra fengu, og farið yfir hana 

með þeim ef einhverjar spurningar kynnu að vakna hjá þeim. Óskað var eftir 

upplýstu samþykki fyrir þátttöku. Sem þakklætisvott fyrir þátttökuna var 

fagfólki gefin lítil gjöf að loknu viðtali. 

3.3 Þátttakendur 

Hér á eftir er gerð grein fyrir þátttakendum rannsóknarinnar, börnum 

annars vegar og fagfólki hins vegar. Fimm dregir og fimm stúlkur tóku þátt í 

rannsókninni. Öll áttu þau heima á höfuðborgarsvæðinu nema eitt sem bjó í 

nágrenni Reykjavíkur. Gerð er grein fyrir þeim sjálfum, fjölskyldum þeirra og 

hundunum þeirra hér á eftir. Fjórir aðilar sem vegna reynslu sinnar má 

skilgreina sem fagfólk á sviðum er tengist hundahaldi tóku þátt í 

rannsókninni. Gerð er grein fyrir aðkomu þeirra að starfi tengdu hundum en 

til samans höfðu þessir þátttakendur nokkuð víðtæka þekkingu. Á undan 

lýsingu á þátttakendum er stuttlega gerð grein fyrir þeim tegundum hunda 

sem voru á heimilum barnanna sem tóku þátt í rannsókninni. 

3.3.1 Hundar 

Flest börnin sem tóku þátt í rannsókninni áttu hreinræktaða hunda en 

aðeins þrír þátttakendur áttu hunda sem voru af blönduðu kyni. Nokkur 

fjölbreytni var í tegundum hundanna, allt frá svokölluðum smáhundum sem 

eru meðfærilegir og krefjast ekki mikillar umhirðu til stærri hunda sem eru 

fyrirferðarmiklir og eru að jafnaði taldir þurfa mikla hreyfingu (1. tafla). 

 

Tafla 1. Hundar barnanna sem tóku þátt í rannsókninni. 

Hundar af hreinræktuðu kyni Hundar af blönduðu kyni 

Cavalier 

Labrador 

Íslenskur fjárhundur 

Papillon 

Schnauzer, lítill og stór 

Border Collie/Husky 

Labrador/Boxer 

Labrador/Golden Retriver 

 

3.3.2 Börn 

Eins og áður segir tóku fimm drengir og fimm stúlkur á aldrinum tólf til 

sextán ára þátt í rannsókninni. Börnin voru um margt lík en hér á eftir er 

gerð frekari grein fyrir þeim og hundunum þeirra. 

Ómar er 15 ára og býr ásamt foreldrum sínum, yngri bróður og 

hundinum Jaka í grónu úthverfi. Jaki hefur verið á heimili Ómars í fjögur ár. 

Áður átti fjölskylda Ómars annan hund en eftir að ekið var á hann var hann 

aflífaður. Í kjölfarið kom Jaki á heimili Ómars, þá hvolpur. Jaki er þægilegur 

hundur, geltir lítið og hlýðir yfirleitt ágætlega öllum á heimilinu. Jaki fær að 

fara nokkuð frjáls um heimili Ómars en þegar það koma gestir er hann 

stundum settur í forstofuna og látinn hafa eitthvað að naga. Ómar æfir 

handbolta og segir að það sé sitt helsta áhugamál. Hann hefur einnig mikinn 

áhuga á hundum en hefur ekki gefið sér eins mikinn tíma til að sinna því 

áhugamáli eins og handboltanum. 

Kristinn er 12 ára og býr ásamt móður sinni í gömlu íbúðahverfi ásamt 

hundinum Barra. Kristinn á tvær eldri hálfsystur sem búa hjá föður hans. 

Barri er þriggja ára og kom á heimili Kristins sem hvolpur. Kristni og móður 

hans hafði langað í hund um tíma og voru búin að hafa augun hjá sér ef þau 

sæju hund sem þeim litist vel á. Barri er mjög þægilegur í umgengni að sögn 

Kristins. Hann er ekki sérstaklega kröfuharður á hreyfingu og finnst gott að 

kúra hjá Kristni upp í rúmi eða sófa. Barri er yfirleitt laus á heimilinu en 

stundum er hann settur í búrið sitt þegar enginn er heima eða á nóttunni. 

Kristinn æfir handbolta en hann hefur líka mikinn áhuga á dýrum og 

tölvuleikjum. 



 

37 

Marín er 14 ára og býr ásamt foreldrum sínum og tveimur systrum, yngri 

og eldri, og eldri bróður í nýlegu íbúðahverfi. Þau eiga hundinn Ronju sem 

kom til fjölskyldunnar fyrir tveimur árum sem hvolpur. Vinkona móður 

Marínar hafði átt Ronju en vegna skyndilegra breytinga á högum hennar gat 

hún ekki haft Ronju áfram. Fjölskylda Marínar tók þá við Ronju við mikinn 

fögnuð Marínar og systkina hennar. Ronja er góð í umgengni og þekkir vel 

þær reglur sem henni eru settar á heimilinu en getur verið svolítið æst 

þegar hún fer út eða þegar gesti ber að garði. Marín æfir sund og er í 

hljóðfæranámi en reynir að sinna Ronju og öllu því sem henni fylgir eins og 

hún getur. 

Lóa er 16 ára og á hundinn Sám. Hún býr ásamt foreldrum sínum og 

yngri bróður í hálfgerðri sveit í jaðri höfuðborgarinnar þar sem stutt er í 

óraskaða náttúru. Sámur hefur fylgt fjölskyldunni í um þrjú ár. Lóu og 

bróður hennar langaði í hund og var leyfi foreldra þeirra auðfengið eftir að 

þau fluttu í opnari byggð. Sámur þarf töluvert mikla hreyfingu og er Lóa 

dugleg að sinna því en um helgar fer hún oft í lengri göngutúra með hann. 

Sámur er yfirleitt settur í búrið sitt þegar hann er einn heima á daginn en 

aldrei hafður þar í langan tíma í einu. Hann hlýðir ágætlega en á það til að 

vera mjög spenntur þegar til stendur að fara út eða að gera eitthvað sem 

honum líkar. Lóa æfir fótbolta og er líka í krefjandi tónlistarnámi. 

Ingibjörg er 13 ára og á tíkina Snoppu sem hefur fylgt fjölskyldu hennar í 

tæp sex ár. Ingibjörg býr ásamt fjölskyldu sinni það er foreldrum, eldri 

bróður og hálfsystur í þéttri íbúðabyggð. Snoppa kom til fjölskyldunnar um 

eins árs gömul. Foreldrar Ingibjargar höfðu hugleitt að fá hund en það var 

ekki síst að beiðni eldri systkina Ingibjargar að Snoppa kom á heimilið. 

Snoppa er frekar róleg en á það til að gelta svolítið þegar gestir koma eða 

þegar hún verður vör við hreyfingu úti við. Þegar Snoppa er ein heima 

dvelur hún yfirleitt í þvottahúsinu en annars má hún fara um allar 

vistarverur heimilisins. Ingibjörg æfir fimleika og er í tónlistarnámi sem 

tekur mikið af tíma hennar utan skóla. Hún hefur mjög gaman af dýrum og 

myndi alveg vilja eiga fleiri dýr. 

Trausti er 15 ára og býr þar sem stutt er í opin svæði ætluð til útivistar. Á 

heimili Trausta búa foreldrar hans, eldri bróðir sem eiginlega er fluttur að 

heiman og hundurinn Tryggur. Það var sameiginleg ákvörðun fjölskyldunnar 

að fá hund fyrir rúmlega tveimur árum. Þau vildu fá hund sem væri ekki 

mjög fyrirferðarmikill og frekur á tíma þeirra og völdu Trygg úr hópi fimm 

hvolpa. Tryggur er hlýðinn en á geltir svolítið þegar hann er óöruggur. Hann 

fær að fara um allt heimilið en er yfirleitt settur í búr þegar hann er einn 

heima og á nóttunni. Trausti æfir fótbolta og upp á síðkastið hefur hann líka 

verið að æfa parkour. Æfingar hjá Trausta taka oft mikinn tíma og orku en 

hann reynir að hreyfa Trygg reglulega þess á milli með göngutúrum og 

leikjum. 

Dagur er 13 ára og á hund sem heitir Píla. Hann býr ásamt foreldrum 

sínum og yngri systur í dreifðri íbúðabyggð. Píla kom á heimili Dags fyrir um 

fjórum árum en Dagur og fjölskylda hans völdu hana þar sem þau vildu 

hund af ákveðinni tegund. Öll fjölskylda Dags hjálpast að með Pílu en oft 

tekur mamma hans hana með sér í vinnuna. Píla er því oft ekki heima þegar 

Dagur kemur heim úr skólanum á daginn. Píla fær góða hreyfingu þegar hún 

fer með móður Dags í vinnunna og er því yfirleitt róleg þegar heim er komið 

að loknum hefðbundnum vinnudegi. Píla fær að fara um allt heimilið en á 

nóttunni er Píla í búrinu sínu og eins ef hún er ein heima. Fyrir utan skóla 

æfir Dagur fótbolta en hann stundar einnig útivist með fjölskyldu sinni. 

Ísak er 14 ára og býr ásamt móður sinni og eldri systur í þéttri 

íbúðabyggð. Þau eiga hundinn Kát sem hefur verið á heimili Ísaks í tæp 

fimm ár. Móðir Ísaks fékk Kát hjá vinkonu sinni þegar hann var hvolpur. 

Kátur er afar þægilegur í umgengni og þarf lítið fyrir honum að hafa. Á 

nóttunni og þegar hann er einn heima er hann í búri en annars fær hann að 

fara um allt heimilið. Móðir Ísaks og systir hans sinna Káti mest en systir 

Ísaks hefur Kát oft með sér á daginn. Helsta áhugamál Ísaks er körfubolti en 

hann hefur gaman að flestu sem tengist íþróttum. Hann æfir körfubolta 

fjórum sinnum í viku og er í hljómsveit með vinum sínum. 

Ragna er 15 ára og býr ásamt yngri systur og foreldrum sínum í grónu 

úthverfi. Þau eiga hund sem heitir Mjöll sem kom til fjölskyldunnar fyrir um 

fjórum árum þá nokkuð stálpaður hvolpur. Foreldrar Rögnu fengu Mjöll hjá 

vinafólki sínu og komu óvænt með hana heim einn daginn en fyrir hafði 

fjölskyldan átt hund sem lógað var sökum aldurs. Mjöll hlýðir öllum á 

heimilinu jafn vel. Hún má fara um allt heimilið en á sína uppáhalds staði 

sem hún vill helst liggja á þegar hún er ein heima og á nóttunni. Það þarf 

ekki mikið að hafa fyrir Mjöll en henni líður betur ef hún fær góða og 

reglulega hreyfingu. Ragna hefur mikinn áhuga á nánast öllu sem viðkemur 

dýrum og náttúrunni almennt en hún æfir líka sund og er í skákklúbbi. Hún 

stundar líka útivist og á hóp vina sem deila því áhugamáli með henni. 

Rebekka er 12 ára og á hundinn Loga. Hún býr ásamt foreldrum sínum, 

eldri systur og bróður í grónu hverfi. Frá heimili hennar er stutt í fjöru og 

opin svæði þar sem leyfilegt er að vera með hunda þó ekki lausa. Fjölskylda 

Rebekku fékk Loga sem hvolp fyrir um fjórum árum. Rebekku og systkinum 

hennar langaði mikið í hund og þegar fjölskyldan hitti fyrir hvolpahóp á 

sveitabæ út á landi var ekki aftur snúið og Logi var tekinn með heim. Logi 

má yfirleitt fara um allt heimilið en er stundum bannaður aðgangur að stofu 

eða eldhúsi til dæmis ef gestir eru í heimsókn. Hann hlýðir því ágætlega og 

er yfirleitt ánægður ef hann fær góða og mikla hreyfingu. Rebekka æfir 

handbolta en fjölskyldan leggur líka stund á hestamennsku. Þegar þau fara í 

hesthúsið fær Logi yfirleitt að fara með. 

3.3.3 Fagfólk 

Fjórir aðilar sem skilgreina má sem fagfólk á sviði hundahalds tóku þátt í 

rannsókninni eins og áður segir. Gerð er grein fyrir þeim og aðkomu þeirra 

að hundahaldi hér á eftir. 

Elín Ýr Arnardóttir hefur starfað sem sjálfboðaliði hjá Dýrahjálp Íslands 

frá árinu 2010. Félagið hefur það að markmiði að vekja athygli almennings á 

dýravernd og finna dýrum í heimilisleit nýtt heimili. Elín Ýr hefur tekið þátt í 

flestum störfum innan félagsins og hefur því góða yfirsýn yfir starfsemi þess. 

Í dag er hlutverk hennar aðallega að veita öðrum sjálfboðaliðum innan 

félagsins stuðning og ráðgjöf í málum sem upp koma í starfinu. Elín Ýr hefur 

lokið námi í þroskaþjálfun og félagsráðgjöf og stundar núna framhaldsnám í 

fötlunarfræði. Hún á hund og nokkra ketti en hefur jafnframt tekið að sér að 

vista dýr sem verið er að leita að nýju heimili fyrir. 

Sandra Sjöfn Helgadóttir er hundaþjálfari en leggur jafnframt stund á 

nám í hundaatferlisfræði. Sandra Sjöfn á þrjá hunda og hefur vakið nokkra 

athygli í fjölmiðlum fyrir góða og skemmtilega þjálfun þeirra. Hún hefur 

einnig farið í heimsóknir í leikskóla með hundinn sinn Atlas þar sem hann 

hefur sýnt ýmsar hundakúnstir sem vekja athygli og kátínu leikskólabarna 

jafnt sem fullorðinna Frá árinu 2009 hefur Sandra Sjöfn starfað með 

Björgunarhundasveit Íslands með einn af hundunum sínum. Þar getur hún 

sameinað tvö helstu áhugamál sín sem eru hundar og útivist. Samhliða námi 

rekur Sandra Sjöfn hundaskólann Trygg. 

Heiðrún Klara Johansen er hundaþjálfari og hundaatferlisfræðingur en 

hefur einnig stundað nám í hestafræðum. Hún hefur verið í stjórn innan 

Hundaræktunarfélags Íslands og unnið bæði hér á landi og erlendis sem 

hundaþjálfari og ráðgefandi aðili fyrir einstaklinga og félagasamtök. Heiðrún 

Klara hefur einnig verið ötul í skrifum á samfélagsmiðlum og blöðum um 

efni er varðar þjálfun og umgengni við hunda. Heiðrún Klara rekur 

hundaskólann HundaAkademíuna þar sem í boði eru fjölbreytt námskeið 

fyrir hunda og hundaeigendur. Hún á tvo hunda sér til ánægju en jafnframt 

nýtir hún þá við kennslu í skólanum. 

Freyja Kristinsdóttir er hundaþjálfari og hefur starfað við það síðastliðin 

ár samhliða öðrum störfum en einnig er hún með dýralæknamenntun. Hún 

hefur haldið fjölda fyrirlestra og námskeiða, hér á landi sem og erlendis, um 

þjálfun og atferli hunda og skrifað greinar því tengt í blöð og tímarit. Freyja 

hefur um nokkurt skeið látið sig varða málefni er tengjast hundum og er 

hún formaður Félags ábyrgra hundaeigenda sem hefur það markmið að 

bæta stöðu hunda og hundaeigenda hér á landi og stuðla að ábyrgu 

hundahaldi. Freyja á sjálf einn hund. 

Freyja, Sandra Sjöfn og Heiðrún Klara leggja allar áherslu á styrkingu við 

jákvæða hegðun við þjálfun hunda með því að verðlauna góða hegðun og 

hunsa slæma. 

3.4 Greining gagna 

Í fyrstu voru afrituð viðtöl lesin margoft yfir til að fá heildarmynd af reynslu 

hvers þátttakenda af því fyrirbæri sem er til skoðunar eins og hver og einn 

viðmælandi upplifði það. Með því er stuðst við aðferðir sem byggjast meðal 

annars á túlkunarfræði (e. hermeneutic) (Sigríður Halldórsdóttir, 2003). 

Túlkunarfræðin leggur áherslu á að rannsakandinn leitist við að túlka 

þýðingu og reynslu viðmælanda út frá sjónarhóli hans með hliðsjón af þeim 

félags- og menningarlegum aðstæðum sem reynslan verður til í (Bryman, 

2004). Túlkunarfræðin gengur út frá því að menn noti tungumálið til 

upplifunar og til að öðlast þekkingu og skilning á umhverfinu (Lichtman, 

2010). Greining viðtala við börn og fagfólk byggði á þeim grunni sem greint 

er frá hér að framan en við frekari greiningu var stuðst við fleiri aðferðir. 

Til að fá sem gleggsta mynd af reynslu barnanna og meginþema hvers 

viðtals var gerður einskonar uppdráttur fyrir hvert og eitt barn með hjálp 

forritsins MindManager. Barnið var sett í miðjuna og umhverfis það voru 

skráðir þættir úr vettvangsnótum, athugasemdum rannsakanda og 

lykilatriði úr viðtölum. Myndirnar gáfu gott yfirlit yfir hvern þátttakanda og 

nýttust mjög vel í öllu greiningarferlinu sem á eftir kom. Sum barnanna 

höfðu tvo hunda á heimilum sínum en unnið var úr þeim viðtölum sem um 

einn hund væri að ræða þar sem viðtölin gáfu tilefni til þess. 

Í fyrstu voru afrituð viðtöl greind hvert fyrir sig með tilliti til þess hvaða 

undirliggjandi þættir eða rauði þráður einkenndi sýn hvers þátttakanda á 

rannsóknarefnið. Þannig var leitað eftir atriðum sem komu ítrekað fram í 

máli hvers barns og mátti teljast því hugleikið. 

Því næst var reynt að fá fram heildarmynd af viðtölum barnanna og var 

farin sú leið að kortleggja alla þá þætti sem komu fram í máli þeirra með 

svonefndri kóðun eða lyklun (e. coding). Kóði eða lykill vísar þannig til 

umræðu, hugmynda, skoðana eða annarra þátta sem koma fram í viðtalinu 

(Hennink o.fl., 2011). Stuðst var við lýsingar Lichtman (2010) og Flick (2015) 

á framkvæmd við greiningu viðtala með lyklun. Með lyklun er markmiðið að 

greina vídd rannsóknargagna með tilliti til innihalds, þá merkingu sem liggur 

í þeim og koma skipulagi á þau atriði sem þar finnast (Hennink o.fl., 2011). 

Fyrsta viðtalið var lyklað síðan það næsta og svo koll af kolli. Þegar nýr lykill 

bættist við voru fyrri viðtöl lesin aftur og greind á ný með nýjan lykil í huga. 

Þetta var gert þar til ekki komu fram fleiri lyklar, eða mettun hafði náðst. 

Skyldir lyklar voru því næst dregnir saman í efnisflokka og hvert viðtal greint 

með tilliti til þeirra til að fá enn skýrari heildarmynd af gögnunum (Hennink 

o.fl., 2011; Lichtman, 2010). Sameiginlegir þættir undir hverjum efnisflokki 

voru síðan dregnir saman í þemu. Þegar búið var að draga gögnin saman 

lágu fyrir fjórir efnisflokkar sem byggja á rannsóknarspurningunum. Þeir 

eru: Samskipti við fólk vegna hundsins, Lærdómur og reynsla af hundaeign, 

Gildi hundsins og Hundurinn. 

Efnisflokkarnir Samskipti við fólk vegna hundsins og Gildi hundsins voru 

settir í frekara greiningarferli. Til að skoða betur þátt hundsins í félagslegum 

samskiptum barnanna við annað fólk var farin leið í anda 

orðræðugreiningar. Markmiðið með því var að leitast við að greina í máli 

barnanna hvernig samskipti, er tengdust hundunum, við fjölskyldu og annað 

fólk væri háttað. Með orðræðugreiningu er leitast við að skoða hvernig 

félagslegir þættir mótast og birtast í orðræðu um ákveðna hluti eða ferli 

(Flick, 2015). Reynt er að varpa ljósi á hvernig einstaklingurinn mótast af 

þeirri orðræðu sem hann kynnist og reynir jafnframt að hafa áhrif á (Kristín 

Björnsdóttir, 2003). Hafðar voru að leiðarljósi leiðbeiningar Flick (2015) um 

meðferð rannsóknargagna til orðræðugreiningar byggðar á nálgun Parker. 

Þannig voru öll atriði í viðtölunum þar sem börnin minntust á annað fólk 

eða notuðu orðið „við“ eða „okkur“ tekin úr textanum og sameinuð í eitt 

skjal fyrir hvert viðtal. Þess var sérstaklega gætt að niðurstöður töpuðu ekki 

samhengi sínu en í orðræðugreiningu er sjónum beint að samræðu 

rannsakanda og viðmælanda en ekki eingöngu svörum viðmælanda (Flick, 

2015). Textinn var síðan lyklaður, lyklar dregnir saman í efnisflokka og hvert 

viðtal þemagreint með tilliti til þeirra og öll gögnin síðan dregin saman í eina 

heild eins og lýst hefur verið hér að ofan. 

Reynt var að nálgast betur gildi hundsins og mikilvægi hans í hugum 

barnanna með nálgun Melson (1990) sem byggir á tengslakenningu Bowlby. 

Melson (1990) byggir nálgun sína á fjórum þáttum í samskiptum barna og 

hunda. Þættirnir eru: Tími sem barnið ver með hundinum og gæði þess 

tíma, vilji barnsins til að verja tíma með hundinum, þekking barnsins á 

hundinum og hegðun þess gagnvart hundinum til dæmis hvernig það bregst 

við þörfum hans. 

Fyrsta þáttinn gæði stunda með hundinum og tími byggir Melson (1990) 

á því að mikilvægur þáttur í tengslum ungra barna sé þörf þeirra til að 

viðhalda nánd við þann sem þau leggja traust á (e. attachment figure). 

Hversu löngum tíma börnin verja með hundum þarf þó ekki eitt og sér að 

benda til sterkra tengsla heldur þarf líka að skoða hvað börn gera með 

hundunum. Annar þáttur nálgunarinnar er vilji barnanna til að verja tíma 

með hundinum en Melson (1990) vill meina að áhugi barna og vilji til að 

vera með hundum geti endurspeglað viðleitni barna til að viðhalda 

tilfinningalegri nánd. Þriðji þátturinn í nálgun Melson (1990) er þekking 

barna á hundunum og þörfum þeirra. Melson (1990) hefur eftir Bretherton 

að tengslakenningin leggi upp með að börn þroski með sér huglæga mynd 

af samskiptamynstri (e. internal working model) út frá samskiptum þeirra 

við þá aðila sem þau leggja traust á. Þannig öðlist börn vitsmunalega 

þekkingu sem þau geti síðan yfirfært á aðrar aðstæður þegar á fullorðinsár 

er komið. Út frá þessu telur Melson (1990) að þekking barna á hundum geti 

að einhverju leyti sagt til um tengsl þeirra við hundana og betri þekking 

bendi til sterkari tengsla. Fjórði og síðasti þátturinn er hegðun barnanna 

gagnvart hundunum en Melson (1990) leggur þar út frá því að 

tengslakenningin gefi tilefni til að ætla að hægt sé að meta að einhverju 

leyti tilfinningatengsl út frá hegðun barna gagnvart þeim aðila sem þau 

leggja traust sitt á. Hún leggur upp með að skoðuð sé hegðun hundanna og 

hvernig börn bregðast við henni og þörfum þeirra. Þar sem í þessari 

rannsókn voru aðeins tekin viðtöl við börnin en ekki fylgst með samskiptum 

þeirra við hundana var þessi þáttur ekki metinn á sams konar hátt og 

Melson (1990) leggur upp með. Undir þennan flokk voru settar frásagnir 

barnanna af hundunum og hvort orðum þeirra fylgdu þættir eins og hlýja, 

umhyggja og tilfinningar. Öll viðtölin við börnin voru greind með tilliti til 

nálgunar Melson (1990) og leitast við að finna sameiginlegt mynstur í þeim. 

Vettvangsnótur, þar sem það átti við, voru notaðar til að leggja mat á 

tengslin sem og athugasemdir rannsakanda sem skiptu miklu máli til að 

skoða tjáningu barnanna þegar rætt var um hundana. 

Við greiningu á viðtölum við fagfólk var rannsóknarspurningin höfð að 

leiðarljósi eins og áður segir. Út úr hverju viðtali voru tekin þau atriði sem 

komu inn á efni rannsóknarspurningarinnar með hliðsjón af aðferð lyklunar 

eins og lýst er hér að framan við greiningu á viðtölum barnanna. Síðan voru 

sambærileg og skyld efni dregin saman undir þeim tveimur þáttum sem 

hafðir voru til hliðsjónar við gagnaöflun og þeim síðan gerð frekari skil. 

Reynt var að halda nokkuð fast í reynslu og upplifun fagfólks og því ekki 

stuðst eins mikið við aðferðir túlkunarfræðinnar eins og gert var í greiningu 

á viðtölum barnanna. 

3.5 Álitamál, takmarkanir og réttmæti 

Ástæða þess að ég tók mér þetta rannsóknarverkefni fyrir hendur mótast 

fyrst og fremst af áhugasviði mínu. Með rannsóknarefninu næ ég að 

sameina að einhverju leyti líffræðimenntun mína og menntun í uppeldis og 

menntunarfræðum. Reynsla mín af hundahaldi í þéttbýli er fremur 

takmörkuð en hingað til hef ég að mestu leyti verið áhorfandi hvað það 

varðar. Þó hefur það blundað í mér að eignast hund en ég hef ekki látið 

verða af því þar sem trú mín er sú að hundahald krefjist mikillar vinnu og 

jafnvel fórna. Reynsla mín af skipulögðu starfi með börnum er ekki mikil. Af 

þeim ástæðum hafði ég nokkrar áhyggjur af því hvernig mér tækist til að ná 

til barnanna í viðtölunum. Ég lagði því töluverða áherslu á undirbúning 

viðtala bæði hvað varðaði fræðilegan grunn og viðtalstækni. Þar nýttist mér 

vel umfjöllun Helgu Jónsdóttur (2003) um virka hlustun og óstöðluð 

einstaklingsviðtöl. Einnig var mér mikið í mun, þar sem um börn er að ræða, 

að þau væru sátt við þátttöku sína eftir viðtalið. 

Til að auka réttmæti rannsóknarinnar enn fremur voru eftirfarandi 

þættir hafðir í huga. Reynt var að skapa ákveðið traust milli þátttakenda og 

rannsakanda fyrir viðtalið (Helga Jónsdóttir, 2003; Brinkmann og Kvale, 

2015). Það var gert með því að tala við foreldra í síma fyrir viðtalið, koma til 

móts við óskir foreldra og barna um stað og tíma fyrir viðtalið og spjalla á 

léttum nótum fyrir viðtalið (Hennink o.fl., 2011). Í viðtölunum við börnin var 

sérstök áhersla lögð á að reyna að skapa traust og ákveðið jafnræði milli 

rannsakanda og viðmælanda með því að sýna börnunum auðmýkt og hlýju 

en Rubin og Rubin (2005) segja það geta verið mikilvægan áhrifavald í 

lýsingu viðmælanda á reynslu sinni. Engu að síður er líklegt að viðtölin 

mótist eitthvað af þeim mun sem gætir óhjákvæmilega í þroska og valdi 

fullorðins og barns (Graue og Walsh, 1998; Silverman, 2010). Takmarkandi 

þáttur getur líka verið að þátttakendur hafi ekki áður skoðað reynslu og 

upplifun sína af hundunum sínum en Wiersma segir að það geti haft þau 

áhrif að dýpt viðtalsins verði minni en ella samkvæmt Helgu Jónsdóttur 

(2003). 

Með hliðsjón af umfjöllun Helgu Jónsdóttur (2003) um staðfestingu 

réttmætis sem hún byggir á fræðum Kvale reyndi ég eftir fremsta megni að 

fá réttan skilning á upplifun og reynslu þátttakenda með spurningum á borð 

við: Ertu þá að meina að...? Einnig skráði ég hjá mér vangaveltur og 

ákvarðanir meðan á rannsókninni stóð. Viðtölin og skilningur rannsakanda á 

þeim þáttum sem komu fram í viðtölum barnanna voru ekki sannreynd 

frekar með börnunum en það getur verið takmarkandi þáttur (Sigríður 

Halldórsdóttir, 2003). Hins vegar voru niðurstöður úr viðtölum fagfólks 

bornar undir þá þátttakendur til að auka á réttmæti rannsóknarinnar. 

Hennink o.fl. (2011) telja að snjóboltaúrtak, eins og notað var í þessari 

rannsókn, geti gefið nokkuð einsleita mynd af því fyrirbæri sem verið er að 

skoða. Ástæður þess séu að þátttakendur bendi á aðra þátttakendur og svo 

koll af kolli og fyrir vikið komi þátttakendur úr líku félagslegu umhverfi (e. 

social network). Til þess að sporna við þessu sé því mikilvægt að fá fyrstu 

þátttakendurna með sem ólíkastan bakgrunn. Í þessari rannsókn var í 

upphafi auglýst eftir börnum til þátttöku innan hundaræktunarfélaga en 

einnig fengust þátttakendur vegna tengsla rannsakanda við vini og 

kunningja. Má því segja að komið hafi verið til móts við fyrrgreinda 

annmarka úrtaksins að einhverju marki. 

Brinkmann og Kvale (2015) segja að það krefjist fyrst og fremst æfingar í 

verki að rannsakendur nái færni og tilfinningu fyrir viðfangsefni og 

framgangi viðtala. Má því ætla að þau fjögur viðtöl sem ég tók við börn í 

aðdraganda rannsóknarinnar um sama viðfangsefni hafi aukið á 

áreiðanleika rannsóknargagnanna. 

Í viðtölunum við fagfólk var unnið út frá rannsóknarspurningunni en 

einnig voru niðurstöður úr viðtölum barnanna að einhverju leyti bornar 

undir fagfólkið. Með því móti varð til ákveðinn vísir að margprófun (e. 

triangulation) til að auka réttmæti rannsóknarinnar en í margprófun felst 

meðal annars að afla gagna frá fleiri en einum aðila (Sigurlína Davíðsdóttir, 

2003; Flick, 2015). 

4 Niðurstöður 

Hér á eftir er gerð grein fyrir helstu niðurstöðum greiningar á viðtölum við 

þátttakendur. Þátttakendum er skipt í tvo hópa eins og segir í aðferðakafla 

hér að framan. Annars vegar eru það börn sem hafa hund sem gæludýr á 

heimili sínu og hins vegar fagfólk sem kemur að staðaldri að hundahaldi á 

einn eða annan hátt. Þegar rætt er um börnin sem tóku þátt í rannsókninni 

er í flestum tilfellum talað um börn í stað viðmælenda eða þátttakenda þar 

sem það er þjálla og persónulegra í meðförum. Venjulega er talað um 

hundana sem hunda barnanna þó yfirleitt hafi það ekki verið beinlínis 

börnin sjálf sem áttu hundana heldur fremur að hann tilheyrði fjölskyldunni. 

Hér á eftir er byrjað á að fara yfir niðurstöður úr þeim 

rannsóknargögnum sem aflað var með þátttöku barnanna. Fyrst er farið yfir 

þá þætti sem voru börnunum hugleiknir eða svokallað grunnstef í máli 

hvers barns. Því næst er farið yfir efnisflokka og þemu. Efnisflokkar eru 

byggðir á megináherslum rannsóknarspurninganna og 

rannsóknargögnunum en þemu eru sameiginleg eða skyld atriði í máli 

barnanna sem dregin eru saman undir viðeigandi efnisflokki. Skyldir og 

sameiginlegir þættir undir hverjum efnisflokki eru þannig dregnir saman í 

eitt þema. Að lokinni samantekt á niðurstöðum úr viðtölum barnanna eru 

settar fram niðurstöður úr þeim rannsóknargögnum sem fengust með 

viðtölum við fagfólk. Þar eru tveir efnisflokkar sem byggja á 

rannsóknarspurningu og niðurstöðum úr viðtölum við börnin. 

4.1 Grunnstef í máli barnanna 

Í viðtölunum við hvert og eitt barn mátti greina ákveðinn rauðan þráð eða 

grunnstef. Þá er átt við atriði sem börnin komu ítrekað inn á með beinum 

eða óbeinum hætti og virtust þeim því vera hugleikin í samskiptum við 

hundana. Hér á eftir er gerð grein fyrir þeim megináherslum sem komu 

fram hjá hverju barni. 

Ómar sagðist ekki geta hugsað sér að hafa ekki hund á heimili sínu. 

Honum fannst það kostur í fari hunda að þeir gætu verið rólegir, vildu liggja 

hjá fólki og hafa það notalegt. Ómari finnst sá félagsskapur sem hundar 

veita mikilvægur, það að þeir séu til staðar og sýni fólki hlýju og vináttu. 

Ómar tjáði sig af varkárni en ljóst var að sú vinátta og félagsskapur sem 

hundar geta veitt voru honum efst í huga. 

Kristinn lagði áherslu á tilfinningalega líðan hunda og tekið væri tillit til 

líðan þeirra þegar þeir eignuðust ný heimili. Mikilvægt væri að aðlaga hunda 

að nýjum aðstæðum og ókunnugu fólki í smáum skrefum. Þeir þekktu þá 

það umhverfi sem þeir kæmu inn í, liði betur og næðu betri tengingu við 

nýja eigendur. Kristinn talaði af áhuga um hundinn sinn og einkenndi stolt 

og gleði frásögn hans. 

Marín var hugleikið að hundar væru vinalegir og fjörugir. Henni fannst 

mikilvægt að þeir byggju yfir leikgleði og væru viljugir til að vera innan um 

fólk án þess að sýna einkenni streitu eða grimmdar. Henni fannst það líka 

ekki verra að þeir væru sætir og hægt væri að hnoðast með þá og knúsa. 

Marín talaði af mikilli hlýju og yfirvegun. 

Lóa lagði áherslu á gagnkvæmt traust í samskiptum hunda og manna. 

Mikilvægt væri að hundaeigendur byggðu upp traust með góðu atlæti og 

tækju tillit til hundanna eins og annarra í fjölskyldunni. Gagnkvæmt traust 

legði þannig grunn að góðum samskiptum hunda og eigenda þeirra. Lóa 

tjáði sig af öryggi og einkenndist frásögn hennar af væntumþykju fyrir 

hundinum hennar og gleði. 

Ingibjörgu var sá félagsskapur sem hundar geta veitt hugleikinn. Henni 

fannst þeir veita góðan félagsskap og gott væri þegar þeir tækju glaðir á 

móti fólki þegar það kæmi heim eftir vinnu eða skóla. Henni fannst það ekki 

verra að hundar væru fjörugir og hefðu vilja til að leika við fólk og leyfa því 

að hnoðast með sig. Ingibjörg var glettin og ófeimin að tjá sig. 

Trausti lagði mikið upp úr því að hundar væru vel agaðir og góðir í 

samskiptum við bæði menn og dýr. Mikilvægt væri að gera sér vel grein fyrir 

þeirri ábyrgð sem fylgi því að eiga hund og þeirri vinnu sem liggur að baki 

góðum hundi. Trausta fannst að fólk ætti ekki að fá sér hund nema að vel 

ígrunduðu máli og allir á heimilinu væru samþykkir og tilbúnir að leggja sitt 

af mörkum. Trausti var ófeiminn að tjá sig. Mikil hamingja og áhugi var í 

frásögn hans. 

Ísaki fannst ekki mikið mál að hafa hund á heimilinu en hann lagði 

áherslu á að fólk þyrfti að skoða vel hvernig hundur hentaði fjölskyldunni 

með tilliti til tíma og húsnæðis áður en það fengi sér hund. Þeir sem fái sér 

hund þurfi að vera áhugasamir og gera sér grein fyrir þeirri bindingu sem 

fylgdi hundaeigninni næstu árin. Eins og Ómar tjáði Ísak sig af varkárni. 

Frásögn hans var, ólíkt öðrum, meira hlutlæg þar sem lýsingar hans virtust 

mótast fremur af áhorfi en þátttöku. 

Rögnu var umhugað um öryggi í samskiptum manna og hunda. Henni 

fannst að fólk þyrfti að vera betur upplýst um hvernig umgangast ætti 

ókunnuga hunda. Fólk þyrfti að vera vakandi fyrir því að hundar geti metið 

aðstæður allt öðruvísi en fólk og jafnvel brugðist illa við öllum að óvörum. 

Rögnu var hugleikið upprunalegt eðli hunda og að því væri sinnt með því að 

leyfa þeim að hlaupa lausum til að reyna á skilningarvit og styrk þeirra. 

Ragna var nokkuð ákveðin í máli en í gamansömum tón. 

Rebekka lagði áherslu á mikilvægi þess að hundar þekktu þær venjur 

sem þeir ættu að fara eftir því þá liði þeim betur. Til að venja hunda við nýja 

siði og umhverfi þyrfti að fara varlega að þeim, gefa þeim tíma til að kynnast 

umhverfinu og átta sig á hvers væri vænst af þeim. Væri farið of geyst að 

hundum gæti það valdið óöryggi og vanlíðan hjá þeim sem tæki oft langan 

tíma að vinna úr. Líkt og Marín talaði Rebekka af mikilli hlýju og yfirvegun 

en áhugi og gleði var skammt undan. 

Degi var umhugað um mikilvægi þess að hundum liði vel en til þess 

þyrftu þeir að fá nægilega hreyfingu og ekki vera lokaðir inni of lengi í senn. 

Það væri þeim líka mikilvægt að fá reglulega að hlaupa lausir. Dagur lagði 

mikið upp úr því að samskipti manna og hunda væru góð en til þess þyrfti 

að veita þeim aga strax þegar þeir væru hvolpar. Þannig væri betur tryggt 

að þeir yrðu góðir í umgengni, hlýddu vel og sýndu fólki ekki grimmd. Dagur 

var varkár í frásögn en greina mátti áhuga og reynslu af hundahaldi í máli 

hans. 

Almennt voru stúlkurnar opnari og viljugri en drengirnir til að tjá sig um 

hundana sína og allt það sem hundahaldinu fylgdi. Það þarf þó ekki að þýða 

að stúlkurnar séu almennt áhugasamari um hundana, þyki vænna um þá 

eða taki meiri þátt í umhirðu þeirra heldur en drengirnir. Persónubundnir 

þættir í fari barnanna geta hafa haft áhrif á mál og frásögn þeirra eins og 

feimni eða mismunandi frásagnarstíll. 

Í grunninn hafa börnin líkar áherslur þegar kemur að hundunum þeirra 

og hundahaldinu þó hvert og eitt hafi sína sérstöðu. Sú sérstaða mótast 

líklega að einhverju leyti af aldri og reynslu barnanna af hundunum sínum 

en eflaust líka af annarri lífsreynslu þeirra. Almennt finnst börnunum 

nærvera hundsins síns góð og nefna mikilvægi þess að fólk fari vel með 

hunda. Þau leggja áherslu á að taka þurfi tillit til eðli hunda og gefa þeim 

ákveðinn sveigjanleika vegna þess. Þau vilja að hundum líði vel bæði á 

líkama og sál en til þess þurfi að veita þeim þolinmæði, umhyggju og aga. 

4.2 Upplifun og ávinningur barna af hundaeign 

Þegar búið var að greina viðtölin komu fram fjórir efnisflokkar og nokkur 

þemu undir hverjum þeirra (2. tafla). Milli efnisflokka mátti oft greina 

ákveðna skörun á viðfangsefninu sem og á milli þema. 

Fyrsti efnisflokkurinn, Samskipti við fólk vegna hundsins, tekur á 

félagslegum þáttum er varða samskipti sem til eru komin vegna hundanna. 

Undir þann efnisflokk falla þrjú þemu sem eru samskipti barnanna við 

fjölskyldu, vini og annað fólk. Annar efnisflokkurinn, Lærdómur og reynsla af 

hundaeign, tekur á sálrænum þáttum sem tengjast upplifun barnanna af 

samskiptum við hundana og fólk vegna þeirra. Undir þeim efnisflokki eru 

tvö þemu sem koma inn á lærdóm barnanna af hundunum og hundahaldinu 

og tengsl við siðferðis- og félagslegan þroska barnanna. Þriðji 

efnisflokkurinn, Gildi hundsins hjá börnunum, tengist aðallega 

tilfinningalegum þáttum. Undir efnisflokknum er eitt þema er tengist 

tilfinningatengslum barnanna við hundana. Síðasti efnisflokkurinn er 

hundurinn sjálfur en þar er atferli hundanna gagnvart fjölskyldunum 

skoðað. Hér á eftir er hverjum efnisflokki og þemum gerð frekari skil. 

Tafla 2. Efnisflokkar og þemu úr viðtölunum við börnin. 

Samskipti við fólk 

vegna hundsins 

Lærdómur og 

reynsla af hundaeign 

Gildi hundsins Hundurinn 

Fjölskylda 

Almenn hirðing 

Göngutúrar 

Sýningar/námskeið 

. 

 

Hirðing og atferli  

Þekking barnanna á sínum 
hundi 

Almenn þekking á 
hundahaldi, atferli og 
þjálfun hunda 

Félagi og vinur 

Gæði stunda með 
hundi 

Vilji til að verja tíma 
með hundi 

Þekking á hundi  

Hegðun gagnvart 
hundi  

Hlýðni hunda 

 

Vinir og jafnaldrar 

 

 

Leyndur lærdómur 

Siðferðislegur þroski 

Félagslegur þroski 

  

Annað fólk 

 

   

4.3 Samskipti við fólk vegna hundsins 

Þrjú þemu komu fram í viðtölunum við börnin hvað varðar samskipti við fólk 

vegna hundanna. Fyrsta þemað er fjölskyldan, annað þemað er vinir og 

jafnaldrar og það þriðja annað fólk. Börnin nefndu foreldra og nánustu 

fjölskyldu oftast af fyrra bragði þegar þau ræddu um hundana sína. Þau 

ræddu líka um vini og jafnaldra í tengslum við hundana sína og þá yfirleitt 

þá vini sem einnig áttu hund eða tengdust hundum á einhvern hátt. Annað 

fólk eins og aðra hundaeigendur eða vegfarendur sem börnin hittu á 

förnum vegi með hundana sína nefndu börnin síst af fyrra bragði. Þau höfðu 

engu að síður frá mörgu að segja þegar umræðan barst að því. Þessum 

þremur þemum er gerð frekari skil hér á eftir. 

4.3.1 Foreldrar og systkini 

Börnin ræddu einna helst um sína nánustu fjölskyldu í tengslum við 

hundana sína. Þegar þau ræddu um hundana sína vísuðu þau oft til foreldra 

sinna og systkina þar sem það átti við. Öllum hundunum voru settar 

einhverjar reglur inn á heimilum barnanna eins og að mega ekki fara inn í 

eldhús eða stofu. Svo var að skilja á máli barnanna að öll fjölskyldan 

sameinaðist nokkuð um að kenna hundunum og viðhalda þessum reglum. 

Samveru og samskiptum við foreldra og systkini vegna hundana má skipta 

niður í þætti sem tengjast annars vegar almennri hirðingu þeirra svo sem 

göngutúrum og hins vegar sýningum og námskeiðum vegna þeirra. 

Öll fjölskyldan virðist sameinast nokkuð um að sinna daglegum þörfum 

hundsins eins og að gefa honum að éta og viðra. Ekki kom fram í máli 

barnanna að togstreita væri innan fjölskyldna þeirra vegna hundana og svo 

var að skilja að allir sinntu hundunum með ánægju. 

Þegar kom að feldhirðingu og að klippa klær á þeim hundum sem þess 

þurftu voru börnin yfirleitt mjög áhugasöm og virk að því er kemur fram í 

máli þeirra. Þar nutu þau yfirleitt stuðnings og leiðsagnar foreldra. Á 

hundum Lóu, Trausta og Kristins voru klær þeirra klipptar heima en ekki á 

dýralæknastofu. Börnin söguðust vinna það verk með foreldrum sínum en 

einn þyrfti yfirleitt að halda hundinum á meðan annar klippti. Helmingur 

barnanna nefndi að hundarnir þeirra væru baðaðir og kembdir af og til. Það 

væri gert ef hundasýning væri framundan en væri annars helst gert eftir 

þörfum. Lóa sagðist yfirleitt sjálf baða Sám en Kristinn og Trausti sögðu að 

þeir gerðu það oft með aðstoð foreldris. Ísak og Ómar nefndu líka að 

hundarnir þeirra væru baðaðir og snyrtir en sögðu að mæður þeirra sæju 

aðallega um það. 

Flest börnin vildu meina að allir í fjölskyldunni hjálpuðust að við að sinna 

hundunum og deildu ábyrgð. Þær Rebekka, Ingibjörg og Marín voru þó á því 

að eldri bræður þeirra væru kannski einna síst að gefa sér tíma til að sinna 

hundunum. Þær sögðu að bræður sínir væru of „cool“ og uppteknir til að 

vera mikið að því. 

Sex börn nefndu dýralæknaheimsóknir. Fimm þeirra höfðu farið með 

hundunum til dýralæknis, fjögur með foreldrum sínum en eitt barn hafði 

sjálft farið með hundinn til dýralæknis. Þrjú barnanna sögðu að mæður 

þeirra sæju yfirleitt um það sem viðkæmi dýralæknaheimsóknum 

hundanna. 

Börnin sögðu yfirleitt að sá sem fyrstur kæmi heim á daginn sinnti 

hundunum sem var þá aðallega að setja þá út í stutta stund. Öll fóru börnin 

einhvern tímann út með hundana þó í mismiklum mæli. Fram kom að flest 

barnanna fóru yfirleitt ein í styttri göngutúra en ekki með foreldrum eða 

systkinum. Þeir Ómar, Trausti og Kristinn pössuðu stundum aðra hunda og 

sögðust þá einna helst fara út að ganga með foreldrum sínum. Það gæti 

verið erfitt að hafa stjórn á tveimur hundum og því gott að ganga saman 

með sitthvorn hundinn. Bæði Trausti og Rebekka sögðu að foreldrar þeirra 

færu gjarnan í göngutúra með hundana að kvöldlagi eða um helgar. Trausti 

fer nokkuð oft með Trygg hundinn sinn í göngutúra en um göngutúra með 

foreldrum sínum sagði hann: „Sko þau fara stundum tvö saman [mamma og 

pabbi] ég labba alltaf einn með hann [Trygg].“ Rebekka hafði svipaða sögu 

að segja þegar rætt var um göngutúra með Loga hundinn hennar: „Ég fer 

oftast með systur minni eða stundum, og mamma mín og pabbi fara saman. 

Annars eru það bara ég og systir mín aleinar.“ Hundarnir virðast hins vegar 

gefa tækifæri til samveru fjölskyldunnar þegar kemur að lengri ferðum eða 

þegar ætlunin er að leyfa hundunum að hlaupa lausum. Þegar Trausti var 

inntur frekar eftir því hvort hann færi ekki með foreldrum sínum í 

göngutúra með hundinn sagði hann: „Nei, nema við mamma ákveðum 

svona þú veist, eins og síðasta sumar keyrðum við stundum bara eitthvað í 

burtu úr bænum eitthvað. Fórum bara eitthvað þar sem var opið svæði og 

hleyptum honum [Trygg] út og leyfðum honum bara að vera lausum.“ Þegar 

Lóa var spurð hvort fjölskyldan færi mikið saman út með Sám hundinn 

hennar sagði hún: „Nei, nei ... en við förum oft í fjallgöngur og svona, þá 

förum við öll saman bara svona.“ Ómar kom einnig inn á þetta en hann 

sagðist yfirleitt fara einn út með Jaka hundinn sinn að ganga nema ætlunin 

væri að leyfa honum að hlaupa lausum. Þá færi hann stundum með 

foreldrum sínum með Jaka fjarri byggð. Dagur sagðist ekki fara mikið út með 

Pílu, hundinn sinn, í styttri göngutúra en hann færi oft með foreldrum 

sínum út fyrir borgarmörkin til að sleppa henni lausri. 

Mæður virtust vera nokkuð áberandi í umræðunni hvað varðaði hirðingu 

á hundunum en einnig þegar kom að þátttöku hundanna í sýningum. Í fimm 

tilfellum höfðu mæður tekið þátt í sýningum og keppnum með hundana. Af 

börnunum höfðu aðeins þeir Kristinn og Dagur sjálfir tekið þátt í slíkum 

sýningum og nutu þeir stuðnings af mæðrum sínum við undirbúning og 

þátttöku. Báðir sögðu þeir að mæður sínar hefðu sýnt hundana og kennt 

þeim hvernig ætti að bera sig að á sýningum. 

Að minnsta kosti sjö hundar sem börnin áttu höfðu farið á einhvers 

konar hundanámskeið og höfðu börnin alltaf einhverja aðkomu að þeim. 

Foreldrar sáu yfirleitt um að mæta með hundinn á námskeiðin en misjafnt 

var hversu oft börnin mættu með þeim. Það var allt frá því að börnin mættu 

aldrei upp í að þau mættu alltaf og jafnvel ein með hundana. Ber að taka 

tillit til aldurs barnanna en sum voru nokkuð ung þegar hundarnir þeirra 

fóru á námskeið. Rebekka sagði foreldra sína hafa farið með Loga á 

hvolpanámskeið. Hún hefði sjálf ekki farið nema einu sinni til að horfa á. Lóa 

og Marín sögðu að hundarnir þeirra hefðu farið á hvolpanámskeið og þær 

hefðu yfirleitt farið með og horft á. Dagur sagði hins vegar að hann hefði 

alltaf farið með foreldrum sínum þegar Píla fór á námskeið og þótt mjög 

gaman. Eins fóru Kristinn, Ragna og Trausti líka með þegar hundarnir þeirra 

fóru á námskeið og tóku nokkuð virkan eða mjög virkan þátt í æfingum með 

hundunum. Almennt voru börnin áhugasöm um þjálfun hundanna sinna og 

að læra nýja hluti er tengdust þeim. 

Börnin töluðu oft um „okkur“ eða sögðu „við“ í umræðunni um hundana 

og vísuðu þá til fjölskyldu sinnar. Til að skýra þetta betur má taka sem dæmi 

að í stað þess að segja mamma kenndi hundinum eða ég kenndi hundinum 

sögðu þau við kenndum hundinum. Þetta kom sérstaklega fram þegar rætt 

var um reglur, þjálfun eða ákvarðanatöku tengda hundunum. Mismunandi 

var þó hversu mikið einstaka barn tjáði sig með þessum hætti en öll gerðu 

þau það. Dagur sagði að hann færi ekki mikið út með Pílu í styttri göngutúra 

en sagði: „Hún [Píla] er svoldið svona að stoppa og þefa. Við erum svoldið 

svona að reyna að venja hana af því.“ Hann vísaði þannig til þess að það 

væri sameiginlegt verkefni fjölskyldunnar að venja Pílu af þeim leiða ávana 

að stoppa reglulega á göngu. Þegar Ingibjörg sagði frá Snoppu, hundinum 

sínum, og venjum hennar heima fyrir kom fram að Snoppa átti til að vera 

ýtin við heimilisfólk á matartímum. Ingibjörg sagði að búið væri að taka á 

því, eða eins og hún sagði: „Við erum búin að venja hana á að borða alltaf, 

ALLTAF úr dallinum sínum.“ Svo var að skilja á Ingibjörgu að það hefði verið 

öll fjölskyldan sem hefði tekið á ýtni Snoppu en ekki einhver einn eins og 

faðir eða móðir. Í frásögnum barnanna kom fram að yfirleitt var skilið við 

hundana á einhvern ákveðinn hátt þegar þeir áttu að vera einir eftir heima. 

Á máli Marínar mátti heyra að það hefði verið sameiginlegt verkefni 

fjölskyldunnar að venja Ronju, hundinn hennar, við að vera skilin ein eftir 

heima. Þegar hún var spurð hvernig hún skildi við Ronju sagði hún frá því út 

frá fjölskyldunni en ekki sér sjálfri. 

Við skiljum hana eftir bara og hún er bara hérna 

róleg, sefur og ... fyrstu dagana þá vorum við bara 

með hana lokaða inn í búri en núna höfum við 

hana bara lausa... [hún] vill náttúrulega koma með 

en þá segjum við henni bara að bíða og þá skilur 

hún að hún á ekkert að fara með (Marín). 

Bæði í aðdraganda viðtalanna við börnin og í máli þeirra var móðir 

nokkuð áberandi. Því háttaði þannig til að í öllum tilfellum var rannsakandi í 

sambandi við mæður barnanna fyrir viðtölin og þær voru á staðnum þegar 

viðtölin fóru fram. Feður voru ekkert eða lítið sýnilegir rannsakanda. Taka 

ber fram að tvö barnanna bjuggu hjá móður. Fjögur börn tóku þátt í 

rannsókninni í kjölfar auglýsingar eftir þátttakendum en það voru mæður 

þeirra sem svöruðu auglýsingunni. 

4.3.2 Vinir og jafnaldrar 

Þegar umræðan beindist að vinum og jafnöldrum barnanna var svo að skilja 

að samskipti er tengdust hundunum þeirra væru ekki mikil. Sumar 

stúlkurnar sögðu sem svo að vinkonum þeirra þættu hundarnir þeirra sætir 

og þær öfunduðu þær af því að eiga þá. Mörg barnanna áttu vini sem áttu 

hunda en þau tóku almennt ekki mikið undir það að þau væru að hittast 

vegna hundanna. Það var ekki algengt að þau færu út að ganga með vinum 

sínum með hundana. Þau börn sem á einhverjum tímapunkti voru með tvo 

hunda, annað hvort áttu tvo hunda eða höfðu verið að passa annan hund, 

sögðust stundum fá vini sína út með sér með hundana þegar þeir væru 

tveir. 

Þær Ingibjörg, Lóa og Ragna eiga það sameiginlegt að eiga góðar 

vinkonur og vini sem eiga hunda. Þær sögðu að fyrir kæmi að þær hittust 

með hundana en almennt væru þær ekki mikið að því. Ragna talaði þó 

áberandi mest um hvað hún og vinkonur hennar gerðu með hundunum 

sínum. Hún sagði að þær færu í göngu- og hjólatúra með hundana og 

reyndu stundum að fara á svæði utan byggðar þar sem möguleiki væri að 

sleppa hundunum lausum. Ragna hafði líka mikinn áhuga á útivist og reyndi 

að sinna því áhugamáli eins og hún gat en þá var kjörið að hafa Mjöll 

hundinn hennar með. 

Eins og áður segir þá sögðust börnin yfirleitt fara ein út að ganga með 

hundana og átti það jafnt við þegar um var að ræða fjölskyldumeðlimi eða 

vini. Kristinn, Ómar og Trausti sögðust frekar fara út með foreldrum sínum 

að ganga þegar tveir hundar væru á heimilinu en þegar einn hundur væri á 

heimilinu. Þetta átti líka við þegar vinir þeirra áttu í hlut. Svo var að skilja á 

máli þeirra að þeir nýttu sér hjálp vina sinna þar sem hundarnir væru tveir 

fremur en að vinirnir sæktust í göngu með hundunum. Þó kom það ekki 

skýrt fram í viðtölunum. 

Þau Rebekka og Kristinn nefndu að þau ættu góða vini sem ættu hunda 

en vegna þess hversu langt væri á milli heimila þeirra væri það ekki inn í 

myndinni að hittast með hundana. Það væri of langt til að ganga. 

4.3.3 Annað fólk 

Börnin höfðu yfirleitt fremur góða sögu að segja af samskiptum sínum við 

annað fólk en fjölskyldu og vini vegna hundanna. Flest þeirra sögðust fá 

jákvæð viðbrögð frá fólki en þau þekktu það líka að fá neikvæðar 

athugasemdir. Í göngutúrum með hundana sögðust mörg börnin fá athygli 

frá öðrum vegfarendum. Yfirleitt var það að vegfarendur stoppuðu og 

spurðu af hvaða tegund hundarnir væru og hrósuðu þeim fyrir hversu 

fallegir þeir væru. Þau sögðu að stundum spyrðu börn og jafnvel fullorðnir 

hvort þau mættu klappa hundunum. Mismunandi var hversu mikið börnin 

komu inn á þetta enda mjög misjafnt hversu miklum tíma börnin vörðu í 

göngutúra með hundunum. 

 Það kom fram hjá börnunum að það var fremur ákveðinn hópur fólks 

sem stoppaði þau á göngu og gaf sig á tal við þau. Oft var tilefni umræðna 

sérstaða hundsins eins og Trausti segir frá. 

Sko það finnst mörgum hann [Tryggur] svona 

sætur. Það eru margir sem stoppa mig og segja 

voðalega er þetta sætur hundur. Til dæmis svona 

fólk sem á hunda eða eldra fólk sem stoppar og 

talar aðeins við mig. Það vill svona skoða og spyrja 

hvaðan maður sé að koma og hvaða tegund og 

svona ef það veit ekki (Trausti). 

Þegar Trausti var spurður frekar út í þetta sagði hann: „Það er aðallega 

fólk sem er með hunda sko. Venjulega minni hunda sem það ræður betur 

við og treysta ... ekki eins og svona Rottweiler hunda. Þeir eru ekkert að 

stoppa, þeir labba bara fram hjá, skilurðu.“ Ingibjörg þekkti þetta líka og 

sagði: „...stundum þegar ég er með hana úti, þá þarna, þá tala ég við fólk af 

því að því finnst hún rosalega sérstök svona.“ Þegar hún var spurð hvort að 

það væri ókunnugt fólk sem talaði við hana sagði hún: „Já, ef svona kannski, 

ef þau eru líka með hund og þau svona stoppa, þá svona segja þau kannski: 

Er þetta [nefna ákveða hundategund].“ Lóa hafði líka reynslu af þessu og 

þegar hún var spurð hvort hún fengi jákvætt viðmót frá vegfarendum sagði 

hún: „Jú, jú rosalega mikið, sérstaklega frá fólki sem á hund. Svona vá hvað 

þessi er fallegur og svona.“ En Lóa sagðist líka þekkja neikvætt viðmót frá 

vegfarendum. Þegar hún færi með Sám hundinn sinn í göngutúra leyfði hún 

honum stundum að hlaupa lausum fjarri byggð. Þá kæmi fyrir að fólk setti 

ofan í við hana. 

Maður fær samt alveg svona ... fólk sem á ekki 

hunda og ef maður er með hundinn lausan þá fær 

maður stundum svona komment sko. Bíddu á 

hundurinn ekki að vera í BANDI. Þó hundurinn, þú 

veist, Sámur hann fer stundum bara lengst frá 

þeim. Hann kemur kannski og svo fer hann kannski 

allt annað og gerir þeim ekki neitt sko. Og þá bara 

kemur eitthvað svona mí mí mí. Maður bara svona 

af hverju, af hverju þegar hann gerði þér ekkert. 

Maður verður bara svo pirraður sjálfkrafa. Maður 

bara fyrirgefðu eitthvað svona en mann langar 

geðveikt mikið að til að missa sig yfir því sko en 

maður gerir það ekki (Lóa). 

Trausti var yfirleitt með sinn hund í taumi en hann kannaðist samt við 

viðbrögð frá fólki sem hann furðaði sig á. 

Það er kannski þannig þegar maður labbar fram 

hjá fólki sem svona STEKKUR til hliðar þegar 

maður labbar fram hjá því. Alveg pínulítill hundur 

kemur fram hjá þeim með rófuna upp í loftið voða 

glaður og fólkið hoppar bara frá. Bara fullorðnir 

karlmenn sko, sem fara alveg sko. En aðallega er 

fólk bara voða rólegt yfir þessu (Trausti). 

Ragna sagði, eins og flest börnin, að Mjöll hundurinn hennar fengi 

töluverða athygli frá öðrum vegfarendum. Henni fannst hins vegar nokkur 

misbrestur vera á að fólk spyrði um leyfi áður en það klappi ókunnugum 

hundum. Mjöll er frekar hrædd við ókunnugt fólk og Rögnu finnst því 

óþægilegt þegar fólk kemur og klappar Mjöll án þess að spyrja sig fyrst. Í 

þessu samhengi fannst Rögnu að það ætti að kynna „Gula hundinn“ (gul 

hálsól - tákn sem gefur til kynna að hundinum sé ekki um ókunnuga gefið) 

betur. Það gæti hjálpað henni þegar hún væri með Mjöll á meðal 

almennings eða eins og hún sagði: „...ef maður þarf að skilja hana eftir 

einhvers staðar þannig að maður viti alveg að það komi ekki einhver og fari 

að klappa henni.“ 

4.3.4 Samantekt 

Misjafnt var hversu virk börnin voru í öllu sem viðkemur hundunum sem 

gefur færi á samveru eða samskiptum við fjölskyldu, vini og annað fólk. Það 

gefur þó ekki endilega til kynna áhuga barnanna á hundunum eða hversu 

dugleg eða samviskusöm þau eru gagnvart þeim. Taka þarf tillit til þess að 

hundarnir þurfa mismikla umhirðu og hreyfingu og áherslur foreldra í 

hundahaldinu eru mismunandi. Einnig geta persónubundnir þættir 

barnanna mótað frásögn þeirra. 

Af máli barnanna að dæma virðast fjölskyldur þeirra sameinast nokkuð 

um hirðingu á hundunum og taka börnin þátt í henni með foreldrum sínum. 

Hunda þarf yfirleitt að viðra á hverjum degi og sinna börnin því að einhverju 

leyti en ekki er að heyra að foreldrar og börn sameinist mikið í styttri 

göngutúrum með hundana. Það er helst í lengri göngutúrum eða þegar farið 

er með hundana á svæði fjarri byggð, þar sem hægt er að sleppa þeim, að 

börn og foreldrar fara saman. Samvera barnanna við vini og jafnaldra vegna 

hundanna var heldur ekki mikil. Mörg barnanna höfðu reynslu af því að 

sækja námskeið með hundunum sínum og báru því vel söguna. Yfirleitt fóru 

þau með foreldrum sínum á námskeiðin en sum barnanna voru mjög virk og 

mættu alltaf og jafnvel ein með hundinn. Börnin sögðust oft fá 

athugasemdir frá öðrum vegfarendum þegar þau væru á göngu með 

hundana. Yfirleitt væru þetta jákvæðar athugasemdir þar sem rætt er um 

hundana en þau segja að aðallega eldri borgarar, börn og fólk með hunda 

gefi sig á tal við þau. 

Það að halda hund getur gefið fjölskyldum tækifæri til að takast á við 

sameiginlegt verkefni sem hundahaldið getur verið. Hundurinn getur líka 

opnað á samskipti út á við með því að gefa færi á kynnum við fólk sem deilir 

sama áhugamáli. Ekki er ólíklegt að reynsla fengin af umgengni við hundinn 

sjálfan geti haft áhrif á persónubundna þætti fólks og barna. Næsti 

efnisflokkur sem hér er til umfjöllunar kemur inn á þá þætti. 

4.4 Lærdómur og reynsla af hundaeign 

Undir efnisflokknum Lærdómur og reynsla af hundaeign komu fram tvö 

þemu. Annað er almenn hirðing og atferli hunda sem skiptist í það sem þau 

lærðu af því að umgangast sinn eigin hund og það sem þau læra af 

námskeiðum. Hitt þemað er Leyndur lærdómur sem skiptist í siðferðis- og 

félagslegan þroska barnanna. 

 Börnin voru flest hver viljug til að tjá sig um hvað fylgdi því að eiga hund 

og höfðu sum sjálf aflað sér fróðleiks á netinu um almenna hirðingu og 

atferli hunda. Öll höfðu þau þó almennt lært margt um hunda og hundahald 

af því að umgangast sinn eigin hund. Börnin töluðu töluvert um venjur og 

þarfir hundanna sinna og sum þeirra lýstu því hvernig hundarnir reyndu að 

gera sig skiljanlega með atferli sínu. Af máli barnanna má einnig ætla að þau 

hafi lært nokkuð af því að eiga hunda án þess að gera sér beint grein fyrir 

því sjálf. Ekki er ólíklegt að börnin öðlist ákveðinn tilfinninga- og 

félagsþroska af umgengni við hundana. Sá lærdómur, ef svo má kalla, er 

hins vegar ekki eins auðséður og almenn þekking á hundum og hundahaldi 

og má því kalla hann leyndan lærdóm. Hér á eftir er þessum tveimur 

þemum, almenn hirðing og atferli hunda annars vegar og leyndum lærdómi 

hins vegar gerð frekari skil. 

4.4.1 Almenn hirðing og atferli hunda 

Í viðtölunum við börnin kom fram að þau þekktu nokkuð vel til atferlis og 

hirðingar hunda. Þau höfðu lært mikið af umgengni við hundana sína en 

sum höfðu einnig sótt hundanámskeið. Börnin höfðu þekkingu á sínum 

hundum og vissu hverju þeir voru að reyna að koma til skila með atferli 

sínu. Þau höfðu líka þekkingu sem hægt var að yfirfæra yfir á flesta hunda 

eins og þætti sem vörðuðu hirðingu og þjálfun. 

Ísak hafði ekki farið á námskeið með hundinn sinn og Rebekka bara einu 

sinni en þau vissu engu að síður hverju þeir væru að reyna að koma til skila 

með hegðun sinni. Ísaki fannst ekki mikið mál að eiga hund og þegar talið 

barst að atferli Káts, hundsins hans, sagði hann: „það er bara ef hann [Kát] 

langar í eitthvað eða langar að gera eitthvað þá segir hann það bara.“ Þegar 

hann var spurður hvað hann meinti með því, útskýrði hann það með dæmi: 

„Bara oftast þegar hann [Kát] langar til að fara út þá stendur hann bara hjá 

útidyrahurðinni og geltir.“ Kátur lætur líka vita þegar vatns- eða 

matardallurinn hans er tómur eða eins og Ísak lýsir því: „Svo ef hann [Kát]  

langar í eitthvað þá bara klórar hann í dallinn. Þannig að þú veist maður 

heyrir bara ... já.“ Logi hundur Rebekku geltir ekki mikið en hún veit samt 

hvað hann vill. Um Loga sagði hún: „Hann vanalega situr við hurðina og 

ýlfrar smá og svo kíkir hann á okkur og eitthvað þegar við eigum að koma.“ 

Logi gefur ekki eins skýr skilaboð og Kátur þegar hann vill fá að éta en 

Rebekka þekkir hegðun hans engu að síður. Hún lýsti því þannig: „Hann 

byrjar að verða svo spenntur einhvern veginn og þannig.“ 

Hundar Ingibjargar og Marínar sýndu ekki ósvipað atferli á heimilum 

sínum og höfðu þær áttað sig á þýðingu þess. Ólíkt hundum Ísaks og 

Rebekku virtust hundarnir ekki reyna að koma skilaboðum til eigenda sinna 

heldur sýna eðlislægt atferli. Ingibjörg sagði að Snoppa ætti það til að fara 

upp í rúm og sófa en staldraði yfirleitt ekki lengi við. Hún útskýrði það 

þannig: „...henni finnst það svo óþægilegt af því að hún er með svo þykkan 

feld. Þá verður henni bara heitt, hún fer eftir svona eina mínútu bara niður.“ 

Marín hafði tekið eftir svipuðu hátterni hjá Ronju og lýsti því þannig: „...en 

svo finnst henni mjög þægilegt að liggja á köldum flísunum og svona. Þá er 

hún að kæla sig og við hurðina líka. Þar kemur smá gustur þannig að hún vill 

vera þar. Þá er hún líka viðbúin ef einhver kemur.“ 

Í viðtölunum komu flest börnin eitthvað inn á almennt heilsufarseftirlit 

sem þarf að hafa með hundum. Þau nefndu að nauðsynlegt væri að fara 

með hunda reglulega í bólusetningar og fleira en það fór líka eftir heilsufari 

hundsins þeirra hversu mikið þau komu inn á þetta. Ef það var eitthvað sem 

hafði hrjáð hundana þeirra var frekar að þau nefndu heimsóknir til 

dýralækna. 

Eins og áður segir, undir efnisflokknum Samskipti við fólk vegna 

hundsins, höfðu sjö barnanna farið á námskeið með hundunum sínum. Þau 

námskeið sem þau nefndu voru hvolpa- og hlýðninámskeið, hundafimi og 

undirbúningsnámskeið fyrir sýningar. Eins og áður hefur komið fram var 

þátttaka barnanna mismikil eða allt frá því að hafa aldrei farið með í það að 

hafa farið alltaf og jafnvel verið sjálf þátttakendur með hundana á 

námskeiðinu. Sum barnanna voru mjög vel inni í því hvaða námskeið 

hundarnir þeirra höfðu farið á meðan önnur höfðu ekki fylgst eins vel með 

því. Hversu vel þau þekktu til námskeiðanna og hversu mikið þau tóku þátt í 

þeim þarf þó ekki endilega að segja til um áhuga barnanna, því eins og áður 

segir geta áherslur foreldra varðandi hundahaldið verið mismunandi sem og 

aðstæður barnanna til þátttöku. Öll börnin tóku þátt í íþróttastarfi, jafnvel 

fleiru en einu og mörg þeirra voru jafnframt í tónlistarnámi auk annarra 

áhugamála ásamt skóla. Dagskrá barnanna var því eins og gefur að skilja oft 

mjög þétt og lítill tími til annarra verka. Sem dæmi sagði Ragna, sem fór 

með Mjöll á hvolpanámskeið, að hún myndi gjarnan vilja fara á fleiri 

námskeið með hana en vegna anna væri erfitt að koma því við. Sjö börn 

höfðu farið á námskeið með hundinn sinn og sögðu þau öll að það hefði 

verið gaman. Þau hefðu lært margt um atferli hunda og hvernig ætti að 

kenna þeim góða umgengni og að hlýða. Lóa og Trausti fóru með sína 

hunda á námskeið og líkaði mjög vel. 

Mér fannst þetta [námskeiðið] mjög gaman sko. 

Fara með þá [hundana] út í göngu og kenna þeim 

að gera hæll og þú veist vera slakur í taumi og 

svona læra að kalla á þá og svona. Maður var líka 

bara að læra sko viðbrögð hunda við öðrum 

hundum og svona hvað þeir gera þegar ... þú veist 

setja upp eyrun og skottið verður beint og 

eitthvað svona þá líkar þeim ekki við hundinn sko 

(Lóa). 

Þetta náttúrulega bara lagði línurnar og grunninn 

... það svona sagði mér svona hvernig ég ætti að 

bregðast við í ýmsum aðstæðum. Og svona um 

líkamstjáningu hunda. Það er svona til dæmis 

þegar maður hittir aðra hunda, þá svona, sér 

maður hvort hinn hundurinn er að fara að gera 

árás eða eitthvað svona (Trausti). 

Trausti var mjög áhugasamur um hundinn sinn og sagðist langa til að 

sækja fleiri námskeið og þá jafnvel leitarhundanámskeið því Tryggur væri 

alltaf með nefið í jörðinni. Hann gæti þá falið hluti og látið Trygg leita að 

þeim því það væri svo gaman að sjá hann finna þá. 

Píla fór á hvolpanámskeið og sagðist Dagur alltaf hafa farið með. Þegar 

hann var spurður hvað hann hefði lært á námskeiðinu sagði hann: „Það var 

bara hún [Píla] lærði meira að hlýða. Lærði svona bara ... til dæmis ein 

æfingin var að fá tvo hunda til að vera með sömu matarskál. Og svo bara 

kenna henni að koma til okkar og þannig.“ Þegar Dagur var spurður hvað 

hann hefði lært á námskeiðinu nefndi hann, ólíkt Lóu og Trausta, hvað Píla 

hefði lært en sagði ekki hvað hann hefði lært. Dagur talaði ekki um 

merkjamál hunda en leiða má líkur að því að hann hafi þurft að lesa í atferli 

hundsins við þá þjálfun sem hann nefnir. 

Í máli barnanna kom fram mikilvægi þess að fá sér ekki hund nema að 

vandlega íhuguðu máli. Hvort að þau hafi lært það af umgengni við hundinn 

eða samskiptum við aðra vegna hundsins er erfitt að segja til um. Ísak og 

Ómar sögðu báðir að þeir gætu alveg hugsað sér að eiga stóra hunda í 

framtíðinni þeir væru flottir og gaman gæti verið að fara á veiðar með þá. 

Þeir bentu hins vegar báðir á að það væri gott að eiga litla hunda því það 

færi ekki of mikið fyrir þeim eða eins og Ísak sagði: „...náttúrulega þá geta 

ekki allir farið með hann [stóran hund] út að labba, kannski eru einhverjir 

sem ráða ekki við hann og svona. Og þeir þurfa náttúrulega miklu meiri 

hreyfingu [en litlir hundar].“ Mikilvægi þess að eiga hunda sem væru ekki of 

kraftmiklir og kröfuharðir á hreyfingu kom fram hjá fleirum en Ísaki. Á 

Rebekku var að skilja að það hefði komið henni og fjölskyldu hennar svolítið 

í opna skjöldu hversu mikill tími og fyrirhöfn fór í að sinna Loga. Hún talaði 

því af reynslu og sagði að Logi væri kannski ekki sá hundur sem hentaði 

hennar fjölskyldu best. Betra hefði verið að fá hund sem þyrfti minni 

hreyfingu. Trausti sagði að Tryggur væri ekki svo kröfuharður á hreyfingu 

sem væri gott eins og málin stæðu hjá honum og fjölskyldu hans í dag en 

síðar meir gæti hann hugsað sér að eignast hund sem þyrfti meiri hreyfingu. 

Þegar börnin nefndu hundategundir sem þau gætu hugsað sér að eignast 

seinna meir nefndu þau oft þá tegund sem þau áttu eða sem þau höfðu 

einhverja reynslu af. 

Ljóst er að börnin hafa lært nokkuð að þekkja atferli sinna hunda og af 

hverju þeir haga sér á vissan hátt. Atferli hundanna getur verið nokkuð 

bundið við einstaka hunda en getur einnig átt almennt við um flesta hunda. 

Hvort þau hafi lært að lesa í atferlið af umgengninni við hundana eða í 

samskiptum við annað fólk kom ekki skýrt fram. 

4.4.2 Leyndur lærdómur 

Fyrir utan það að börnin öðlist ákveðna þekkingu á atferli og hirðingu hunda 

með hundaeigninni er líka ákveðinn leyndur lærdómur, ef svo má segja, 

sem börnin mögulega hljóta af hundaeigninni. Það er lærdómur eða reynsla 

sem hefur áhrif á tilfinninga- og félagsþroska barnanna en sá ávinningur er 

ekki eins augljós og sýnilegur eins og almenn þekking á hundum. Erfitt er að 

segja til um hvort ákveðin siðferðisleg gildi séu tilkomin af umgengni við 

hundana sjálfa eða vegna annarra persónubundinna þátta. Engu að síður 

má finna atriði í máli barnanna sem gefa til kynna að með umgengni við 

hundana reyni á ákveðna siðferðis- og jafnvel félagslega þætti hjá þeim. 

Börnin sýndu vissa ábyrgð með því að sinna ákveðnum þáttum í 

hundahaldinu og með því að taka tillit til umhverfis og reglna. Einnig kom 

fram í máli sumra barnanna að þau settu sig í spor hundanna. 

Flest börnin sögðu að þau kæmu yfirleitt fyrst heim á daginn að skóla 

loknum. Það félli því oft í þeirra hlut að sinna hundunum sem væru yfirleitt 

búnir að vera einir heima frá því um morguninn eftir að heimilisfólk fór til 

vinnu eða skóla. Misjafnt var hversu mikinn tíma börnin gáfu hundunum en 

flest sögðust setja þá út þó ekki væri nema í stutta stund. Flest gátu þau sett 

hundana út í afgirt gerði við heimili sín eða treyst þeim til að fara ekki úr 

garðinum þó þeim væri hleypt lausum. Það þurfti því ekki að vera mikil 

fyrirhöfn fyrir börnin að viðra hundana í stutta stund en engu að síður 

nokkuð sem gat haft áhrif á fyrirætlanir þeirra þann daginn. Marín sagðist 

yfirleitt vera komin fyrst heim og setti þá Ronju út. Hún sinnti þessu verki 

jafnvel þótt annað lægi fyrir hjá henni. 

Ég vil alveg þú veist fara til vinkonu minnar eða 

eitthvað þannig en ég reyni oftast að annað hvort 

hleypa henni út og svo fara, eða bara þú veist, ef 

ég verð að labba með hana þá geri ég það. 

Stundum langar mig skilurðu ekkert að þurfa að 

labba með hana en ég geri það alveg samt sko og 

ryksuga og allt svona (Marín). 

Marín tók ákveðna ábyrgð bæði hvað varðaði vellíðan hundsins sem og 

að halda hundahárum í skefjum á heimilinu þrátt fyrir að það væri ekki 

endilega alltaf efst á vinsældalistanum. Tryggur var yfirleitt hafður í búri 

þegar hann var einn heima en Trausti benti á að mikilvægt væri að sýna 

ábyrgð hvað það varðaði því að Tryggur mætti ekki vera of lengi í búrinu í 

einu. Vegna þessa gat Trausti þurft að breyta áformum sínum. 

Maður hefur ekki eins mikið leyfi til að fara það 

sem maður vill fara [eftir að Tryggur kom á 

heimilið]. Svona kannski ef að mamma og pabbi 

eru að fara eitthvað, þá get ég ekki farið eitthvað 

líka sko og skilið hann eftir heila kvöldstund 

heima. Það bara virkar ekki. Sjö til átta 

klukkutímar í búrinu gengur bara ekki sko 

(Trausti). 

Trausta fannst mikilvægt að axla þá ábyrgð sem fylgir því að eiga hund 

eða eins og hann sagðist hafa sagt vini sínum sem var að hugsa um að fá sér 

hund: „þetta er mikil ábyrgð sko. Þetta er ekki bara þú færð þér hund og svo 

er þetta bara hundur og hann sér um sig sjálfur.“ Rebekka sagði beinlínis að 

hundahaldi fylgdi ábyrgð, eða eins og hún sagði þegar hún var spurð hvort 

að henni þætti eitthvað hafa breyst eftir að Logi kom til fjölskyldunnar: 

„Meiri ábyrgð og svona skemmtilegra hjá okkur.“ Þegar hún var spurð hvað 

hún meinti með ábyrgð sagði hún: „Að hugsa vel um hann og muna eftir 

honum, ekki koma seint heim og svona.“ 

Það er þó ekki bara ábyrgð gagnvart hundunum sem kemur fram í máli 

barnanna. Í huga þeirra sumra tókust á ábyrgðartilfinning fyrir þeim reglum 

sem gilda um hundahald í þéttbýli annars vegar og samúð með þörfum 

hundsins hins vegar. Það er gott fyrir hunda að fá að hlaupa lausir af og til 

en eins og áður segir fóru sum börnin stundum fjarri byggð með foreldrum 

sínum til að leyfa hundunum að hlaupa lausum. Í þéttbýli fóru börnin mjög 

gætilega í að sleppa hundunum lausum. Meðal annars vegna þess að sum 

þeirra voru ekki örugg með að hundarnir hlýddu kalli þeirra nægilega vel en 

líka vegna taumskyldu hunda í þéttbýli. Ragna sagðist ekki vera hrædd um 

að Mjöll hlýddi henni ekki þó hún sleppti henni. Hún sleppti Mjöll stundum 

fjarri byggð en sagði að Mjöll færi aldrei langt frá henni og aldrei þar sem 

væru mannaferðir. Ragna sagði að hún gæti stundum sleppt Mjöll á túni 

sem væri ekki langt frá henni en það gerði hún náttúrulega ekki þegar fólk 

væri þar. Ingibjörg var í svipaðri stöðu og Ragna. Hún og fjölskylda hennar 

eru mjög passasöm með Snoppu og sleppa henni aldrei lausri í þéttbýli. Það 

er þó einn staður, ekki langt frá heimili Ingibjargar, þar sem þau sleppa 

Snoppu stundum. Um þetta sagði Ingibjörg: „Við förum oft með hann hérna 

fyrir ofan skóginn, af því að þar eru svo fáir, það er eiginlega enginn þar. Þá 

getum við bara leyft henni að hlaupa þar en hún fer aldrei svona neitt langt 

í burtu. Hún er svona alltaf nálægt okkur.“ Rebekka og Marín sögðust ekki 

sleppa sínum hundum lausum nálægt byggð af því að þær treystu því ekki 

að hundarnir hlýddu þeim nægilega vel. En Rebekka sagði jafnframt að 

fjölskyldan sleppti Loga stundum uppi í sveit þar sem þau væru örugg um að 

ónáða ekki fólk. 

Hugsanlega fylgist það að, að einhverju leyti, að sýna ábyrgð í 

hundahaldinu og setja sig í spor hundsins. Börnin vita til dæmis að 

hundunum líður betur komist þeir út og fái hreyfingu. Þau töluðu um þætti 

sem þyrfti að sinna er viðkom hirðingu og hreyfingu hundanna, en sum 

þeirra komu líka inn á tilfinningalega líðan hundanna. 

Kristinn lagði mikla áherslu á að fara þurfi vel að hundum og mikilvægt 

væri að huga að líðan þeirra þegar þeir væru teknir inn í nýja fjölskyldu. 

Kristni fannst að fólk ætti að venja hunda við nýja fjölskyldu í smáum 

skrefum og því til stuðnings sagði hann: „Það er bara alveg eins og með 

okkur. Mundir þú bara vilja vera ... eða vera lítið barn sem væri bara sagt við 

þú átt hérna heima núna og þekkir engan.“ Lóa tók í sama streng og fannst 

að fólk ætti að setja sig í spor hunda og taka meira tillit til þeirra. 

Ég hef oft verið bara á móti svona, þú veist, svona 

fólki sem segir að þetta sé bara hundur og eigi 

bara að vera þarna. Bara megi leika þegar þig 

langar til að hann leiki og fari bara út þegar þig 

langar til að fara út og svona, þú veist. Hann er 

lifandi sko, hefur sínar langanir líka, það er ekki 

bara það sem þú vilt að hann geri einhvern veginn 

(Lóa). 

Lóa sagði jafnframt að henni þætti erfitt að skilja við Sám þegar hún færi 

í skólann. Þá þyrfti hún að skilja hann einan eftir og hann yrði svo leiður. 

Rebekku fannst eins og Lóu erfitt að skilja hundinn sinn einan eftir heima. 

Hún lagði áherslu á að mikilvægt væri að fara rétt að þegar hundum væri 

kennt að vera einum heima því það gæti lagst illa í þá. 

Það var töluvert mismunandi hversu ítarlega börnin tjáðu sig um þætti er 

viðkomu hirðingu, atferli og þörfum hundana. Það þarf þó ekki að þýða að 

þau börn sem komu minna inn á þessa þætti hafi síður þekkt til þeirra. Að 

sama skapi á það við um tilfinningu barnanna fyrir ábyrgð og að setja sig í 

spor hundanna. Taka þarf tillit til þess að áherslur foreldra varðandi 

hundahaldið og aðkomu barnanna geta verið mismunandi. Einnig ber að 

taka tillit til aldurs, þroska og aðstæðna barnanna til dæmis til að fara ein 

með hundinn út eða sinna öðrum þáttum varðandi hirðingu hans. Þó 

einstaka þættir varðandi þekkingu eða tilfinningalega þætti eins og ábyrgð 

eða samúð hafi ekki komið skýrt fram í máli barns þarf ekki svo að vera að 

það búi ekki yfir þeim þáttum. 

4.4.3 Samantekt 

Börnunum var tamt að segja frá kenjum og venjum hundanna sinna og þá 

yfirleitt í gamansömum tón. Þau þekktu vel inn á hundana sína og reyndu 

eftir bestu getu að koma til móts við þarfir þeirra. Flest börnin höfðu það 

hlutverk að viðra hundinn þegar þau komu heim úr skólanum. Það kom þó 

ekki skýrt fram hvort ætlast væri til þess af foreldrum þeirra eða hvort þau 

gerðu það af eigin frumkvæði. Engu að síður sinntu þau þessu verkefni því 

þau vissu að það er hundum mikilvægt að komast út og það leggst ekki vel í 

þá að dvelja löngum stundum einir heima. Svo er að skilja að hjá börnunum 

takist svolítið á þörf hundana til að hlaupa um lausir annars vegar og hins 

vegar þær reglur sem gilda um hundahald. Sum börnin reyndu að koma á 

móts við þarfir hundanna í þessum efnum en þau tóku líka tillit til annarra 

vegfarenda. 

Námskeiðssókn virðist færa börnunum dýpri þekkingu á hundunum, 

hirðingu, umgengni og þjálfun þeirra en öll sögðust þau hafa haft gaman og 

gott af þeim námskeiðum sem þau sóttu með hundunum. Börnin gerðu sér 

grein fyrir að hundahald krefst tíma og lögðu áherslu á að fjölskyldur velji 

sér hunda í samræmi við aðstæður. Þá má ætla að börnin hafi ákveðinn 

skilning á þeirri ábyrgð sem fylgir hundaeign gagnvart hundinum sjálfum og 

umhverfinu. 

Í næsta efnisflokki, Gildi hundsins, eru teknar fyrir niðurstöður sem koma 

inn á tilfinningatengsl barnanna við hundana og samskipti þeirra við 

hundana með hliðsjón af því. 

4.5 Gildi hundsins 

Undir efnisflokknum Gildi hundsins er eitt þema sem er félagi og vinur. Til 

að nálgast gildi hundanna í hugum barnanna var unnið út frá fjórum 

greiningarflokkum með hliðsjón af nálgun Melson (1990) (3. tafla). Þannig 

mátti sjá að þau börn sem sýndu hvað sterkust tilfinningatengsl við 

hundana sína sinntu yfirleitt fremur hirðingu og eyddu meiri tíma með 

hundunum en þau sem virtust hafa minni tilfinningatengsl við þá. Börnin 

töluðu um hundana sína af einlægni og mátti oft greina mikla væntumþykju 

og tilfinningar í máli þeirra. Hundarnir voru börnunum öllum mikilvægir og 

hjá flestum skipuðu þeir stóran sess í lífi þeirra. 

Tafla 3. Gildi hundsins í hugum barnanna með hliðsjón af nálgun Melson (1990). 

Gæði stunda 

með hundi 

Vilji til að verja 

tíma með hundi 

Þekking á hundi 

og hirðingu 

Hegðun gagn-

vart hundi 

Hundarnir eru 
heima og taka glaðir 
á móti börnunum. 

 

Hundarnir eru góður 
félagsskapur. 

 

Börnin eru aldrei ein 
þegar hundarnir eru 
hjá þeim. 

Yfirleitt góður vilji til að 
verja tíma með hundum. 

 

 

Meiri vilji til að verja tíma 
með hundum ef áhugi á 
þeim er til staðar eða 
starfi tengdu þeim.  

Öll börnin tjá sig um 
atferli og hirðingu. 

 

 

Áhugi á hundum og 
starfi þeim tengdum 
virðist skila sér í meiri 
þekkingu á hundum. 

Yfirleitt mikil 
einlægni og innlifun í 
frásögn.  

 

Snerting við hunda 
mikilvæg. 

4.5.1 Félagi og vinur 

Þegar viðtöl barnanna voru skoðuð með nálgun Melson (1990) stendur upp 

úr að hundarnir er börnunum félagar og vinir. Þeir eru yfirleitt til staðar 

heima fyrir og veita börnunum félagsskap þegar aðrir úr fjölskyldunni eru að 

heiman. Nokkuð breytilegt var milli barnanna hversu sterk tilfinningatengsl 

þau virtust hafa við hundana. Þar geta komið til persónubundnir þættir 

barnanna eins og nefnt hefur verið hér áður og verkaskipting innan 

fjölskyldunnar í hundahaldinu. Hér á eftir er þeim fjórum þáttum sem 

notaðir eru til að nálgast gildi hundsins í hugum barnanna, með hliðsjón af 

nálgun Melson (1990), gerð frekari skil. 

4.5.1.1 Gæði stunda með hundi 

Ekkert barnanna talaði illa um hundinn sinn. Börnin höfðu þó greinilega 

mismikinn áhuga á hundunum en ekkert þeirra gat hugsað sér að vera án 

þeirra. Nokkuð mismunandi var milli barnanna hversu miklum tíma þau 

vörðu með hundunum heima fyrir. Algengt var að þau segðu að hundurinn 

væri bara þarna þau væru ekkert endilega mikið að leika eða tala við hann. 

En á máli þeirra margra var að skilja að þeim þætti notalegt að vita af 

hundunum og ekki væru móttökurnar þegar þau kæmu heim úr skólanum 

síðri. 

Flest börnin sögðu að helsti kosturinn við að eiga hund væri að hann 

væri alltaf til staðar heima fyrir. Ingibjörg sagði að sér þætti mjög gott að 

eiga hund: „Þetta er bara mjög þægilegt. Eins og ef ég kem heim og ég er 

bara ein þá er hún alltaf hérna.“ Í framhaldinu sagði hún: „Já þá er ég svona 

svolítið örugg. Hún ver mann svona.“ Þegar hún var spurð fyrir hverju 

Snoppa verði hana sagði hún: „Bara eins og ... ég veit það ekki bara svona ... 

ef það myndu koma innbrotsþjófar eða eitthvað, það er samt örugglega 

mjög ólíklegt.“ Ingibjörg virtist ekki geta alveg lýst því hvernig tilfinning það 

væri sem Snoppa veitti henni en henni fannst gott að hafa hana í húsinu 

þegar hún var ein. 

Ómar og Kristinn tóku undir með Ingibjörgu að það væri gott að hafa 

einhvern heima þegar þeir kæmu heim úr skólanum eða eins og Ómar 

sagði: „Já hann er bara góður félagsskapur, hann eru bara hérna þegar 

maður er einn heima.“ Trausti sagði að sig hefði lengi langað í hund áður en 

hann eignaðist Trygg. Hann vissi vel hvað honum fannst eftirsóknarvert við 

hundaeignina. 

Sko mig hefur alltaf langað í hund til að eiga 

einhvern svona félaga heima. Einhvern svona sem 

tekur alltaf á móti manni glaður, ég meina það er 

alltaf einhver glaður þegar maður kemur heim. 

Hann [Tryggur] er svona týpan sem er alltaf glöð 

þegar maður kemur heim og kemur og heilsar 

manni og svona, þú veist það er voða gott, það er 

svona eitt af því besta (Trausti). 

Lóa tók undir með Trausta þegar hún var spurð hvernig henni þætti að 

hafa hund á heimilinu og sagði: „Hann er bara, mér líður eins og hann sé 

bróðir minn sko. Hann er bara einhvern veginn, hann er bara svona einn af 

fjölskyldunni sko.“ Ragna sagði að hún gæti ekki hugsað sér að vera án 

hunds því þeir væru svo félagslyndir. Ef maður ætti hund hefði maður alltaf 

félagsskap og væri aldrei einn. 

Dagur, Ísak og Rebekka tjáðu sig ekki mikið um það hvernig væri að 

koma heim á daginn og hundarnir tækju á móti þeim. Hugsanlegt er að það 

tengist fyrirkomulagi fjölskyldunnar. Dagur og Rebekka eru mjög upptekin í 

frístundastarfi og koma yfirleitt ekki fyrst heim eftir skóla. Ísak sagðist oft 

koma fyrstur heim á daginn að loknum skóla en hann nefndi ekkert 

sérstaklega að nærvera Káts væri eitthvað sem skipti hann miklu máli. 

Sum barnanna töluðu líka um leik sem nokkuð sem þau kynnu við í fari 

hundanna. Ingibjörg sagði frá því með stolti hversu gaman væri að leika við 

Snoppu sérstaklega þegar það væri snjór. Hún kastaði til hennar snjóbolta 

sem hún gripi og biti í sundur. Lóa hafði svipaða sögu að segja. Þegar hún 

var spurð hvað henni fyndist um hundinn sinn sagði hún: „Mér finnst hann 

bara alveg frábær. Hann er alltaf til í að leika sko.“ Og hún hélt áfram og 

sagði: „Þegar það er snjór þá finnst mér voða gaman að fara að kasta í hann 

[Sám] snjóboltum. Honum finnst það líka mjög gaman, hann grípur þá og 

eitthvað.“ Rebekka sagði að henni þætti gaman að fara út með Loga því 

hann væri svo fyndinn þrátt fyrir að hann væri stundum svolítið erfiður og 

togaði í tauminn. Þegar hún var spurð hvernig hann væri fyndinn sagði hún: 

„Hann veltir sér um og er svo glaður og hoppar alveg út um allt eins og 

antílópa.“ Marín sagði að Ronja væri mjög skemmtileg og gaman að hafa 

hana hjá sér því hún væri svo fjörug. Trausti sagðist stundum leika við Trygg 

með bolta en einnig þætti honum gaman að láta hann leita að hundanammi 

sem hann væri búinn að fela. Dagur talaði ekki um leik beint en fram kom í 

frásögn hans að Píla væri dugleg að sækja. Hann talaði um það sem þjálfun 

en ætla má að í því geti einnig falist leikur. Þó það hafi ekki beinlínis komið 

fram í máli þeirra Rögnu, Kristins, Ísaks og Ómars að þau léku við hundana 

má vel vera að svo sé engu að síður. 

4.5.1.2 Vilji til að verja tíma með hundi 

Í máli barnanna mátti greina mismikinn vilja og áhuga til að sinna 

hundunum. Flest börnin virkuðu fremur áhugasöm um hundana sína og 

sögðu frá hundunum af mikilli ánægju. Eins og fram hefur komið var það 

algengt að börnin sinntu brýnustu þörfum hundanna að skóla loknum en 

töluðu ekki um það sem íþyngjandi verkefni. 

Flest börnin sýndu ágætan eða mikinn vilja til að verja tíma með 

hundunum sínum en nokkuð misjafnt var hvað þau gerðu með þeim. Börnin 

sögðu yfirleitt að öll fjölskyldan hjálpaðist að með hundana en einnig kom 

fram í máli barnanna hversu mikil þeirra eigin þátttaka var. Þeirra eigin 

þátttaka í hirðingu hundsins byggist á upplifun og mati barnanna af 

þátttöku sinni en ekki mati annarra fjölskyldumeðlima sem mögulega gæti 

verið á annan veg. Í viðtölunum við börnin kom meðal annars fram að 

hundana þyrfti að baða, klippa klær, hreinsa augu, kemba og sinna fóðrun 

og hreyfingu þeirra. Öll börnin sinntu einum eða fleiri af þessum þáttum og 

var ekki annað að skilja en það væri nokkuð sem þau gerðu með ánægju. 

Svo virtist vera að eftir því sem meiri tilfinning og áhugi væri í máli barnanna 

þegar rætt var um hundana því virkari virtust þau vera í hirðingu þeirra og 

þátttöku í námskeiðum með þeim. Til dæmis var frásögn Lóu af Sámi og 

venjum hans hlaðin góðum tilfinningum. Að sama skapi var hún virk í 

hirðingu hundsins. Hún sinnti honum mjög oft eftir skóla, fór oft með hann í 

göngutúra, baðaði hann, snyrti feld og klær. Eins var með Kristinn. Hann 

sinnti Barra, hundinum sínum, eftir skóla, baðaði, fór með í 

dýralæknaheimsóknir, sótti námskeið og fleira. Hann talaði hlýlega um 

hundinn en á máli hans mátti líka heyra að félagsskapur Barra var honum 

mikilvægur. 

Undir þemanu hirðing og atferli hunda sem er undir efnisflokknum 

Lærdómur og þekking hefur verið fjallað um þátttöku barnanna í 

námskeiðum með hundana sína. Þar kemur fram að sjö barnanna hafa tekið 

þátt í námskeiðum eða verið að sýna hundana sína. Stundum fóru þau ein 

en oftast voru þau í fylgd foreldra sinna. Þau börn sem höfðu farið á 

námskeið eða tekið þátt í sýningum með hundana sína voru alltaf mjög 

áhugasöm um hundana og töluðu sérstaklega hlýlega um þá. Það var eins 

með þátttöku í námskeiðum og þátttöku í hirðingu hundanna. Því meiri sem 

áhugi og tilfinning var í frásögn barnanna því oftar höfðu þau mætt á 

námskeið með hundunum sínum. Mæting á námskeið og þátttaka í hirðingu 

hundanna þarf þó ekki endilega eitt og sér að segja til um áhuga barnanna á 

hundunum eða tilfinningalega tengingu við þá. Ber að taka tillit til þess að 

aðstæður barnanna til þátttöku geta verið mismunandi sem og tjáning 

þeirra á tilfinningum og hugsunum sínum. Það var til dæmis ekki að heyra á 

Degi að hann tæki mjög virkan þátt í hirðingu Pílu. Hann fór varlega í að tjá 

sig um samskipti sín og Pílu en þegar umræðan barst að þeim námskeiðum 

sem Píla hafði farið á kom áhugi hans skýrt fram þegar hann sagði með 

áherslu: „Ég fór ALLTAF með.“ Af þessu má jafnvel draga þá ályktun að 

Dagur hafi góðan vilja til að umgangast Pílu sem byggist á áhuga og jafnvel 

góðri upplifun af henni sem félaga þó hann hafi ekki gefið mikið upp um það 

í viðtalinu. Ómar tjáði sig líka af ákveðinni varkárni um þátttöku sína í 

hirðingu Jaka og hvað þeir gerðu saman. Engu að síður mátti greina sterkan 

vilja til að hafa hundinn hjá sér þegar hann sagði frá sumarbústaðaferð 

fjölskyldunnar þar sem Jaki var ekki hafður með í för. Með yfirvegun sagði 

Ómar að það hefði ekki verið nærri því eins skemmtilegt og ef Jaki hefði 

verið með, minni tilgangur með að fara á fætur og enginn tilgangur með að 

fara út að ganga. 

4.5.1.3 Þekking á hundi og hirðingu 

Undir þemanu hirðing og atferli sem er undir efnisflokknum Lærdómur og 

þekking er fjallað um þekkingu barnanna á hundunum sínum og er því ekki 

farið ítarlega í hana hér. Þar kemur fram að öll hafa börnin lært eitthvað inn 

á atferli hundanna sinna. Þau sem hafa sótt námskeið virðast búa yfir dýpri 

þekkingu á atferli hunda eins og þeim einkennum sem gefa til kynna 

árásargirni gagnvart öðrum hundum. 

Þegar þekking barnanna á hundunum þeirra er skoðuð með hliðsjón af 

nálgun Melson (1990) má sjá ákveðin tengsl milli fyrstu þriggja þáttanna í 

nálguninni. Þau börn sem tjá sig meira um hirðingu og atferli hundanna 

sýna jafnframt meiri vilja til að verja tíma með þeim og gæði samverustunda 

virðast meiri. Snúa má þessu við og segja að þau börn sem tala um að 

hundarnir séu góður félagsskapur séu viljugri til að verja tíma með 

hundunum og tjái sig meira um atriði varðandi hirðingu þeirra og venjur. 

Eins og áður segir er ekki þar með sagt að þau börn sem minna tjáðu sig 

um venjur og hirðingu hundanna sinna hafi ekki þekkt vel til þeirra þátta. 

Þar verður að taka tillit til einstaklingsbundinna þátta sem og annarra 

aðstæðna barnanna. 

4.5.1.4 Hegðun gagnvart hundi 

Öll börnin töluðu fallega um sinn hund en misjafnt var hversu mikil innlifun 

og tilfinning var í máli þeirra. Þegar börnin voru beðin um að lýsa 

hundunum sínum nefndu þau nánast eingöngu jákvæða þætti í lýsingum 

sínum. Einnig kom fram í máli flestra barnanna mikil væntumþykja og hlýja 

gagnvart hundunum þó mismikið væri. Trausti talaði mjög fallega um Trygg 

og lýsti honum þannig: „Hann er náttúrulega voða þægilegur en það er það 

fyrsta sko, en svo er hann bara svo góður bara við allt og alla. Hann er svo 

glaður, hann er ekki svona grimmur við neinn.“ Þegar Trausti var spurður 

hverja hann teldi vera mestu breytinguna eftir að hann eignaðist hund sagði 

hann. 

Það er ákveðin hamingja í þessu. Þetta er 

náttúrulega voða skemmtilegt svona, maður 

dettur líka svolítið inn í þennan heim, þennan 

hundaheim. Það er gaman að sjá hann [Trygg] 

þroskast og verða að hundi eins og hann er núna 

... en svo náttúrulega smá tímaþjófur en þetta er 

... það er ákveðið gaman í þessu, svona. Maður 

fær áhuga fyrir þessu og svo þykir manni svo vænt 

um þetta [Trygg] að það er alveg (Trausti). 

Þegar Rebekka var spurð hvað henni þætti best við Loga sagði hún: 

„Hann er svo sætur og ljúfur og yndislegur bara.“ Rebekka talaði af mikilli 

hlýju um Loga og seinna í viðtalinu sagði hún: „Mér finnst hann vera 

yndislegur þó hann sé erfiður stundum.“ 

Snerting við hundana var líka nokkuð sem mörg börn komu beint eða 

óbeint inn á í viðtölunum. Þau töluðu um hversu gott væri að snerta 

hundana og knúsa þá. Þegar Ómar var spurður hvað væri best við Jaka 

hundinn hans sagði hann: 

Hann er rólegur, það er kostur. Svo bara þegar 

hann er bara búinn að vera út um allt hlaupandi og 

svona þá bara eftir smástund svona verður hann 

bara rólegur og leggst upp í sófa og bara. Já hann 

bara leggst hjá mér og stundum leggst hann ofan á 

mig. Já og svona hann er bara skemmtilegur 

(Ómar). 

Þegar Ómar var spurður frekar út í þetta sagði hann: „Hann bara ... alltaf 

þegar okkur líður illa þá bara kemur hann bara og kúrir hjá okkur og svona.“ 

Þegar Ingibjörg var spurð hverjir væru helstu kostir Snoppu sagði hún: „Hún 

er alltaf glöð og hún er litla kúrukellingin mín. Hún vill alltaf kúra.“ Einu 

ókostirnir sem Ingibjörgu datt í hug varðandi Snoppu var að hún ætti það til 

að gelta mikið. Þegar Marín var spurð hvað væri best við hundinn hennar 

sagði hún: „Hún er bara, mér finnst hún alveg rosa sæt og ... hún er bara 

mjúk alveg, þú veist, hún er með þannig feld.“ Kristinn nefndi ekki beint að 

honum þætti gott að knúsa hundinn sinn en hann sagði að hann svæfi oft 

uppi í rúmi hjá honum og það þætti honum bara notalegt. Aðeins tvö börn 

sögðu að hundarnir svæfu upp í rúmi hjá þeim á nóttunni. Annars voru þeir í 

búrum eða í sínum eigin bælum. 

Börnin voru ekki beint að nefna það að þau töluðu við hundana þó að 

þeim þætti nærvera þeirra góð. Lóa kom þó inn á það en þegar hún var 

spurð hvað væri best við Sám sagði hún: 

Sko ... maður verður aldrei einmanna þegar hann 

er heima. Eða þú veist rosalega ... hann er eins og 

manneskja sko. Þú veist, hann er einhvern veginn 

svona ... og maður getur sagt honum allt einhvern 

veginn svona. Hann hlustar alveg á mann. Hann 

sko líka, það er rosalega auðvelt að ná 

augnsambandi við hann. Ef maður er eitthvað 

leiður þá kemur hann alveg og knúsar mann og 

eitthvað svona, en ef maður er rosa glaður þá er 

hann rosa glaður líka (Lóa). 

Ragna lýsti Mjöll sem sérstakri týpu og skemmtilegum karakter. Hún 

nefndi ekki að snerting eða knús við hundinn væri henni mikilvægt en engu 

að síður mátti skilja að nærvera hundsins væri henni mikilvæg. Ragna hefur 

gaman að útivist og tekur Mjöll þá mikið með sér. Hún sagði að það fylgdi 

því ákveðið öryggi að hafa hund á heimilinu og hann væri góður 

félagsskapur. 

Þegar Ísak var beðinn um að lýsa Káti sagði hann að hann væri bara 

hundur sem þætti gaman að fara út að labba og borða. Hann sagði að 

ókosturinn við hann væru hárin en það væri nú bara nokkuð sem fylgdi 

hundum. Eins og Ísak tjáði Dagur sig ekki mikið um persónuleika Pílu og 

tilfinningatengsl sín við hana miðað við hvað sum hinna barnanna gerðu. 

Hann tók hins vegar fram að hún væri hlýðin, gæti stundum verið æst, en 

kynni líka að vera róleg og væri ekki grimm. 

4.5.2 Samantekt 

Ljóst er að hundarnir skipa nokkuð stóran sess í lífi langflestra barnanna. 

Þau láta mismikið uppi um það en segja má að þau geri það hvert á sinn 

hátt. Börnin kunna að meta móttökur hundanna þegar þau koma heim úr 

skólanum og að hafa þá hjá sér þegar þau eru ein heima. Þeim finnst gaman 

að leika við hundana og ætla má að snerting við þá sé þeim mikilvæg þar 

sem börnin tala um að hundarnir kúri hjá þeim og séu með mjúkan feld. 

Upp úr stendur að hundarnir eru félagar og vinir barnanna. Ekki er ólíklegt 

að hundarnir sjálfir eða atferli þeirra geti haft áhrif á tengsl barnanna við þá. 

Sá efnisflokkur sem kemur hér á eftir snýr að þáttum er varðar hlýðni 

hundanna. 

4.6 Hundurinn 

Nokkuð mismunandi var hversu mikið börnin lýstu atferli og venjum 

hundanna sinna en öll gerðu þau það að einhverju leyti. Meðal annars 

sögðu þau frá því hvernig hundarnir hegðuðu sér í göngutúrum, hvað þeim 

þætti gaman að gera og hverjar venjur þeirra væru á heimilunum. Mikið af 

þeim lýsingum hafa komið fram hér á undan undir fyrri efnisflokkum en hér 

á eftir verður gerð nánari grein fyrir samskiptum hundanna við fjölskyldur 

barnanna og einstaklinga innan þeirra. 

4.6.1 Hlýðni hundanna 

Öll börnin sögðu að hundarnir hlýddu þeim, þó misvel. Flest þeirra áttu ekki 

í vandræðum með hundana heima fyrir eða í göngutúrum. Þau Marín  

Rebekka og Trausti sögðu þó að hundarnir þeirra ættu til að toga svolítið 

fast í tauminn á göngu en það væri eitthvað sem væri verið að vinna í. 

Marín sagði að Ronja vissi alveg að pabbi hennar væri húsbóndinn því hann 

væri strangur við hana og hún hlýddi honum því alveg. Rebekka sagði líka að 

Logi hlýddi pabba hennar einna best en hann hlýddi samt öllum í 

fjölskyldunni nokkuð jafnt. Lóa sagði að Sámur hlýddi öllum og var að skilja 

á máli hennar að hún væri mjög örugg með hann á göngu og að sleppa 

honum lausum. Þegar Lóa var spurð hvernig hefði gengið að kenna Sámi að 

hlýða þetta vel sagði hún: „Hann er ... hann HLUSTAR MJÖG VEL á pabba 

sko. Ef hann æsir sig þá verður hann skíthræddur sko.“ Ómar og Ingibjörg 

töluðu ekki um annað en að hundarnir þeirra hlýddu ágætlega en þau sögðu 

jafnframt að hundarnir þeirra væru mjög háðir mæðrum þeirra. Ómar sagði 

að Jaki væri með mömmusýki og Ingibjörg sagði að Snoppa elti mömmu 

hennar um allt. Hún sagði að þó Snoppa elti mömmu hennar svona mikið 

hlýddi hún henni ekkert betur en öðrum á heimilinu. Trausti hafði svipaða 

sögu að segja um Trygg. Hann sagði að Tryggur hefði hlýtt sér best en nú 

væri hann líka farinn að hlýða öðrum vel. En eins og Ómar og Ingibjörg 

nefndi hann að Tryggur væri svolítið frekur á móður hans, sérstaklega á 

matartímum, en það gæti líka verið að hún hafi leyft honum að komast upp 

með aðeins meira en aðrir. Kristinn sagði að Barri hlýddi honum vel en kom 

inn á það oftar en einu sinni að Barri hlustaði engu að síður betur á móður 

hans en hann. Dagur sagði að Píla hlýddi bara öllum og svo var að skilja á 

máli hans að hún væri mjög góð í umgengni enda væri unnið markvisst í því 

með hana. Eins sagði Ísak að Kátur hlýddi bara öllum. Ragna sagði að Mjöll 

gæti stundum togað svolítið í tauminn á göngu ef hún sæi eitthvað sem 

henni þætti spennandi en það væri bara eðlilegt og ekkert vandamál. 

Annars hlýddi Mjöll öllum ágætlega en hún vissi að pabbi væri húsbóndinn. 

4.6.2 Samantekt 

Ekki var að heyra á börnunum að þau ættu almennt erfitt með að hafa vald 

á hundunum á göngu en heyra mátti þó að stórir hundar gátu verið 

börnunum þungir í taumi. Ekki reyndi mikið á hvort hundarnir hlýddu þeim 

þegar þeir voru lausir því almennt voru þau ekki að sleppa þeim mikið 

lausum og ef þau töldu sig ekki örugg með það gerðu þau það ekki. Flest 

sögðu þau að hundarnir þeirra hlýddu öllum í fjölskyldunni vel en einnig 

mátti heyra að þeir hlýddu foreldrum þeirra betur og nokkur nefndu föður 

sérstaklega í því samhengi. Nokkur barnanna nefndu að hundarnir væru 

sérstaklega hændir að mæðrum þeirra en ekki kom fram hvers vegna þau 

teldu að svo væri. 

Hér líkur umfjöllun á niðurstöðum úr rannsóknargögnum sem fengin 

voru með þátttöku barna á aldrinum tólf til sextán ára. Hér á eftir taka við 

niðurstöður úr rannsóknargögnum sem aflað var með þátttöku fagfólks. 

4.7 Reynsla fagfólks 

Það fagfólk sem rætt var við varðandi hundahald á heimilum barna var 

sammála um að hundar gætu leitt af sér góða hluti fyrir börn og fjölskyldur 

þeirra. Álit þess var að almennt hvíldi ábyrgð við hundahaldið á herðum 

foreldranna og börnin tækju að sér minni verkefni í hundahaldinu undir 

leiðsögn foreldra. Hundaþjálfarar lögðu áherslu á að börn væru 

þátttakendur í hundanámskeiðum og fengju að spreyta sig sjálf með 

hundana. Það væri ákveðið stolt sem fylgdi því þegar hundur, sem væri 

verið að vinna með, brygðist við skipunum þeirra á æskilegan hátt. Hér á 

eftir er farið yfir þá tvo þætti sem sem viðtöl við fagfólk byggðust meðal 

annars á. Það er aðkoma barna að hundahaldi á heimilum sínum og 

þátttaka barna í skipulögðu félagsstarfi tengdu hundum. 

4.7.1 Aðkoma barna að hundahaldi á heimilum sínum 

Heiðrún Klara og Freyja eru báðar hundaþjálfarar og hafa töluverða reynslu 

af námskeiðshaldi fyrir hundaeigendur auk þess að eiga sjálfar hunda. Þær 

telja að almennt taki foreldrar ábyrgð á hundahaldinu og feli ekki börnum 

sínum óraunhæf verkefni því tengdu. Heiðrún Klara segir að sér finnist sem 

foreldrar feli börnunum sínum létta ábyrgð eins og að viðra hundana 

reglulega. Hún sagðist alveg kannast við það að börn komi heim eftir skóla 

og sinni hundunum, þau hafi þessa ábyrgðartilfinningu í sér og þau geri 

þetta. En hún lagði áherslu á að foreldrar beri alla ábyrgð þegar á reyni. Eins 

segir Freyja að þó að hundur komi á heimili fyrir tilstuðlan barnanna telji 

hún að flestir foreldrar geri sér grein fyrir því að öll ábyrgð gagnvart 

hundahaldinu hvíli á þeim. 

Heiðrún Klara telur að hundaeigendur leggi áherslu á að fjölskyldunni 

semji við hundinn. Hún segir að hvolpaglefsið sé oft stærsta vandamálið og 

það geti tekið langan tíma að ná því úr hundum. Hvað varðar óæskilega 

hegðun hunda segir Heiðrún Klara að sér finnist sem börn séu ekkert að 

velta sér upp úr göllum hundanna þó foreldrarnir geri það. Freyja tekur í 

sama streng og segir að hún telji að börn taki hundum bara eins og þeir eru. 

Þau séu ekkert mikið að velta sér upp úr því, það sé enginn fullkominn í 

fjölskyldunni og ekki hundurinn heldur. 

Hvað varðar ávinning fyrir börn af því að hafa hunda á heimilum sínum 

bendir Freyja á að margar rannsóknir hafi verið gerðar á áhrifum samskipta 

við dýr sem bendi til jákvæðra áhrifa fremur en hitt. Hún segir að sjálfri 

finnist henni mjög mikilvægt að börn fái að kynnast dýrum því hún telji að 

þau læri mikið á því. Um hundahald segir hún í framhaldinu: „Þetta er 

náttúrulega mjög mikilvægt á heimilum þar sem er barn sem á kannski ekki 

marga vini eða engan vin eða á erfitt félagslega. Hundurinn náttúrulega 

tekur þeim alveg eins og þau eru alveg án þess að dæma.“ Heiðrún Klara 

tekur undir það að hundar geti veitt góðan félagsskap og vináttu en kemur 

líka inn á tengsl við náttúruna og sálrænan þroska barna: „Það sem maður 

fær í raun og veru er miklu meiri tengingu við náttúruna, maður lærir að sjá 

um annan en sjálfan sig og í rauninni ...kannski bara þroskast betur. Maður 

er ekki bara að hugsa um sjálfan sig.“ Gera má ráð fyrir að Heiðrún Klara sé 

hér að vísa til tengsla við hundinn sem hluta af náttúrunni en jafnframt 

getur hún verið að vísa til þess að tengsl við umhverfið aukist almennt fyrir 

tilstilli hundsins. 

Elín Ýr hefur verið með töluvert af hundum og köttum á sínu heimili í 

gegnum tíðina, bæði sem hún á og sem hún fóstrar í sjálfboðaliðastarfi sínu 

hjá Dýrahjálp Íslands. Hún telur að ungur sonur hennar hafi mjög gott af því 

að umgangast dýrin og það kenni honum margt. Hún segir: „Hann er að 

læra að bera virðingu fyrir öðrum lífverum. Ég sé alveg mun á honum og 

börnum sem ekki eru vön [dýrum]. Hann til dæmis veit það að hann fer ekki 

í hunda hérna úti á götu af því að hann veit að það á að spyrja um leyfi.“ Elín 

Ýr segir að sonur hennar átti sig á því að hundar geti verið hræddir við hann, 

það sé ekki endilega bara hann sem sé hræddur við þá. Hann nái þannig að 

vissu leyti að setja sig í spor hundanna og taki tillit til þeirra. Elín Ýr segist 

líka nota kettina sem hún á töluvert í uppeldi sonar síns og segir þannig frá. 

Hann [sonur Elínar Ýrar] veit að hann má ekki taka 

á þeim [kisunum] hvernig sem er og má ekki gera 

hvað sem er. Hann getur verið alveg á fullu og 

öskrað. Þá segi ég við hann, nú verður þú að vera 

rólegur því kisurnar eru orðnar svolítið órólegar. Já 

þannig að hann svona lærir sjálfstjórn í kringum 

þær (Elín Ýr). 

Þegar talið berst að aðstöðu til að hafa hunda í þéttbýli segir Heiðrún 

Klara að henni finnist viðhorf til hunda hér á landi vera að breytast. 

Ofnæmi hjá fólki fyrir hundum sé oft í umræðunni og hundum sé víða 

meinaður aðgangur eins og að almennum svæðum eða 

almenningsfarartækjum. Það sé þó að breytast og allt starf með börnum 

og hundum sé af því góða til að breyta viðhorfi til hundahalds. Freyja 

segir að henni finnist að aðstaða í þéttbýli til að hreyfa hunda sé ekki 

nægilega góð og það þurfi að fjölga hundasvæðum. Hún segir að flestir 

hundaeigendur hafi þjálfað hundinn sinn þannig að hann fari ekki langt 

frá þeim sé honum sleppt lausum. Það sé ekki vandamálið að eigendur 

hafi ekki stjórn á hundunum heldur að hundaeigendur vilji ekki vera að 

ónáða aðra vegfarendur sem eru kannski hræddir við hunda. Í þessu 

samhengi nefnir Heiðrún Klara að margir hundaeigendur fari akandi fjarri 

þéttbýli til að sleppa hundunum lausum, jafnvel nokkrum sinnum í viku. 

Freyja bendir líka á að það geti oft verið erfitt að vera bíllaus og eiga 

hund. 

4.7.2 Þátttaka barna í skipulögðu starfi sem tengist hundum 

Heiðrún Klara segir að þegar um fjölskyldufólk sé að ræða fái hún nánast 

alltaf þá spurningu hvort að börnin megi koma með á hundanámskeið hjá 

henni. Hún segir að það sé alveg sjálfsagt því reynsla hennar sé að börnin 

vilji líka læra. Það sé hins vegar eðlilegt að þau hafi mismikinn áhuga. Sum 

börn hafi lítinn áhuga á uppeldi hundsins en svo séu önnur sem geti setið 

límd undir þriggja tíma fyrirlestri. 

Heiðrún Klara segir að á námskeiðunum hjá henni leggi hún áherslu á að 

foreldrarnir nái tökum á því sem hún sé að kenna en svo fái börnin að 

spreyta sig. Hún segir að hún meti engu að síður hvert og eitt tilfelli fyrir sig, 

hvernig foreldrar standa að vígi gagnvart hundinum og ekki sé sett of mikil 

ábyrgð á börnin. Hún segir að það leyni sér ekki að þátttaka barnanna gefi 

þeim mikið. 

Þá sér maður alveg hvernig einhvern veginn þau fá 

svona stolt, að þau eru alveg að geta kennt 

hundinum eitthvað trix. Hvað þetta er gaman og 

hann hlustar á. Engin harka eða skipun eða neitt 

svona þú átt að gera, heldur bara ÉG KENNDI 

HONUM TRIX. Ég kenndi honum hi five og þetta er 

bara þvílíkt sjálfstrausts búst fyrir krakkana 

(Heiðrún Klara). 

Freyja segist leggja áherslu á að fá alla fjölskylduna með á 

hundanámskeiðin hjá sér. 

Mér fannst einnig mjög mikilvægt með námskeiðin 

að reyna að fá alla fjölskylduna, mömmuna, 

pabbann og börnin. Þau þurftu helst að vera búin 

að ná sirka sex ára aldri eða eitthvað svoleiðis til 

að koma með. Það er mjög gaman að sjá þau öll að 

læra og taka þátt í þjálfuninni. Og meira að segja í 

sumum tilfellum þar sem ég átti kannski erfitt með 

að ná til foreldranna almennilega og sannfæra þau 

um þær þjálfunaraðferðir sem ég nota, að þá 

rúllaði barnið því algjörlega upp. Það tók þetta 

alveg til sín og bara gerði þetta fullkomlega sko 

(Freyja). 

Og áfram heldur Freyja og segir: „Mér finnst það bara mjög mikilvægt. 

Það er margt sem maður getur líka bara kennt börnunum á staðnum. Bara 

hvernig þau eiga og hvernig þau eiga ekki að gera í kringum hundana. Þó 

maður segi foreldrunum það er ekkert víst að þau komi því áfram.“ Freyja 

segir að það sé vissulega stundum erfiðara að hafa börnin með því þau geti 

truflað en henni finnist það alveg þess virði. Freyja og Heiðrún Klara benda 

báðar á að það geti ekki síður verið mikilvægt fyrir hundana að hafa börnin 

með á námskeiðunum. Það sé góð umhverfisþjálfun fyrir þá og ekki síst fyrir 

hunda sem ekki eru vanir að hafa börn í kringum sig. 

Heiðrún Klara heldur að það fari svolítið eftir kröfum foreldranna og 

hvernig kennslan fer fram, hver upplifun barna er af hundanámskeiðum. 

Hún segir að í sýningarheiminum sé hefðbundið unnið meira með hörku 

sem getur oft verið erfitt fyrir börnin af því þau ráða oft ekki vel við það. 

Heiðrún Klara segir að hlýðnikeppnir séu eitthvað sem hún telji að henti 

börnum betur en sýningar á hundum. Þá eru hundurinn og barnið að vinna 

saman en á sýningum séu ákveðnir hlutir sem barnið geti ekki stjórnað eins 

og bygging hundsins. 

Heiðrún Klara og Freyja eru sammála um að fjölmargir möguleikar séu til 

að þróa námskeið með börnum og ungu fólki og hundunum þeirra. Heiðrún 

Klara bendir hins vegar á að mikilvægt sé að standa vel að þeim og ekki bara 

faglega heldur þurfi líka að taka tillit til regluverksins og ábyrgðar þegar um 

ungt fólk og börn er að ræða. Mikilvægt sé líka að taka tillit til hundanna 

ekki síður en barnanna. Það er ekki gefið að allir hundar passi saman á 

námskeið því sumum hundum getur reynst mjög erfitt að vera innan um 

aðra hunda sem vilja atast í þeim. Þetta stjórnist því oft af hundunum en 

ekki börnunum en sé eitthvað sem þurfi að taka á með faglegum hætti. 

Freyja tekur undir með Heiðrúnu Klöru að mikilvægt sé að raða saman 

hundum sem geti verið innan um hvern annan ef um námskeið með 

börnum sé að ræða. Hún segir að það sé eitthvað sem þurfi að skoða fyrir 

hvern einstakling og hvernig námskeið henti hundi og barni. Svo séu alltaf 

möguleikar eins og að reyna að vinna í hegðunarerfiðleikum hundsins áður 

en hann geti farið á námskeið. 

Freyja segir að almennt vanti fleiri námskeið og fræðslu fyrir börn um 

hunda og þá jafnt fyrir börn sem eigi og eigi ekki hunda. Hún hefur trú á 

börnunum og telur að með því að beina fræðslunni að börnunum skili 

þekkingin sér fremur út í samfélagið. 

Sko börn eru svo ofboðslega miklir svampar og líka 

þau koma á námskeið og allt þetta og þau taka allt 

svo bókstaflega eða þú veist. Þannig að þau eru 

oft góð í að minna foreldra sína á og fræða aðra 

eins og önnur börn um hunda. Þannig að þegar 

þau eru búin að læra eitthvað þá geta þau dreift 

því út (Freyja). 

Hvað varðar möguleika barna til að sækja námskeið með hundunum 

sínum segist Heiðrún Klara yfirleitt reyna að benda fólki á frekari möguleika 

á námskeiðum eða starfi með hundum að loknu grunnnámskeiði því það sé í 

rauninni bara byrjunin. Hún segir að fólk hafi oft ekki velt fyrir sér þeim 

möguleikum sem séu í boði. Hvað varðar leitarhunda segir Heiðrún Klara að 

sú umræða komi oft upp á námskeiðum hjá sér en fólk hafi oft ekki áttað sig 

á þeim möguleika frekar en öðrum. Svo þegar hún fari að sýna fólki 

nefavinnu þar sem hundurinn fer að spora og leita uppi slóð vakni áhuginn. 

Sandra Sjöfn, sem er með leitarhund í björgunarsveit, segir einmitt að hún 

hafi fyrst heyrt af starfinu þegar hún var með hundinn sinn á námskeiði í 

hundafimi þá 15 ára gömul. Hún segir björgunarleitahundastarfið hafi fljótt 

heillað hana. 

Bara gaman að gera eitthvað með hundinum. Það 

var aðallega svona fyrst sko, en svo fór ég að fara 

meira inn í þetta og farin að sjá svona hvernig 

björgunarsveitarstafið væri. Þá fór það að heilla 

mig meira og meira. Ég hefði náttúrulega aldrei 

byrjað ef ég hefði ekki verið með hund sko. En 

núna sko... þó ég mundi ekki vera með hunda þá 

mundi ég alveg vera í starfinu (Sandra Sjöfn). 

Með þátttöku í leitarhundastarfinu segist Sandra Sjöfn geta sameinað 

tvö helstu áhugamál sín, útivist og hunda. Hún segir að þetta sé mikil vinna 

en myndi þó hiklaust mæla með þessu fyrir ungt fólk. Fólk verði þó að vera 

viðbúið því að starfið taki mikinn tíma en gefi líka mikið til baka. Sandra 

Sjöfn segist hafa fundið sig vel í starfinu og þakkar því góðum félagsskap. 

Það var tekið mjög vel á móti mér. Þess vegna held 

ég að ég hafi fundið mig svolítið þarna, af því að ég 

var svolítið þessi feimna týpa. Maður var svo 

velkominn þarna, bara sama hver maður er og 

hvað maður ætlar að fara að gera það eru bara 

allir velkomnir og það er ekkert, þú veist, litið 

niður á þá sem eru nýir eða þannig. Það er öllum 

hjálpað (Sandra Sjöfn). 

Heiðrún Klara bendir einnig á að það sé mikil vöntun á fólki og 

fjölskyldum sem geti gætt dýra fyrir eigendur í sjálfboðavinnu. Það að passa 

dýr í stuttan tíma geti verið mjög sniðugt fyrir þá sem langar til að 

umgangast dýr en séu ekki tilbúnir að skuldbinda sig til margra ára til dæmis 

með hund. Það geti verið tækifæri fyrir börn sem langi til að umgangast dýr 

og þau læri þá hvað fylgi því að halda dýr. Hún segist gjarnan benda fólki á 

námskeiðunum hjá sér á að gott sé að halda sambandi áfram semji 

hundunum þeirra vel. Það geti verið mikilvægur stuðningur í hundahaldinu 

fyrir fólk að hjálpast að eða hafa einhvern sem getur gætt hundsins í 

fjarveru eiganda. 

Elín Ýr hefur verið að fóstra dýr fyrir Dýrahjálp Íslands, eins og áður hefur 

komið fram, en einnig hefur hún starfað í innra starfi félagsins. Hún segir að 

margir kostir fylgi því að fóstra dýr tímabundið. 

Fóstur er náttúrulega skuldbinding en þú ert að fá 

ánægjuna, þú veist að hundurinn eða kötturinn fer 

á framtíðarheimili. Þannig að það er bara að njóta 

þess á meðan hann er en auðvitað getur alls konar 

komið upp á. En þetta er samt rosalega 

lærdómsríkt og við höfum ekki fengið til okkar fólk 

sem hefur verið með fósturheimili og séð eftir því. 

Það hefur ekki gerst. Við höfum kannski fengið til 

okkar fólk sem hefur gaman að dýrum en fattað að 

... ER ÞETTA SVONA MIKIL ÁBYRGÐ, ég er ekki til í 

að fá mér hund eða kött. Margsinnis hefur fólk 

haft samband við okkur og viljað fá dýrið bara til 

frambúðar. Það er bara fínt ef fósturheimilið 

hentar alveg dýrunum og öfugt (Elín Ýr). 

Um fósturheimilin og reynslu félagsins segir Elín Ýr: „Mörg þeirra 

fósturheimila sem við höfum, eru með börn og það hefur verið 

undantekning að sambúðin hafi ekki gengið upp barnanna vegna. Oftar 

hefur tilfellið verið það að dýrið er hrætt við börnin.“ Um þátttöku 

fjölskyldunnar, þegar dýr eru fóstruð á fósturheimilum, segir Elín Ýr: 

Yfirleitt er þetta öll fjölskyldan. Ef þetta er 

barnafólk sem við erum með þá tekur öll 

fjölskyldan þátt í þessu og jafnvel stórfjölskyldan. 

Við höfum jafnvel lent í því að einhver ættingi 

hefur ættleitt dýrið. Og ef það eru pör þá eru það 

yfirleitt báðir aðilar. Það eru yfirleitt allir sem eru 

virkir í þessu og okkur finnst það líka mikilvægt 

þegar við erum að leita að fósturheimilum að við 

vitum það að það eru allir á heimilinu samþykkir 

þessu (Elín Ýr). 

4.7.3 Samantekt 

Hundaþjálfararnir Freyja og Heiðrún Klara segja að reynsla þeirra sé að 

foreldrar sýni ábyrgð í hundahaldinu og leggi ekki of mikið á herðar 

barnanna sem kannski hafa lagt hart að foreldrum sínum að fá hund á 

heimilið. Þeim finnst sem börn séu yfirleitt ekki mikið að velta sér upp úr 

vandamálum eða óæskilegri hegðun hundanna sinna frekar en að 

hundurinn dæmi þau. Þær Freyja og Heiðrún Klara hafa góða reynslu af 

námskeiðshaldi fyrir hunda og segja að algengt sé að börn komi með 

foreldrum sínum og hundinum á námskeiðin. Þeim finnst það mikilvægt því 

það geti haft margvísleg jákvæð áhrif í för með sér fyrir hundinn, 

fjölskylduna og samfélagið. Börn eru fljót að læra og tilbúin að miðla 

þekkingu sinni áfram til annarra og það veitir þeim stolt og sjálfstraust 

þegar hundurinn vinnur með þeim. Þær segja að mikill áhugi sé á 

hundanámskeiðum og telja að svigrúm sé til að auka fjölbreytni námskeiða. 

Töluverðir möguleikar eru þegar fyrir hendi fyrir ungt fólk og fjölskyldur 

til að vinna sjálfboðaliðastörf með hundum. Sandra Sjöfn og Elín Ýr hafa 

reynslu af sjálfboðaliðastarfi með hundum en þó af ólíkum toga. Elín Ýr sem 

hefur unnið með Dýrahjálp Íslands bendir á að sjálfboðaliðastarfi þar fylgi 

margir jákvæðir þættir. Fólk láti gott af sér leiða en geti jafnframt fengið að 

njóta þeirrar ánægju sem hlýst af samskiptum við dýr án þess þó að 

skuldbinda sig til langs tíma. Sandra Sjöfn hefur verið í leitarhundastarfi 

með björgunarsveit og segir að hundurinn hafi opnað fyrir henni ákveðnar 

dyr að félagslegu umhverfi sem hún þekkti ekki til og hefði ekki tekið þátt í 

nema vegna hundsins hennar. 

5 Umræður 

Hér að framan hafa niðurstöður rannsóknarinnar verið settar fram í ljósi 

þeirra rannsóknarspurninga sem lagt var upp með. Niðurstöðurnar benda til 

að reynsla barnanna og upplifun þeirra af hundum sem gæludýrum sé um 

margt lík. Að sjálfsögðu eru þau börn sem tóku þátt í rannsókninni aðeins 

örlítið brot þeirra barna sem hafa hunda sem gæludýr. Niðurstöðurnar ættu 

engu að síður að gefa tilefni til ályktana um hvernig sambandi barna og 

heimilishunda er háttað. Hver sé þáttur barna í hundahaldinu, hver sé 

reynsla þeirra af hundum sem gæludýrum og áhrif hundsins á samskipti 

barna við annað fólk. Helstu niðurstöður benda til að upplifun barna sé 

almennt góð af hundum sem gæludýrum. Hundahaldið veiti þeim ánægju 

þó því geti fylgt fyrirhöfn. Samskipti við hundinn og þeir möguleikar sem 

hann býður upp á í leik og starfi geta fært börnunum líkamlegan, 

félagslegan og andlegan ávinning. 

Hér á eftir er fræðileg umfjöllun um niðurstöðurnar þar sem dregnir eru 

saman þættir úr þeim og þeir skoðaðir í ljósi fyrri rannsókna. Hundurinn og 

fjölskyldan er fyrsta viðfangsefnið og samskipti innan fjölskyldunnar við 

hirðingu hans. Því næst er skoðað hvernig samskiptum barnanna er háttað 

við vini og annað fólk vegna hundanna. Þá er sá lærdómur og sú reynsla 

sem börn öðlast af því að umgangast hunda rædd sem og gildi hundanna í 

hugum barnanna. Að lokum er velt upp þáttum sem vert er að hafa í huga 

þegar börn og hundar eru annars vegar.  

5.1 Hundurinn og fjölskyldan 

Hirðing hundsins virðist vera að mestu leyti sameiginlegt verkefni 

fjölskyldunnar. Ætla má að mikilvægur og stór hluti hundahaldsins sé að 

koma til móts við hreyfiþörf hundanna sem yfirleitt er töluverð. Börnin 

segjast fara út með hundana að ganga en þau fari yfirleitt ein í styttri 

göngutúra. Það sé einna helst þegar þau séu með tvo hunda að þau njóti 

félagsskaps og aðstoðar foreldris eða vina. Þau fara helst með foreldrum 

sínum þegar ætlunin er að leyfa hundunum að hlaupa lausum fjarri byggð. 

Fram kemur að foreldrar fara stundum saman með hundinn út í styttri 

göngutúra eins og þau Trausti og Rebekka nefna. Í því samhengi má velta 

fyrir sér hver geti verið þáttur hundsins í samskiptum hjóna eða 

sambýlisfólks, en það er þó ekki efni þessarar rannsóknar. 

Í ljósi þess að hundaeign fólks er talin geta verið því hvatning til 

hreyfingar og útiveru (Serpell, 1991; Knight og Edwards, 2008; Higgins o.fl., 

2013) hefði kannski mátt búast við meiri samveru foreldra og barna í því 

samhengi. Ekki er víst að sameiginleg útivera fjölskyldunnar fyrir tilstuðlan 

hunda sé frábrugðin því sem þekkist í nágrannalöndum okkar en fáar 

rannsóknir hafa verið gerðar á þessu sviði (Salomon og Timperio, 2011). 

Freyja (munnleg heimild, 3. desember 2014) veltir upp þeirri hugmynd að 

kannski mótist sameiginleg útivera fjölskyldunnar með hundinum að 

einhverju leyti af menningu þjóðarinnar fremur en af hundaeigninni sjálfri. 

Íslendingar hafi mögulega ekki eins ríka útivistarhefð og gerist til dæmis 

víða á norðurlöndunum þrátt fyrir að hér sé stutt í opin svæði og fallega 

náttúru. 

Þó þörf hunda fyrir hreyfingu og útiveru virðist ekki endilega stuðla að 

samveru foreldra og barna á því sviði virðist sem samskipti fjölskyldunnar 

séu töluverð hvað varðar aðra þætti í hundahaldinu, til dæmis við hirðingu 

hundsins og námskeiðssókn. Fjölskyldan sameinast um þrif og 

dýralæknaheimsóknir hundanna svo eitthvað sé nefnt. Má þannig ætla að 

hundurinn sé jafnframt tilefni umræðna innan fjölskyldunnar og geti verið 

sameiginlegt verkefni hennar sem gefi aftur færi til æfinga á þáttum sem 

tilheyra yfirleitt fjölskyldulífi eins og Walsh (2009b) bendir á. Það sama á við 

um námskeið sem börn og foreldrar sækja með hundunum. Þau börn sem 

fóru á námskeið báru því vel söguna en flest fóru þau með foreldrum sínum. 

Eins og við hirðingu hundsins má ætla að foreldrar og börn geti sameinast 

um þjálfun hundsins og átt þannig í jákvæðum og uppbyggjandi samskiptum 

þar sem hundurinn er miðpunkturinn fremur en börnin eða foreldrarnir. 

Áhugi sem og aðrir persónubundnir þættir barna og samspil þeirra hafa þó 

alltaf sín áhrif sem og aðrir þættir eins og hundurinn sjálfur eða félagslegt 

umhverfi barnsins. 

Þegar börnin ræddu um hundana, venjur þeirra og umgengni við þá, 

notuðu þau oft orðin „við“ eða „okkur“ í stað „ég“ og voru þá í flestum 

tilfellum að vísa til fjölskyldu sinnar. Af þessu má hugsanlega draga þá 

ályktun að hundurinn sé eitthvað sem fjölskyldan sameinist um og velferð 

hans og aðrir þættir í tengslum við daglegt líf hans sé öllum í fjölskyldunni 

viðkomandi. Sum börnin töluðu jafnframt beinlínis um hundana sem hluta 

af fjölskyldunni eins og Lóa sem sagði að Sámur væri henni sem bróðir. Þótt 

Lóa taki svona til orða er ekki þar með sagt að hún meti Sám til jafns við 

nána ættingja í eiginlegri merkingu (Melson, 2001) þótt Sámur sé henni 

mjög kær. 

Út frá niðurstöðum þessarar rannsóknar er ekki hægt að segja til um 

hversu miklum tíma börnin verja með fjölskyldunni fyrir tilstuðlan 

hundanna. Hins vegar má draga þá ályktun að samvera við nánustu 

fjölskyldumeðlimi geti verið meiri en ella vegna þeirra. Samvera barna og 

foreldra er yfirleitt talin af hinu góða og ekki síst mikilvæg í því hraða 

samfélagi sem fólk býr við í dag þar sem tími margra er af skornum 

skammti. Velta má fyrir sér hvort hundahaldið geti í raun aukið á tímaskort 

fólks því það bætist vissulega ofan á aðrar annir. Þessi rannsókn bendir þó 

til þess að hundahaldið geti stuðlað að auknum jákvæðum samskiptum og 

samveru fjölskyldunnar. Segja má að ummæli Elínar Ýrar styðji við þetta þar 

sem hún segir að það sé reynsla sín að öll fjölskyldan sameinist um velferð 

dýra sem fóstruð eru á fósturheimilum Dýrahjálpar Íslands. 

Þrátt fyrir að svo væri að skilja á börnunum að allir í fjölskyldunni 

hjálpuðust að með hundana komu mæður mun oftar fyrir í máli þeirra en 

feður og voru jafnframt sýnilegri rannsakanda í rannsóknarferlinu. Ingibjörg, 

Trausti og Ómar nefna að mæður þeirra sjái um hirðingu, 

dýralæknaheimsóknir og sýningar og að hundarnir séu hrifnir af þeim. Hins 

vegar tala börnin um að hundarnir hlýði feðrum þeirra einna best. Það væri 

vert rannsóknarefni að skoða verkaskiptingu foreldra við dýrahald og 

upplifun barna af henni. Upplifun barna getur eflaust haft mótandi áhrif á 

þroska þeirra og myndun viðhorfa og gilda til félagslegra þátta. 

5.2 Samskipti barna við vini og annað fólk vegna hundsins 

Börnin sem tóku þátt í rannsókninni nefndu ekki mikið samskipti við vini eða 

jafnaldra í tengslum við hundana. Svo var að skilja að þegar þau nytu 

félagsskapar vina sinna nýttu þau tímann fremur í annað en að sinna 

hundunum. Hundarnir voru þó aldrei langt undan en spiluðu ekki stórt 

hlutverk í samskiptum þeirra við vini. Sum börnin sögðust eiga vini sem 

ættu hunda en ekki var að heyra að samskipti þeirra á milli vegna hundanna 

væru mikil, þótt þau væru einhver. Margar ástæður geta legið þarna að 

baki. Börnin hafa kannski ekki áhuga á að hittast með hundana, frítíma 

þeirra er varið í annað, vegalengdir of miklar eða hundarnir eiga ekki skap 

saman eins og þær Heiðrún Klara og Freyja nefna að oft geti verið. Út frá 

þeim niðurstöðum sem liggja fyrir í þessari rannsókn er ekki hægt að segja 

til um hvað veldur, en jafnvel hefði mátt ætla að hundaeign jafnaldra gæfi 

tækifæri til samveru og útiveru barna. Ragna skar sig nokkuð úr hvað þetta 

varðaði. Hún var sá þátttakandi sem helst virtist tengja hundahaldið við vini 

og útivist. Ragna hefur áhuga á útivist og spurning er hvort hvati til útiveru 

Rögnu og vina hennar sé áhugi þeirra á útivist, hundarnir eða hvoru tveggja. 

Rebekka og Kristinn sögðust eiga góða vini sem ættu hunda en hundarnir 

væru skildir eftir heima þegar þau hittust því of langt væri á milli heimila 

þeirra til að ganga. Í því samhengi má leiða hugann að þeim samþykktum 

sem gilda um hundahald og áhrif þeirra á upplifun barna og fólks almennt af 

hundahaldi. Ekki er hefð fyrir því hér á landi að hundar fái að fylgja 

eigendum sínum inn í verslanir, veitingastaði, opinberar byggingar eða nýta 

almenningssamgöngur svo eitthvað sé nefnt. Til að komast á milli staða, 

sem ekki teljast í göngufæri, þarf fólk með hunda því yfirleitt að reiða sig á 

einkabílinn. Velta má fyrir sér hvort hundaeigendur sem ekki eiga kost á að 

nýta einkabíl í ferðum sínum með hundinn verði fyrir ákveðinni einangrun af 

þeim sökum. Þannig geti bann við hundum í almenningsfarartækjum verið 

takmarkandi þáttur þegar samvera fólks tengd hundahaldi er annars vegar. 

Þetta á ekki síst við um börn þar sem þau hafa ekki bíl til umráða. Einnig má 

leiða hugann að velferð og líðan hundanna í þessum efnum en Freyja og 

Heiðrún Klara benda á að innan þéttbýlis þurfi að bæta aðstöðu til að hreyfa 

hunda og margir hundaeigendur nýti því töluvert einkabíl til að komast á 

opin svæði fjarri byggð til að sleppa hundunum lausum. 

Þau börn sem sögðust fara með hundana sína í göngutúra könnuðust vel 

við að vera stöðvuð af öðrum vegfarendum vegna hundanna. Yfirleitt fengu 

þau jákvætt viðmót en sum þeirra þekktu það líka að fá neikvæðar 

athugasemdir frá vegfarendum eða svipmót sem þau furðuðu sig á eins og 

Trausti og Lóa nefndu. Upplifun barnanna er í nokkru samræmi við 

niðurstöður annarra rannsókna á samskiptum hundaeigenda út á við. Þær 

hafa sýnt að hundar geta skapað vettvang til samræðna og 

tengslamyndunar á milli fólks þegar þeir eru viðraðir (McNicholas og Collis, 

2000; Power, 2013; Wells, 2004; Wood o.fl., 2005). 

Ekki er hægt að draga miklar ályktanir út frá niðurstöðunum um 

samskipti barnanna við fólk á förnum vegi. Athygli vekur þó að börnin nefna 

sérstaklega að aðrir hundaeigendur, eldra fólk og börn, stoppi þau og vilji 

spjalla um hundana á vinalegum nótum. Þau Lóa og Trausti tala um að 

hundlausir vegfarendur sýni stundum neikvæð viðbrögð við hundunum 

þeirra sem þeim finnst undarlegt þar sem hundarnir þeirra séu sérstaklega 

vinalegir og leiti ekki á ókunnugt fólk. Ekki er hægt að fullyrða að 

vegfarendurnir sem Lóa og Trausti vísa til séu ekki hundaeigendur þó svo að 

hundar séu ekki með í för. Frásagnir barnanna af samskiptum sínum við 

þessa vegfarendur geta þó verið athyglisverðar ef við gerum ráð fyrir að svo 

sé. Af hverju sína aðrir hundaeigendur, eldra fólk og börn fremur vinalegt 

viðmót gagnvart börnunum og hundunum þeirra en aðrir? Þar geta eflaust 

komið til aukinn skilningur vegna sameiginlegra hagsmuna, umburðarlyndi 

og fleiri þættir. Hundaeign hefur farið ört vaxandi hér á landi síðastliðin ár 

og má velta því fyrir sér hver hafi verið þróun samfélagsins samhliða því, 

hvað varðar viðhorf fólks til hundahalds og þeirra reglna sem ná yfir 

hundahald. Í rannsókn Lund o.fl. (2009) kemur fram að neikvætt viðhorf 

almennings til hundahalds og strangar samþykktir um hundahald geti verið 

hundaeigendum íþyngjandi. Heiðrún Klara nefnir að almennt finnist henni 

umræðan um hundahald vera að færast til betri vegar en engu að síður sé 

ljóst að hundaeigendum og hundum hér á landi séu settar töluverðar 

skorður umfram það sem þekkist víða erlendis. 

Mikið af þeim rannsóknum sem gerðar hafa verið á félagslegum þáttum 

hundaeigenda byggja á rannsóknum meðal fullorðinna (Power, 2013; Wood 

o.fl., 2005; Wood o.fl., 2007). Ætla má að samskipti barna og fullorðinna út 

á við séu nokkuð ólík. Áhugavert væri því að skoða hver geti verið þáttur 

hunda í félagslegum samskiptum barna á milli en það verður að bíða betri 

tíma. 

5.3 Lærdómur og reynsla barna af hundahaldi 

Af lýsingum barnanna er ljóst að þau hafa lært að þekkja atferli sinna hunda 

en þau vita einnig margt um hunda og hirðingu þeirra almennt. Þekking 

barnanna er að einhverju leyti bundin við hundinn þeirra en gera má ráð 

fyrir að margt af þekkingu þeirra megi yfirfæra yfir á aðra hunda eða 

aðstæður. Má því ætla að börnin hafi hlotið ákveðna þekkingu og þroska af 

umgengni við hundana sjálfa. Hjá þeim börnum sem höfðu farið með 

hundana sína á námskeið mátti greina dýpri skilning á atferli hundanna og 

þá fremur því sem viðkom að lesa í eðlislægt atferli þeirra og greina 

hugarástand þeirra. Í þessu samhengi má benda á að Freyja telur æskilegt 

að öll börn fái fræðslu um hunda og umgengni við þá. Schalamon o.fl. 

(2006) eru sammála Freyju þar og segja mikilvægt að almenningur kunni að 

umgangast hunda og ekki síst börn þar sem þau eru í hvað mestri hættu að 

hljóta skaða af umgengni við þá. Freyja leggur sérstaka áherslu á börn í 

þeim efnum því reynsla hennar er sú að börn séu móttækileg og tilbúin til 

að miðla þekkingu sinni þegar hundarnir þeirra eru annars vegar. Orð Rögnu 

um að fólk fari óvarlega að hundum sem það þekki ekki og Elínar Ýrar um 

hvernig ungur sonur hennar umgengst ókunnunga hunda með virðingu 

vegna reynslu sinnar styðja að vissu leyti við mikilvægi þessa. Aukin fræðsla 

ýtir ekki aðeins undir velferð fólks í samskiptum við hunda heldur einnig 

velferð hundanna. 

Óháð námskeiðssókn barnanna eða áhuga þeirra á hundum voru börnin 

sammála um mikilvægi þess að fólk veldi sér hund eftir getu hvers og eins 

með velferð hundsins í huga. Þau segja að stórum hundum geti fylgt mikil 

vinna sem fólk verði að vera tilbúið til að takast á við. Treysti fólk sér ekki til 

þess sé hægt að fá sér minni hund sem ekki sé eins kröfuharður á tíma fólks 

en njóta þess engu að síður að eiga hund. Hvort börnin hafi lært að sýna 

þessa skynsemi vegna reynslu af hundum og auknum þroska því fylgjandi, er 

erfitt að segja til um. Aðrir þættir í uppeldi barnanna og gildi innan 

fjölskyldunnar geta vissulega haft þar áhrif. Ánægjulegt er að sjá hversu 

gagnrýnin börnin eru á hundahald því ekki er ólíklegt að þau muni eignast 

hund á fullorðinsárum (Miklósi, 2009). 

Serpell (1999) segir að gæludýr séu almennt talin kenna börnum að bera 

ábyrgð, þroska siðferðisvitund þeirra, kenna þeim að taka tillit til annarra og 

sýna samkennd og umhyggju. Lýsing Elínar Ýrar á starfi sínu með dýrum og 

uppeldisfræðilegum áhrifum dýrahalds á ungan son hennar eru til stuðnings 

þessum orðum. Þær Heiðrún Klara og Freyja taka í sama streng og telja að 

hundar geti aukið sálrænan þroska barna. Þau börn sem tóku þátt í 

rannsókninni segja frá hegðun sem ber vott um góða siðferðisvitund í 

samskiptum við hundana og annað fólk. Hversu mikið af þessum 

eiginleikum eru tilkomnir vegna samskipta við hundana er ekki hægt að 

segja til um út frá niðurstöðunum. 

Heiðrún Klara segir að upplifun sín sé sú að börn hafi hlutverk í 

hundahaldinu eins og að viðra hundinn og að þau sinni því. Ummæli 

Heiðrúnar Klöru eru í samræmi við niðurstöður úr viðtölunum við börnin 

þar sem flest þeirra höfðu það hlutverk að hleypa hundinum út á daginn að 

skóla loknum. Út frá þeim rannsóknargögnum sem hér liggja fyrir er ekki 

hægt að segja til um hvort það sé sérstaklega vegna hundanna sem börnin 

taka hlutverk sitt þetta föstum tökum eða hvort aðrir persónu- eða 

félagslegir þættir komi þar til. Þó má draga þá ályktun að börnin setji sig að 

einhverju leyti í spor hundanna og taki tillit til líðan þeirra. Þau vita að það 

fer almennt ekki vel í hunda að vera lengi einir eða komast ekki út í langan 

tíma og láta það því ganga fyrir að sinna þeim. Í máli Lóu og Kristins kemur 

sterkt fram hvernig þau setja sig í spor hundanna. Þau nefna sérstaklega 

líðan þeirra og vilja að tekið sé tillit til tilfinninga þeirra eins og um fólk væri 

að ræða. Velta má því fyrir sér hvort að í máli þeirra endurspeglist jafnvel 

þeirra eigin tilfinningar og líðan. Í þessari rannsókn voru aðstæður barnanna 

ekki skoðaðar sérstaklega né annað er viðkom persónulegum þáttum og er 

því ekki hægt að tengja þetta beint saman. Með líkan Bronfenbrenner í 

huga má hins vegar gera ráð fyrir að þættir í umhverfi barna geti haft áhrif á 

upplifun þeirra af hundum og tengsl þeirra við hunda (Woolfolk o.fl, 2008; 

Melson, 2011). 

Velta má fyrir sér mikilvægi barnanna í hundahaldinu fyrir fjölskylduna 

og hundinn. Það að viðra hundana í stutta stund, eins og börnin gera þegar 

þau koma heim úr skóla, virðist ekki ýkja mikil vinna eða fórn af hálfu 

barnanna en það er hundunum eflaust afar dýrmætt. Það má því ekki 

vanmeta framlag barnanna í hundahaldinu bæði fyrir hundinn og 

fjölskylduna. 

Í niðurstöðum kemur ekki aðeins fram ábyrgð og samkennd barnanna 

gagnvart hundunum heldur einnig gagnvart öðru fólki. Þau taka tillit til 

annars fólks þegar hundurinn er annars vegar og vilja ekki að hann valdi því 

ónæði. Að vissu leyti má skilja það þannig hjá sumum börnunum að það 

takist svolítið á hjá þeim þörf hundanna til að hlaupa lausir annars vegar og 

tillitssemi gagnvart umhverfinu hins vegar. Þó hægt sé að draga fram 

einstaka þætti úr viðtölunum við börnin þar sem fram kemur ábyrgð og 

samúð með hundunum má segja að þessir þættir komi einna best fram 

þegar grunnstef í máli barnanna eru skoðuð. Þar sést að börnunum eru 

hugleiknir þættir eins og sú ábyrgð sem felst í hundaeign, mikilvægi þess að 

hundinum líði vel og að fólk taki hundahaldið föstum tökum.  

Ekki er hægt að segja með vissu til um hvort tilfinningaþroski fólks aukist 

við gæludýraeign eða hvort fólk sem búi yfir þessum þáttum sé líklegra til 

að eiga gæludýr eins og Endenburg og van Lith (2011) hafa bent á. Börn 

mótast eflaust af fjölskyldunni og þeim gildum sem hún hefur. Það getur því 

verið að foreldrar hafi ákveðin gildi sem börn tileinki sér í uppeldinu og í 

samskiptum við fjölskylduna og hundinn. Engu að síður er ljóst að umhirða 

hunds eða gæludýrs hlýtur að vera nokkuð frábrugðin öðrum verkum á 

heimilinu þar sem um lifandi dýr er að ræða. Hundurinn hefur líka ákveðna 

sérstöðu vegna þess hversu félagsleg samskipti eru honum mikilvæg 

(Walsh, 2009a) og er hann því líklegur til að ýta undir samkennd og 

tilfinningar hjá fólki (Daly og Morton, 2003; Daly og Morton, 2006; Walsh, 

2009a). 

Þátttaka barnanna á hundanámskeiðum var börnunum ánægjuleg en svo 

mátti jafnvel skilja að tímaskortur fremur en vilji hamlaði því að börnin tæku 

þátt í frekari námskeiðum. Í samræmi við þetta segja þær Heiðrún Klara og 

Freyja að reynsla þeirra sé sú að börn vilji yfirleitt fá að koma með á 

námskeiðin. Heiðrún Klara segir að henni finnist það gefa börnunum 

sjálfstraust og stolt þegar þau nái að vinna með hundunum en aukið 

sjálfstraust er einn af þeim þáttum sem Melson (2003) segir að geti styrkst 

hjá fólki við gæludýraeign. Ekki er ólíklegt að börn sem sækja námskeið með 

hundunum sínum öðlist ákveðinn þroska umfram þá beinu þekkingu sem 

þau fá þar sem einnig reynir á samskipti við hundana og annað fólk. 

Námskeiðin gefa einnig foreldrum og börnum tækifæri til samveru þar sem 

miðpunkturinn er hundurinn og hegðun hans. Hundanámskeið eins og 

börnin sóttu geta einnig gefið börnunum tækifæri til frekari þátttöku í 

skipulögðu félagsstarfi eins og Sandra Sjöfn nefnir. Vegna hundsins hennar 

gerðist hún þátttakandi í starfi sem hún hefði ekki gert nema vegna þess að 

hún hafði hundinn sér við hlið. Heiðrún Klara nefnir líka að alltaf sé þörf fyrir 

fólk sem geti gætt hunda og gæludýra fyrir eigendur þeirra þegar þannig 

stendur á. Hún telur jafnframt að það geti verið góður kostur fyrir fólk sem 

ekki er í aðstöðu til að hafa heimilisföst gæludýr til að fá tækifæri til að 

umgangast dýr. Hugmyndir Heiðrúnar Klöru og reynsla Söndru Sjafnar eru 

nokkuð í samræmi við umfjöllun Knight og Edwards (2008) en þær telja 

mikla möguleika felast í gæludýraeign fólks og þá sérstaklega hunda, til að 

bæta samfélagsvitund og félagsauð. 

Þær Freyja og Heiðrún Klara segjast hafa góða reynslu af þátttöku barna 

á hundanámskeiðum. Freyja talar um tiltölulega ung börn sem hafi sótt 

námskeið hjá henni með góðum árangri og Heiðrún Klara segir að reynsla 

hennar sé sú að börn hafi oft mikið úthald á námskeiðunum. Uppalendur og 

aðrir sem hafa unnið með börnum þekkja það hversu erfitt getur verið að 

halda athygli barna í lengri tíma. Hins vegar er svo að skilja að það sé 

almennt ekki reynsla þeirra Freyju og Heiðrúnar Klöru af vinnu með börnum 

á námskeiðunum hjá þeim. Hugsanlegt er að hér komi til þau margþættu 

áhrif sem viðvera gæludýra og þar með hunda er talin geta haft á nám og 

hegðun barna (Hergovich o.fl., 2002; Esteves og Stokes, 2008; Melson, 

2003; Friedmann o.fl., 2007; Beetz o.fl., 2011). Börnin hafi tilfinningatengsl 

við hundana og áhuga á því sem þeim viðkemur sem aftur sé örvun til náms 

eins og Endenburg og van Lith (2011) benda á. Freyja og Heiðrún Klara vilja 

meina að fjölmargir möguleikar séu fyrir hendi til að nýta hunda betur í leik 

og starfi með börnum. Þær leggja þó áherslu á að vanda þurfi vel til verka 

því gæta þurfi að hagsmunum beggja. Ekki sé sjálfgefið að það henti öllum 

hundum að sækja námskeið og ekki megi leggja óraunhæfa ábyrgð á börn. 

5.4 Gildi hundsins 

Þegar nálgast var gildi hundanna hjá börnunum með hliðsjón af nálgun 

Melson (1990) stóð upp úr að hundurinn var börnunum vinur og félagi en 

þættir varðandi umgengni við hundinn undirstrikuðu það jafnframt. 

Serpell (2002) og Melson (2001) segja að það að geta gengið að 

hundinum vísum heima fyrir geti haft tilfinningalegt gildi fyrir fólk. Passar 

það nokkuð við niðurstöður þessarar rannsóknar en börnin töluðu um að 

hundinum fylgdi öryggi og gleði þegar þau kæmu heim að loknum skóla. Hér 



 

87 

á landi er samfélagslegum þáttum þannig háttað að grunnskólabörn á mið- 

og efsta stigi eru oft þau sem koma fyrst heim á daginn og þá er 

félagsskapur hundanna börnunum mikilvægur því með hundunum eru þau 

aldrei ein heima eins og mörg þeirra sögðu. Leikur við hundana kom nokkuð 

sterkt fram í máli barnanna. Þau leika við þá jafnt úti sem inni en finnst 

einnig gaman að fylgjast með leik þeirra þegar þeir velta sér og hoppa. 

Spurning er hversu mikilvægur þáttur þetta er í jákvæðri upplifun barnanna 

af hundahaldinu en leiða má líkur að því að galsi og hvolpalæti hafi minna 

vægi fyrir jákvæða upplifun fullorðinna af hundum. Hundar geta ýtt undir 

hreyfingu eigenda sinna (Serpell, 1991) en ætla má að þegar um börn ræðir 

sé mikilvægur þáttur sá leikur sem getur falist í samskiptum barna og hunda 

en þau samskipti gefa oft tilefni til aukinnar hreyfingar. Leiknum fylgir líka 

oft snerting en hún var börnunum mikilvæg samkvæmt niðurstöðum 

þessarar rannsóknar. Rannsóknir hafa jafnframt sýnt fram á margþætt og 

jákvæð áhrif snertingar við vinaleg dýr fyrir fólk. (Cole o.fl., 2007; Friedmann 

o.fl., 2007; Beetz o.fl., 2011) og eru börnin hugsanlega að finna fyrir þeim 

áhrifum þegar þau klappa hundunum. Samkvæmt tengslakenningu Bowlby 

er snerting mikilvægur þáttur í tengslamyndum barna við annað fólk 

(Melson, 1990). Það er því ekki ólíklegt að þau börn sem litu á hundana sem 

félaga eða vin sinn klappi þeim meira sem gefi bæði hundunum og þeim 

aukna vellíðan og byggi upp traust þeirra á milli. 

Freyja segir að sér finnist sem börn séu ekki að velta sér upp úr göllum 

hundanna sinna. Börnin taki hundunum eins og þeir séu, það sé enginn 

fullkominn í fjölskyldunni og er hundurinn þar ekki undanskilinn. Þetta rímar 

nokkuð við það sem börnin segja. Þeim eru gallar hundanna ekki hugleiknir 

þó svo að rannsakanda hafi þótt nokkuð ljóst að sumir hundarnir sýndu 

óæskilega hegðun. Þau nefna gelt og hárlos, en eins og Ísak benti á, þá er 

það eiginlega ekki galli við hundinn hans heldur bara nokkuð sem fylgir 

hundum. 

Nálgun Melson (1990) til að skoða gildi hundanna hjá börnunum var 

gagnlegt verkfæri til að fá skýrari mynd af tengslum barnanna við hundana 

með ákveðnar birtingarmyndir í huga. Hundarnir voru börnunum fyrst og 

fremst félagar og vinir en það fellur nokkuð vel að þeim grunnstefum sem 

komu fram í viðtölum barnanna. Grunnstef viðtalanna einkenndust af leik, 

snertingu, trausti, ábyrgð og öryggi en það eru þættir sem yfirleitt eru taldir 

einkenna góða vináttu. 

5.5 Upplifun barna af hundum 

Í rannsóknum á samskiptum barna og hunda er margt sem þarf að hafa í 

huga sem viðkemur persónulegum þáttum barnsins sem og ytri þáttum í 

umhverfi þess eins og vistfræðilíkan Bronfenbrenner leggur upp með 

(Woolfolk o.fl., 2008; Melson, 2011). Í fyrsta lagi ber að taka tillit til nánustu 

fjölskyldu en rannsóknir hafa bent til að hún geti haft áhrif á tengsl barna 

við gæludýr (Bodsworth og Coleman, 2001). Þar getur komið til stuðningur 

foreldra og systkina sem og kröfur af hálfu foreldra. Heiðrún Klara segist 

telja að þær kröfur ásamt persónulegum kröfum barnsins geti mótað 

upplifun barna af þátttöku í hundanámskeiðum. Í þessari rannsókn var 

félagslegt umhverfi barnsins ekki sérstaklega skoðað né sú reynsla sem þau 

höfðu af lífinu almennt. Ekki er ólíklegt að þessir þættir geti verið 

áhrifavaldar í samskiptum barnanna við hundana. Vistfræðilíkan 

Bronfenbrenner gengur líka út frá því að á milli þátta í líkaninu séu gagnvirk 

áhrif (Woolfolk o.fl., 2008). Til þess að meta gagnvirk áhrif í sambandi 

barnanna og hundanna hefði þurft að fylgjast með samskiptum þeirra og sjá 

viðbrögð barnanna við hegðun hundanna og öfugt. Í þessari rannsókn var 

ekki fylgst með samskiptum barnanna og hundanna en fyrir liggja nokkuð 

greinagóðar lýsingar barnanna á hundum þeirra og samskiptum við þá. Þar 

kemur fram að öll börnin kunna vel við sína hunda og eiga erfitt með að 

skilgreina ókosti eða galla þeirra. Ekki er ólíklegt að tengsl barna við hunda 

séu að einhverju leyti frábrugðin tengslum fullorðinna við hunda enda eru 

börn almennt að nema og eru opin fyrir umhverfi sínu á meðan að fullorðnir 

gera frekar kröfur á dýrin. Þessu til stuðnings hafa komið fram vísbendingar 

um að hegðun hunda geti haft áhrif á tilfinningatengsl fullorðins fólks við þá 

(Serpell 1999; Kurdek, 2008; Kurdek 2009). 

5.6 Samantekt 

Niðurstöður gefa til kynna að hundar sem gæludýr sé börnunum ánægjuleg 

upplifun. Hundurinn er yfirleitt til staðar á heimilinu fyrir börnin þegar aðrir 

úr fjölskyldunni eru í vinnu og skóla. Vegna þess hvernig samfélagsþáttum 

er háttað hér á landi eru það börnin sem yfirleitt koma fyrst heim á daginn 

og mæta þá því öryggi og þeirri gleði sem hundurinn hefur upp á að bjóða. 

Fyrir vikið mynda börnin oft sterk tilfinningatengsl við hundana og reyna að 

koma til móts við þarfir þeirra og vilja eftir megni. Hundarnir gefa 

börnunum og fjölskyldum þeirra tækifæri til jákvæðra samskipta þar sem 

hundurinn og atferli hans er miðpunkturinn. Hundarnir gefa börnunum 

einnig tilefni til þátttöku í félagsstarfi sem getur haft ýmsar jákvæða þætti í 

för með sér jafnt fyrir hundinn, börnin, fjölskylduna og samfélagið. Reynsla 

fagfólks gefur tilefni til að ætla að fjölmargir möguleikar séu fyrir hendi hvað 

varðar störf með börnum og hundum en mikilvægt er þó að vel sé að því 

staðið því horfa þarf jafnt til velferðar og öryggis beggja. 

6 Lokaorð 

Með þessari rannsókn er leitast við að fá innsýn í upplifun og reynslu barna 

af hundum sem gæludýrum. Leitað var til barna sem hafa hund sem 

gæludýr á heimilum sínum og fagfólks sem hefur reynslu af starfi með 

hundum og börnum. Rannsóknin gefur nokkuð góða mynd af þeim ávinningi 

sem hundaeign getur fært börnum og fjölskyldum þeirra. Þrátt fyrir að 

hundahaldinu fylgi fyrirhöfn fylgir því einnig ákveðin hamingja eins og einn 

þátttakandinn komst að orði. Hamingjan felst kannski ekki bara í umgengni 

við hundinn sjálfan heldur líka í þeim tækifærum sem hundurinn getur 

skapað til jákvæðra samskipta fólks innan sem utan fjölskyldunnar. Þær 

niðurstöður sem hér liggja fyrir ættu að geta nýst fólki á ýmsum 

rannsóknarvettvangi sem og öðrum sem starfa með börnum, fjölskyldum 

eða dýrum. 

Þau tíu börn og þeir fjórir fagaðilar í hundahaldi sem tóku þátt í 

rannsókninni eru aðeins lítið brot þeirra barna sem hafa hunda sem 

gæludýr og þess fólks sem starfar með hundum og börnum. Þar sem 

niðurstöðurnar byggja aðeins á reynslu þessara aðila er ekki hægt að alhæfa 

út frá niðurstöðunum hver almenn upplifun og reynsla barna er af hundum 

sem gæludýrum þótt álykta megi út frá þeim. Til að nálgast almennari 

þekkingu á reynslu barna af hundum sem gæludýrum þyrfti að gera mun 

viðameiri rannsóknir þar á meðal langtímarannsóknir til að skoða áhrif 

hundaeignar á þroska, viðhorf og gildi hjá börnum. Þótt rannsóknin taki 

aðeins á samskiptum barna og hunda er ekki ólíklegt að niðurstöður hennar 

megi að sumu leyti yfirfæra á samskipti fólks við aðrar tegundir gæludýra og 

dýra. 

Af samskiptum manna og dýra hafa samskipti fólks við hunda líklega 

verið hvað mest rannsökuð (Blouin, 2013). Þrátt fyrir það hefur hinn 

venjulegi heimilishundur sem haldinn er sem gæludýr ekki fengið ýkja mikla 

athygli. Fremur hefur sjónum verið beint að hundum sem notaðir eru til 

vinnu eða aðstoðar manninum á einn eða annan hátt (Marinelli o.fl., 2007). 

Í ljósi þess hversu algeng gæludýr hundar eru og hversu mikilvægir þeir 

virðast vera eigendum sínum ætti ekki síður að vera mikilvægt að veita 

hlutverki þeirra athygli en vel þjálfuðum vinnuhundum. Með þessari 

rannsókn má því segja að heimilishundurinn hafi fengið ákveða uppreisn 

æru þar sem niðurstöður benda til að hann geti spilað stórt hlutverk í lífi 

þeirra sem okkur fullorðna fólkinu eru mikilvægastir. 

Vinna þessarar rannsóknar þar sem sjónarhorn barna og fagfólks mætast 

hefur verið mér afar lærdómsrík. Fjölmargir hafa einnig komið að máli við 

mig og deilt með mér reynslu sinni af hundum. Flestar þær frásagnir hafa 

einkennst af nánu sambandi manns og hunds þar sem traust og vinátta ríkir. 

Rannsóknin hefur því ekki einna síst opnað augu mín fyrir hversu stóran 

þátt hundar og gæludýr almennt, geta átt í lífi fólks og mikilvægi þess að 

bera virðingu fyrir þeim tilfinningum sem fólk ber til þeirra. 

Það er yfirleitt markmið rannsókna að afla þekkingar og veita svör en 

jafnframt er það eðli þeirra að vekja upp nýjar spurningar. Þessi rannsókn er 

þar engin undantekning en við vinnu hennar hafa fjölmargar spurningar 

vaknað. Þrátt fyrir að hundar séu hluti af daglegu lífi margra eru engu að 

síður margir þættir í samskiptum þeirra við fólk sem vert er að skoða með 

velferð beggja í huga. Það er von mín að þessi rannsókn geti orðið öðrum 

hvati til frekari rannsókna á því sviði sem fæst við samskipti manna og dýra. 

Enn er þar óplægður akur spurninga sem bíða svara en segja má að sífellt 

bætist þar við samhliða breyttum áherslum fólks og þróun samfélagsins. 

 



 

93 

Heimildaskrá 

Albert, A. og Bulcroft, K. (1988). Pets, families and the life course. Journal of 

Marriage and the Family, 50, 543-552. 

Akureyri. (e.d.). Staðreyndir í tölum: Umhverfismál. Sótt 14. apríl 2015 af 

http://www.akureyri.is/is/moya/page/stadreyndir-i-tolum. 

Archer, J. (1997). Why do people love their pets? Evolution and Human 

Behavior, 18(4), 237-259. 

Auður Sif Sigurgeirsdóttir. (2014). Lesið fyrir hunda. Sámur, 37(1), 40-41. 

Beetz, A., Kotrschal, K., Turner, C. D., Hediger, K., Uvnäs-Moberg, K. og 

Julius, H. (2011). The effect of a real dog, toy dog and friendly person on 

insecurely attached children during a stressful task: An exploratory 

study. Anthrozoös, 24(4), 349-368. 

Binngieβer, J., Wilhelm, C. og Randler, C. (2013). Attitudes toward animals 

among German children and adolescents. Anthrozoös 26(3), 325-339. 

Blouin, D. D. (2013). Are dogs children, companions, or just animals? 

Understanding variations in people's orientations toward animals. 

Anthrozoös, 26(2), 279-294. 

Bodsworth, W. og Coleman, G. J. (2001). Child-companion animal 

attachment bonds in single and two-parent families. Anthrozoös,14(4), 

216-223. 

Brinkmann, S. og Kvale, S. (2015). Interviews: Learning the craft of 

qualitative research interviewing. Thousand Oaks: Sage. 

Bronfenbrenner, U. (1994). Ecological models of human development. Í T. 

Husten og T. N. Postlethwaite (ritstjórar), International encyclopedia of 

education (bls. 1643-1647). New York: Elsevier Science. 

Bryman, A. (2004). Social research methods. Oxford: Oxford University 

Press. 

Clayton, S. og Myers, G. (2009). Conservation psychology: Understanding 

and promoting human care for nature. Oxford: Wiley-Blackwell. 

Clutton-Brock, J. (1995). Origins of the dog: Domestication and early 

history. Í. J. Serpell (ritstjóri), The domestic dog: Its evolution, behaviour 

and interaction with people (bls. 7-20). Cambrigde: Cambridge 

University Press. 



 

94 

Cohen, S. P. (2002). Can pets function as family members? Western Journal 

of Nursing Research, 24(6), 621-638. 

Cole, K. M., Gawlinski, A., Steers, N. og Kotlerman, J. (2007). Animal-assisted 

therapy in patients hospitalized with heart failure. American Journal of 

Critical Care, 16(6), 575-585. 

Daly, B. og Morton, L. L. (2003). Children with pets do not show higher 

empathy: A challenge to current views. Anthrozoös, 16(4), 298-314. 

Daly, B. og Morton, L. L. (2006). An investigation of human-animal 

interactions and empathy as related to pet preference, ownership, 

attachment, and attitudes in children. Anthrozoös, 19(2), 113-127. 

Daly, B. og Morton, L. L. (2009). Empathic differences in adults as a function 

of childhood and adult pet ownership and pet type. Anthrozoös, 22(4), 

371-382. 

DeLoache, J. S., Pickard, M. B. og LoBue, V. (2011). How very young children 

think about animals. Í P. McCardle, S. McCune, J. A. Griffin og V. 

Maholmes (ritstjórar), How animals affect us: Examining the influence 

of human-animal interaction on child development and human health 

(bls. 85-99). Washington, D.C.: American Psychological Association. 

DeMello, M. (2012). Animals and society: An introduction to human-animal 

studies. New York: Columbia University Press. 

Driscoll, C. A., Macdonald, D. W. og O´Brien, S. J. (2009). From wild animals 

to domestic pets, an evolutionary view of domestication. Proceeding of 

the National Academy of Sciences of the United States of America, 106, 

9971-9978. 

Dýrahjálp Íslands. (e.d.). Um félagið. Sótt 21. mars 2015 af 

http://www.dyrahjalp.is/um_felagid/. 

Endenburg, N. og van Lith, H. A. (2011). The influence of animals on the 

development of children. The Veterinary Journal, 190(2), 208-214. 

Esposito, L., McCardle, P., Maholmes, V., McCune, S., og Griffin, J. A. (2011). 

Introduction. Í P. McCardle, S. McCune, J. A. Griffin, L. Esposito og L. S. 

Freund (ritstjórar), Animals in our lives: Human-animal interaction in 

family, community, and therapeutic settings (bls. 1-5). Baltimore: Paul 

H. Brookes. 

Esteves, S. W. og Stokes, T. (2008). Social effects of a dog's presence on 

children with disabilities. Anthrozoös, 21(1), 5-15. 

Europe IFAH. (e.d.). Companion animals. Sótt 22. mars 2015 af 

http://www.ifaheurope.org/companion-animals/about-pets.html. 



 

95 

Eva Dögg Kristjánsdóttir og Karl Benediktsson. (2007). Hundalíf í borg: 

Reykjavík sem rými manna og dýra. Landabréfið, 23(1), 25-47. 

Flick, U. (2014). An Introduction to qualitative research. London: Sage. 

Friedmann, E., Katcher, A. H., Thomas, S. A., Lynch, J. J. og Messent, P. R. 

(1983). Social interaction and blood pressure: Influence of animal 

companions. The Journal of Nervous and Mental Disease, 171(8), 461-

465. 

Friedmann, E. og Thomas, S. A. (1995). Pet ownership, social support, and 

one-year survival after acute myocardial infarction in the Cardiac 

Arrhythmia Suppression Trial (CAST). The American Journal of 

Cardiology, 76(17), 1213-1217. 

Friedmann, E., Thomas, S. A., Cook, L. K., Tsai, C.-C. og Picot, S. J. (2007). A 

friendly dog as potential moderator of cardiovascular response to 

speech in older hypertensives. Anthrozoös, 20(1), 51-63. 

Graue, M., E. og Walsh, D., J. (1998). Studying children in context: Theories, 

methods, and ethics. London: Sage. 

Guðbjörg Guðbjörnsdóttir. (2012). Hundahald í þéttbýli. 

Meistaraprófsritgerð. Háskólinn í Reykjavík: Lagadeild. 

http://hdl.handle.net/1946/13457. 

Haverkos, L., Hurley, K. J., McCune, S., og McCardle, P. (2011). Public health 

implication of pets. Our own animals and those of others. Í P. McCardle, 

S. McCune, J. A. Griffin, L. Esposito og L. S. Freund (ritstjórar), Animals in 

our lives. Human-animal interaction in family, community, and 

therapeutic settings (bls. 55-82). Baltimore: Paul H. Brookes. 

Helga Jónsdóttir. (2003). Viðtöl sem gagnasöfnunaraðferð. Í Sigríður 

Halldórsdóttir og Kristján Kristjánsson (ritstjórar), Handbók í 

aðferðafræði og rannsóknum í heilbrigðisvísindum (bls. 237-248). 

Akureyri: Háskólinn á Akureyri. 

Hennink, M., Hutter, I. og Bailey A. (2011). Qualitative research methods. 

London: Sage. 

Hergovich, A., Monshi, B., Semmler, G. og Zieglmayer, V. (2002). The effects 

of the presence of a dog in the classroom. Anthrozoös, 15(1), 37-50. 

Herzog, H. A. (2007). Gender differences in human-animal interactions: A 

review. Anthrozoös, 20(1), 7-21. 

Hrafnhildur Ævarsdóttir. (2012). Hundar, kettir og önnur dýr í lífi barna. 

Rannsókn á þekkingu grunnskólabarna á dýrum í umhverfi þeirra. B.Ed. 



 

96 

ritgerð. Háskóli Íslands: Menntavísindasvið. 

http://hdl.handle.net/1946/6119. 

Higgins, J. W., Temple, V., Murray, H., Kumm, E. og Rhodes, R. (2013). 

Walking sole mates: Dogs motivating, enabling and supporting 

guardians' physical activity. Anthrozoös, 26(2), 237-252. 

Julius, H., Beetz, A., Kotrschal, K., Turner, D. og Uvnäs-Moberg, K. (2013). 

Attachment to pets. An integrative view of human-animal relationships 

with implications for therapeutic practice. Cambridge: Hogrefe. 

Kellert, S. R. (2002). Experiencing nature: Affective, cognitive, and 

evaluative development in children. Í P. H. Kahn, Jr. og S. R. Kellert 

(ritstjórar), Children and nature. Psychological, sociocultural, and 

evolutionary investigations (bls. 117-151). Cambridge: The MIT Press. 

Knight, S. og Edwards, V. (2008). In the company of wolves: The physical, 

social, and psychological benefits of dog ownership. Journal of Aging 

and Health, 20(4), 437-455. 

Knight, S. og Herzog, H. (2009). All creatures great and small: New 

perspectives on psychology and human-animal interactions. Journal of 

Social Issues, 65(3), 451-461. 

Kristín Björnsdóttir. (2003). Orðræðugreining. Í Sigríður Halldórsdóttir og 

Kristján Kristjánsson (ritstjórar), Handbók í aðferðafræði og rannsóknum 

í heilbrigðisvísindum (bls. 237-248). Akureyri: Háskólinn á Akureyri. 

Kurdek, L. A. (2008). Pet dogs as attachment figures. Journal of Social and 

Personal Relationships, 25(2), 247-266. 

Kurdek, L. A. (2009). Young adults' attachment to pet dogs: Findings from 

open-ended methods. Anthrozoös, 22(4), 359-369. 

Lichtman, M. (2010). Qualitative research in education: A user's: guide. 

Thousand Oaks: Sage. 

Leonard, J. A., Wayne, R. K., Wheeler, J., Valadez, R., Guillén, S. og Vilà, C. 

(2002). Ancient DNA evidence for old world orgin of new world dogs. 

Science, 298(5598), 1613-1616. 

Lund, H. S., Eggertsson, S., Grøndahl, A. M. og Eggertsdóttir, A. V. (2010). 

Views on euthanasia and the rehoming of dogs in Norway and Iceland. 

Veterinary Record, 166, 749-752. 

Lund, H. S., Eggertsson, S., Jørgensen, H., Grøndahl, A. M.og Eggertsdóttir, 

A. V. (2009). Changes in the relationships between dogs, owners and 

veterinarians in Norway and Iceland. Veterinary Record, 165, 106-110. 



 

97 

Marinelli, L., Adamelli, S., Normando, S. og Bono, G. (2007). Quality of life of 

the pet dog: Influence of owner and dog's characteristics. Applied 

Animal Behaviour Science, 108, 143-156. 

McConnell, A. R., Brown, C. E., Shoda, T. M., Stayton, L. E. og Martin, C. E. 

(2011). Friends with benefits: On the positive consequences of pet 

ownership. Journal of Personality and Social Psychology, 101(6), 1239-

1252. 

McNicholas, J. og Collis, G. M. (2000). Dogs as catalysts for social 

interactions: Robustness of the effect. British Journal of Psychology, 

91(1), 61-70. 

McNicholas, J. og Collis, G. M. (2001). Children's representations of pets in 

their social networks. Child: Care, Health and Development, 27(3), 279-

294. 

Melson, G. F. (1990). Studying children's attachment to their pets: A 

conceptual and methodological review. Anthrozoös, 4(2), 91-99. 

Melson, G. F. (2001). Why the wild things are: Animals in the lives of 

children. Cambridge: Harvard University Press. 

Melson, G. F. (2002). Psychology and the study of human-animal 

relationships. Society and animals, 10(4), 347-352. 

Melson, G. F. (2003). Child development and the human-companion animal 

bond. American Behavioral Scientist, 47(1), 31-39. 

Melson, G. F. (2011). Principles for human-animal interaction research. Í P. 

McCardle, S. McCune, J. A. Griffin og V. Maholmes (ritstjórar), How 

animals affect us: Examining the influence of human-animal interaction 

on child development and human health (bls. 13-33). Washington, D.C.: 

American Psychological Association. 

Melson, G. F. og Fine, A. H. (2006). Animals in the lives of children. Í A. H. 

Fine (ritstjóri), Handbook on animal-assisted therapy. Theoretical 

foundations and guidelines for practice (bls. 207-226). Amsterdan: 

Academic Press. 

Miklósi, Á. (2009). Dog behaviour, evolution, and cognition. New York: 

Oxford University Press. 

Moran, D. (2000). Introduction to phenomenology. London: Routledge. 

Morey, D. F. (2006). Burying key evidence: The social bond between dogs 

and people. Journal of Archaeological Science, 33(2), 158-175. 

Myers, O. E., Jr. og Saunders, C. D. (2002). Animals as link toward 

developing caring relationships with the natural world. Í P. H. Kahn, Jr. 



 

98 

og S. R. Kellert (ritstjórar), Children and nature: Psychological, 

sociocultural, and evolutionary investigations (bls.153-178). Cambridge: 

The MIT Press. 

Odendaal, J. S. J. og Meintjes, R. A. (2003). Neurophysiological correlates of 

affiliative behaviour between humans and dogs. The Veterinary Journal, 

165(3), 296-301. 

Paul, E. S. og Serpell, J. A. (1993). Childhood pet keeping an humane 

attitudes in young adulthood. Animal Welfare, 2(4), 321-337. 

Polkinghorne, D. E. (2005). Language and meaning: Data collection in 

qualitative research. Journal of Counseling Psychology, 52(2), 137-145. 

Power, E. R. (2013). Dogs and practices of community and neighboring. 

Anthrozoös, 26(4), 579-591. 

Raghavan, M. (2008). Fatal dog attacks in Canada, 1990-2007. The Canadian 

Veterinary Journal, 49, 577-581. 

Reisner, I. R., Shofer, F. S. og Nance, M. L. (2007). Behavioral assessment of 

child-directed canine aggression. Injury Prevention, 13, 348-351. 

Rubin, J. H. og Rubin, I. S. (2005). Qualitative interviewing: the art of hearing 

data. Thousand Oaks: Sage. 

Salomon, J. og Timperio, A. (2011). Childhood obesity and human-animal 

interaction. Í P. McCardle, S. McCune, J. A. Griffin og V. Maholmes 

(ritstjórar), How animals affect us: Examining the influence of human-

animal interaction on child development and human health (bls. 139-

152). Washington, D.C.: American Psychological Association. 

Savolainen, P. (2007). Domestication of dogs. Í J. Per (ritstjóri), The 

behavioural biology of dogs (bls. 21-37). Oxfordshire: CAB International. 

Savolainen, P., Zhang, Y.-P., Luo, J., Lundeberg, J. og Leitner, T. (2002). 

Genetic evidence for an East Asian origin of domestic dogs. Science, 

298, 1610-1613. 

Schalamon, J., Ainoedhofer, H., Singer, G., Petnehazy, T., Mayr, J., Kiss, K. 

o.fl.. (2006). Analysis of dog bites in children who are younger than 17 

years. Pediatrics, 117(3), 374-379. 

Serpell, J. A. (1991). Beneficial effects of pet ownership on some aspects of 

human health and behavior. Journal of the Royal Society of Medicine, 

84(12), 717-720. 

Serpell, J. A. (1996). Evidence for an association between pet behavior and 

owner attachment levels. Applied Animal Behaviour Science, 47, 49-60. 

 



 

99 

Serpell, J. A. (1999). Guest editor's introduction: Animals in children's lives. 

Society and Animals, 7(2), 87-94. 

Serpell, J. A. (2002). Anthropomorphism and anthropomorphic selection—

Beyond the "Cute response". Society and Animals, 10(4), 437-454. 

Sigríður Halldórsdóttir. (2003). Vancouver-skólinn í fyrirbærafræði. Í Sigríður 

Halldórsdóttir og Kristján Kristjánsson (ritstjórar), Handbók í 

aðferðafræði og rannsóknum í heilbrigðisvísindum (bls. 249-265). 

Akureyri: Háskólinn á Akureyri. 

Sigurlína Davíðsdóttir. (2003). Eigindlegar eða megindlegar 

rannsóknaraðferðir? Í Sigríður Halldórsdóttir og Kristján Kristjánsson 

(ritstjórar), Handbók í aðferðafræði og rannsóknum í 

heilbrigðisvísindum (bls. 219-235). Akureyri: Háskólinn á Akureyri. 

Silverman, D. (2010). Doing qualitative research. London: Sage. 

Starks, H. og Trinidad, S. B. (2007). Choose your method: A comparison of 

phenomenology, discourse analysis, and grounded theory. Qualitative 

Health Research, 17(10), 1372-1380. 

The European Pet Food Industry Federation. (2012). Fact & figures 2012. 

Sótt 17. apríl 2015 af http://www.fediaf.org/facts-figures/. 

Vilà, C., Savolainen, P., Maldonado, J. E., Amorim, I. R., Rice, J. E., 

Honeycutt, R. L. o.fl.. (1997). Multiple and ancient origins of the 

domestic dog. Science, 276, 1687-1689. 

Vísir. (2012, 31. ágúst). Hundum fjölgað um helming á sex árum. Sótt 28. 

mars 2015 af http://www.visir.is/hundum-fjolgad-um-helming-a-sex-

arum/article/2012708319913. 

Walsh, F. (2009a). Human-animal bonds I: The relational significance of 

companion animals. Family Process, 48(4), 462-480. 

Walsh, F. (2009b). Human-animal bonds II: The role of pets in family 

systems and family therapy. Family Process, 48(4), 481-499. 

Wells, D. L. (2004). The facilitation of social interactions by domestic dogs. 

Anthrozoös, 17(4), 340-352. 

Wells, D. L. (2007). Domestic dogs and human health: An overview. British 

Journal of Health Psychology, 12, 145-156. 

Wells, D. L. (2009). The effects of animals on human health and well-being. 

Journal of Social Issues, 65(3), 523-543. 

Wilson, E. O. (1993). Biophilia and the conservation ethic. Í S. R. Kellert og E. 

O. Wilson (ritstjórar), The Biophilia Hypothesis (bls. 31-41). Washington, 

D.C.: Island Press. 



 

100 

Wood, L., Giles-Corti, B.og Bulsara, M. (2005). The pet connection: Pets as a 

conduit for social capital? Social Science & Medicine, 61, 1159-1173. 

Wood, L. J., Giles-Corti, B., Bulsara, M. K. og Bosch, D. A. (2007). More than 

a furry companion: The ripple effect of companion animals on 

neighborhood interactions and sense of community. Society and 

Animals, 15, 43-56. 

Woolfolk, A., Hughes, M. og Walkup, V. (2008). Psychology in Education. 

London: Pearson Education Limited. 

Wynne, C. D. L., Dorey, N. R. og Udell, M. A. R. (2011). The other side of the 

bond: Domestic dogs' human-like behaviors. Í P. McCardle, S. McCune, 

J. A. Griffin, og V. Maholmes (ritstjórar), How animals affect us: 

Examining the influence of human-animal interaction on child 

development and human health (bls. 101-115). Washington, D.C.: 

American Psychological Association. 

Þorlákur Karlsson og Þórólfur Þórlindsson. (2003). Um úrtök og 

úrtaksaðferðir. Í Sigríður Halldórsdóttir og Kristján Kristjánsson 

(ritstjórar), Handbók í aðferðafræði og rannsóknum í 

heilbrigðisvísindum (bls. 51-66). Akureyri: Háskólinn á Akureyri. 

  



 

101 

Viðauki A 

 
Viðtalsrammi 

Þær spurningar sem bornar voru upp á einhverjum tímapunkti í viðtölunum 

við börnin, þar sem það átti við. Leitast var við að nota nafn hundsins þegar 

rætt var við börnin um hundinn þeirra en ekki talað um hund eins og það er 

sett fram í spurningunum hér að neðan.  

 

1. Hvernig myndir þú lýsa hundinum þínum? 

2. Hvað finnst þér best við hundinn þinn? 

3. Hvað finnst þér verst við hundinn þinn? 

4. Hvað er mikilvægt þegar maður á hund? 

5. Hvernig hagar hundurinn þinn sér þegar þú ferð með hann út að 

ganga? 

6. Hvernig hagar hundurinn þinn sér heima, inn á heimilinu? 

7. Hvernig myndir þú lýsa venjulegum degi hjá hundinum þínum? 

8. Hvað finnst hundinum þínum skemmtilegt? 

9. Hvað finnst hundinum þínum leiðinlegt? 

10. Hvað gerir þú með hundinum þínum? 

11. Hvað finnst þér skemmtilegast að gera með hundinum þínum? 

12. Hvað finnst þér leiðinlegast að gera með hundinum þínum? 

13. Hvernig hagar hundurinn þinn sér gagnvart öðrum hundum. 

14. Hvernig hagar hundurinn þinn sér gagnvart ókunnugu fólki. 

15. Ef ég ætlaði að fá mér hund, hvað myndir þú ráðleggja mér, hvað 

þyrfti ég að hafa í huga? 

16. Hver sinnir hundinum mest á heimilinu? 

17. Hvar er hundurinn þegar hann er einn heima? 

18. Hvar er hundurinn á nóttunni? 

19. Hver finnst þér vera helsta breytingin eftir að hundurinn kom á 

heimilið? 

20. Af hverju fenguð þið hund? 

Viðauki B 

Rannsókn á upplifun og reynslu barna af hundum sem 

gæludýrum 

Markmið rannsóknarinnar er að skoða upplifun og reynslu barna af 

hundum sem gæludýrum á heimilum þeirra. Leitað er sérstaklega eftir 

tengslum barna við hunda og hvaða reynslu eða persónulega ávinning, 

ef einhvern, þau telja sig hafa hlotið af umgengni við þá. Niðurstöður 

úr rannsókn sem þessari geta gefið mikilvægt innlegg í rannsóknir er 

tengjast þroska barna og jafnframt til hvers þurfi að horfa í hundahaldi 

þegar börn eru annars vegar. 

Í rannsókninni er stuðst við eigindlega aðferðafræði. Annars vegar eru 

tekin opin viðtöl við börn á aldrinum 13 til 16 ára og hins vegar við 

fólk sem hefur góða innsýn í hundahald svo sem í gegnum 

félagasamtök eða vegna atvinnu sinnar. Gert er ráð fyrir að hvert 

viðtal taki um 30-60 mínútur. Viðtölin eru hljóðrituð og síðan afrituð 

til úrvinnslu. Við afritun viðtala er nöfnum og staðháttum breytt og 

þess gætt að ekkert komi fram sem leitt geti til þess að hægt sé að 

rekja gögn til einstakra þátttakenda. Að lokinni afritun er hljóðskrám 

eytt. Rannsóknin er liður í masternámi undirritaðrar í uppeldis- og 

menntunarfræðum á Menntavísindasviði við Háskóla Íslands. 

Leiðbeinandi með rannsókninni er Sveinn Eggertsson dósent í 

mannfræði. 

Þátttaka í rannsókninni er frjáls og er þátttakanda heimilt að draga sig 

út úr rannsókninni hvenær sem er og óska eftir að gögnum sé eytt 

kjósi hann þess. Fyllsta trúnaðar er heitið við meðferð og úrvinnslu 

rannsóknargagna. 

Til að þátttakandi geti verið með í rannsókninni þarf hann (ásamt 

forráðarmanni þar sem það á við) að skrifa undir 

samþykktaryfirlýsingu og skulu rannsakandi og þátttakandi halda 

sitthvoru eintakinu. 

Með virðingarfyllst og þakklæti 

Arngerður Jónsdóttir 

MA-nemi í uppeldis-og menntunarfræði við Háskóla Íslands 

Tölvupóstur: arj24@hi.is 
Gsm: 820-9558 

Viðauki C 

 

Rannsókn á upplifun og reynslu barna af hundum sem 
gæludýrum 

Samþykktaryfirlýsing 

 

 

 

Foreldri eða forráðamaður 

Ég undirrituð/undirritaður hef kynnt mér markmið og framkvæmd 

rannsóknarinnar Rannsókn á upplifun og reynslu barna af hundum 

sem gæludýrum. Ég gef hér með leyfi mitt til þátttöku barns, í minni 

umsjá, í rannsókninni að uppfylltum þeim skilyrðum um meðferð 

rannsóknargagna sem getið er hér að framan. 

 

Nafn____________________________________________  

 

 

 

 

 

Þátttakandi 

Ég undirrituð/undirritaður hef kynnt mér markmið og framkvæmd 

rannsóknarinnar Rannsókn á upplifun og reynslu barna af hundum 

sem gæludýrum. Ég gef hér með samþykki mitt til þátttöku að því 

tilskyldu að farið verði með rannsóknargögn eins og getið er um hér 

að framan. 

 

Nafn____________________________________________ 

 

 


